
ዓርብ 83ኛ ዓመት ቁጥር 333      ነሐሴ 3  ቀን  2016   ዓ.ም   ዋጋ 10:00 ብዕራችን ለኢትዮጵያ ህዳሴ ይተጋል!

ለፍትሐዊ የዓለም አቀፍ... ወደ ገጽ 4  ዞሯል

አምባሳደር ሳሙኤል ኢሳአምባሳደር ልዑልሰገድ ታደሰ ሊ ጁንዋ

ተጠያቂነት  ... ወደ ገጽ 4  ዞሯል ንድፈ ሃሳብን  ... ወደ ገጽ 4  ዞሯል

ማርቆስ በላይ

ዜና ትንታኔ

መንግሥት የትምህርት ጥራትን ለማሻሻል የሚያግዙ 
የተለያዩ የትምህርት ጥራት ማስጠበቂያ ዘዴዎችን 
ተግባራዊ በማድረግ ላይ ይገኛል፡፡ ይህንን የትምህርት 
ጥራት ማስጠበቂያ ዘዴ ተግባራዊ ለማድረግ የሚያግዝ 
መመሪያና ስታንዳርድ ፀድቆም ሥራ ላይ ውሏል፡፡

ተጠያቂነት ሊያስከትል የሚገባው 
የትምህርት ጥራት ጉዳይ

ታዲያ በዘንድሮው መውጫ ፈተና ያስፈተኑ 22 
የግል ኮሌጆች አንድም ተማሪ አለማሳለፋቸው አጠያያቂ 
ሆኗል፡፡ በአጠቃላይ የከፍተኛ ትምህርት ተቋማት ላይም 
የሚታየው የመውጫ ፈተና ውጤት ከዚህ የሚነፃፀር 
ባይሆንም መሻሻሎች ግን ሊኖሩ እንደሚገባ አመላካች 
ነገሮች ይታያሉ፡፡ ለመሆኑ የትምህርት ጥራትን ለማሻሻል 
ምን ሊደረግ ይገባል? 

በአዲስ አበባ ዩኒቨርሲቲ መምህር የሆኑት በላይ ሐጎስ 
(ዶ/ር) እንደሚገልጹት፤ ተማሪዎች ኮሌጅ የሚደርሱት 

ከታችኛው የትምህርት ክፍል ወጥተው በመሆኑ የመጡበትን 
መንገድ ምን እንደሚመስል መፈተሽ ያስፈልጋል፡፡ 

የትምህርት ሥርዓቱ ተማሪዎች ከክፍል ወደሚቀጥለው 
ክፍል እንዲሸጋገሩ የሚያበረታታ መሆኑን አንስተው፤ 
ተማሪዎችን ከክፍል ወደ ክፍል ለማሸጋገር ትኩረት 
የተሰጠውን ያክል ለዕውቀትና ክህሎት የሚሰጠው ትኩረት 
አነስተኛ መሆኑን ይገልጻሉ፡፡

ሞገስ ፀጋዬ

ዜና ትንታኔ

ዓለም አቀፍ የፋይናንስ ሥርዓትን በተመለከተ ታዳጊ 
ሀገራት የፋይናንስ ድጋፍ እንዲያገኙ በርካታ ርብርቦች 
እየተደረጉ ይገኛል፡፡ በቅርቡ በተካሄደው ዓለም አቀፍ 
የፋይናንስ ለልማት ጉባዔም በተለይ ለታዳጊ ሀገራት 
የሚደረገው የፋይናንስ ድጋፍ ፍትሐዊ እንዲሆን ለዚህም 
ሥርዓት እንዲበጅለት ሽንጣቸውን ገትረው ሲሟገቱ 
ከነበሩት ሀገራት መካከል ኢትዮጵያ ተጠቃሽ ናት፡፡   

ለመሆኑ አዳጊ ሀገራት በቂ እና ፍትሐዊ የዘላቂ 
የልማት ግቦች የፋይናንስ ድጋፍ እንዲያገኙ ለማድረግ 
ኢትዮጵያ ምን እየሠራች ትገኛለች በሚለው ጉዳይ ላይ 
የዘርፉን ተዋናዮች አነጋግረናል፡፡

በተባበሩት መንግሥታት ድርጅት የኢትዮጵያ 

ለፍትሐዊ የዓለም አቀፍ የፋይናንስ ሥርዓት የኢትዮጵያ ሚና

ሄለን ወንድምነው

ዜና ትንታኔ

የከፍተኛ ትምህርት፣ የቴክኒክና ሙያ 
ሥልጠና፣ የምርምር ተቋማት እና የኢንዱስትሪ 
ትስስር አዋጅ በአዋጅ ቁጥር 1298/2015 ኅዳር 
27 ቀን 2015 ዓ.ም ፀድቋል፡፡ 

በሀገሪቱ ብሔራዊ የሳይንስ፣ ቴክኖሎጂና 
ኢኖቬሽን ፖሊሲ ላይ የተመላከቱ የትስስር 
ቁልፍ ጉዳዮችን በሕግ መደንገግ በማስፈለጉ 
ነው የከፍተኛ ትምህርት፣ የቴክኒክና ሙያ 
ሥልጠና፣ የምርምር ተቋማት እና የኢንዱስትሪ 
ትስስር አዋጅ ፀድቆ ወደሥራ የገባው፡፡ 

በአዋጁ መሠረት ከፍተኛ ትምህርት፣ 
ቴክኒክና ሙያ እና የምርምር ተቋማት 
ከኢንዱስትሪ ጋር በመተሳሰር የምርምር፣ 
የቴክኖሎጂ ሽግግር እና የማማከር አገልግሎት 
መስጠት ይጠበቅባቸዋል፡፡ 

ተቋማቱ ተወዳዳሪ ኢንዱስትሪ ለመገንባት 
ብቁ የሰው ኃይል የማፍራት፣ ችግር ፈቺ ጥናትና 
ምርምር የማካሄድና ቴክኖሎጂ የማመንጨት 
ተልዕኮም አላቸው፡፡ 

አዋጁ በሀገሪቱ የሚታየውን 
በኢንዱስትሪዎች እና በትምህርትና ክህሎት 
ማሠልጠኛ ተቋማት ያለው የትስስር 
መላላትን በማጠናከር ረገድ እንዲሁም 

ንድፈ ሃሳብን 
ከተግባር 

የሚያጣምረው 
አዋጅ

ምክትል ቋሚ መልዕክተኛ አምባሳደር ሳሙኤል ኢሳ 
ዓለም አቀፍ የፋይናንስ ለልማት ጉባዔ አዳጊ ሀገራት 
በዓለም የፋይናንስ ሥርዓት ውስጥ በተገቢው መልኩ 

እንዲወከሉ የሚያደርግ መሆኑን ይናገራሉ፡፡
ባለፈው ዓመት የተባበሩት መንግሥታት ጠቅላላ 

ጉባኤ ሲካሄድ የዘጠኝ ዓመት የዘላቂ ልማት ግቦችን 

አፈጻጸም እንደገመገመ የሚያነሱት አምባሳደር ሳሙኤል፤ 
አሁን ባለው አካሄድ ግቦቹ በ2030 እንደማይሳኩ 

ዜና

ማሕሌት ብዙነህ

የኢትዮጵያ ሀገራዊ ምክክር ኮሚሽን በሀገር አቀፍ ደረጃ 
የሚታዩ ልዩነቶችና አለመግባባቶችን ለመፍታት ብሎም 
የሀገሪቱን ሠላም በምክክርና በውይይት ለመመለስ የተለያዩ 
ሥራዎችን እየሠራ ይገኛል፡፡ ከሰሞኑም በጋምቤላ ክልል 
ምክክር ሲደረግ ቆይቷል፡፡  

ምክክሩ ከቅርብ ዓመታት ወዲህ እጅግ መሠረታዊና 
ሀገራዊ በሆኑ ጉዳዮች ላይ ጎልተው የሚታዩ የሀሳብ 
ልዩነቶችና አለመግባባቶች በውይይት ለመፍታት እና ዘላቂ 
ሠላም ለማስፈን የሚረዳ ነው ተብሎ ታምኖበታል፡፡

አቶ ታገል ሙሉጌታ በጋምቤላ ክልል ሀገራዊ ምክክር 
ላይ የኅብረተሰብ ክፍሎችን በመወከል ተሳታፊ ናቸው፡፡ 
የምክክር ሂደቱ ለሀገሪቱ ቀጣይ ዕጣ ፋንታ የተሻለ ዕድል ይዞ 
የሚመጣ ነው ይላሉ፡፡

በተለይም በምክክሩ ስለሀገር መነጋገር አለብኝ የሚል 
ሁሉም አካል ዕድሉን እንዲያገኝ የሚያደርግ መሆኑን 
ጠቁመው፤ ውይይቱ ማኅበረሰብን ያማከለ እና ሁሉም 
አጀንዳውን አሰባስቦ በነፃነት የሚገልፅበት መሆኑ ለሀገር 
ሠላም ግንባታ ከፍተኛ አስተዋፅዖ እንደሚኖረው ነው 
የሚያብራሩት፡፡ የጋራ ውይይት የሚደረግ በመሆኑም 
ስኬታማ ይሆናል ብለዋል።

ይህም በየትኛውም አቅጣጫ ይሄ ቀረ የማይባልና 
ለሀገሪቱ ሠላም ግንባታ ይበጃል የሚለውን እያንዳንዱ 
ሀሳብና ጥያቄ የሚነሳበት አካታችና አሳታፊ የሆነ ትልቅ 
መድረክ መሆኑንም ገልጸዋል።  

ሠላም የመኖር ሕልውና በመሆኑ ለሀገርና ሕዝብ ትልቅ 
ዋጋ አለው የሚሉት አቶ ታገል፤ የምክክር መድረኩ በመካከል 
የተፈጠሩ ችግሮችን ለመለየት እና በሚያዋጣው ሀሳብ 
መግባባት ላይ ለመድረስ የሚያስችል ነው ሲሉ ገልጸዋል።

በመሆኑም በዚህ መድረክ ሁሉም ያለምንም ልዩነት 
በጋራ በመሆን ሀገራዊ በሆኑ የጋራ ጉዳዮች ላይ ምክክርን 
ከዳር ለማድረስ የበኩሉን መወጣት አለበት ብለዋል።

ከመንግሥታዊ ተቋም በመወከል እየተሳተፉ የሚገኙት 
አቶ ኦቶክ ኮንኖኩላን እንደሚሉት፤ በየአካባቢው የሚፈጠሩ 
የሃሳብ ልዩነቶች ሀገሪቱ ለምትገኝበት የሠላም መደፍረስ 
ምክንያት ናቸው፡፡ ይህም ብዙዎችን ለመፈናቀል ብሎም 
ሞት እየዳረገ ይገኛል። 

የዜጎችን መፈናቀልና ሞት ለማስቀረት ብሎም የሀገርን 

የጋምቤላ ተሳታፊዎች ስለሀገራዊ ምክክሩ ምን አሉ? 

አንድነት ለመመለስ ምክክሩ የራሱ አስተዋፅዖ አለው ሲሉ 
ያስረዳሉ። 

በየዘመናቱ ሳይመለሱ የቀሩ የሕዝብ ጥያቄዎች 
መፍትሔ እንዲያገኙ እና ወደጋራ አንድነት ለመሄድ የጋራ 
ሕዝባዊ ውይይትና ምክክር ወሳኝ መሆኑን ገልጸዋል።

ለዚህም የሀገራዊ ምክክሩ በሀገሪቱ ታይቶ በማይታወቅ 
ሁኔታ ሀገር አቀፍ ሀሳብና ድምፅ የሚሰማ መድረክ ነው 
ይላሉ።

በውይይቱም እያንዳንዱ የማኅበረሰብ ክፍል ያለውን 
ማንኛውም ጥያቄ በነፃነት በመግለፅ በክልል ብሎም 
በሀገራዊ ሁኔታ ዙሪያ ስለሚነጋገር ከነበረው የተሻለ ሁኔታ 
ይሆናል የሚል እምነት እንዳላቸው ጠቁመው፤ ከማያግባቡ 
አስተሳሰቦች በመውጣት ለሀገር ዘላቂ ሠላም ለማምጣት 
ሁሉም የበኩሉን ሊወጣ እንደሚገባ አቶ ኦቶክ አፅንዖት 
ሰጥተዋል።

በአጀንዳ ማሰባሰብ ሂደቱ ላይ የታዋቂ ሰዎችን ዘርፍ 
በመወከል የተሳተፉት አቶ መክበሌ ኦቻኔ በበኩላቸው፤  
እስከዛሬ እንደ ሀገር ባለመመካከራችን እየሰፉ የሄዱ 
አለመግባባቶች ተፈጥረዋል ይላሉ።  

ምክክሩ በአለመግባባት የሚባክን ሀብትና የሰው 
ሕይወትን ማስቀረት የሚችል በመሆኑ በግል ወይም በብድን 
ያሉ የሀሳብ ልዩነቶችን የጋራ በማድረግ መወያየት የሚገባ 
መሆኑን ያስረዳሉ። 

በምክክር ሂደቱ ላይ ሴቶችን፣ የሃይማኖት አባቶችን፣ 
የፖለቲካ ፓርቲዎችን ጨምሮ የተለያዩ ባለድርሻ አካላት 
ተሳታፊ መሆናቸው በየደረጃው ያሉ ጥያቄዎች እና ሀሳቦች 
እንዲንሸራሸሩ የሚያስችል ነው ሲሉ ያስረዳሉ፡፡ 

በጋምቤላ ክልል በአለመግባባት የተለያዩና ተራርቀው 
የነበሩ የኅብረተሰብ ክፍሎች በሀገራዊ ምክክር አማካኝነት 
መገናኘት ለምክክር ሂደቱ ተስፋ ሰጪ ነው ያሉት አቶ 
መክበሌ፤ ለሀገር አንድነት የሚጠቅሙና የሚያግባቡ 
ሃሳቦችን በማዋጣት ዘላቂ ሠላምን እውን ማድረግ ይቻላል 
ሲሉ አብራርተዋል፡፡

እንደሀገር ስር እየሰደዱ ያሉ ችግሮችን በዘላቂነት 
ለመፍታት ከልብ መወያየት እና መነጋገር እንደሚገባ 
የገለፁት ከፖለቲካ ፓርቲ ዘርፍ በጋምቤላ በተካሄደው 
የሀገራዊ ምክክር ጉባኤ ተሳታፊ አቶ ማርቆስ ሰለሞን ናቸው።

እንደ አቶ ማርቆስ ገለፃ፤ ሀገሪቱ በቀደምት አባቶች የጋራ 
ጥንካሬና ምክክር ሠላምን አፅንታ የኖረች ሀገር ብትሆንም 
ከቅርብ ዓመታት ወዲህ ግን የነበረ ፍቅርና መመካከር 
ጠፍቷል።

ይህም ለመኖር ሠላምና አንድነትን ከማሳጣቱም 
በተጨማሪ እርስ በእርስ ግጭት እና መፈናቀል ዳርጎናል 
ብለው፤ ሠላምና አንድነት ከተበላሸ ሀገርን ለቀጣይ ትውልድ 
ማስተላለፍ አይቻልም ሲሉ ተናግረዋል።

በመሆኑም ለተፈጠረው ሀገራዊ አለመረጋጋት በጋራ 

ያለመነጋገር ችግርን ለመፍታት በጋራ ያሉብን ጥያቄዎችን 
በማንሳት መመካከርና መነጋገር የግድ ይላል ሲሉ 
ያስገነዝባሉ።

ሀገራዊ ምክክሩ ሁሉንም የሀገሪቱን ክፍሎች እና 
ሁሉንም ማኅበረሰብ በአማከለ መልኩ የሁሉም ድምፅ 
የሚሰማበት ውይይት በማድረግ ከአንዱ የጎደለውን ከአንዱ 
በመሙላት ፍትሕና ሠላም እንዲሰፍን የሚያስችል መሆኑን 
አብራርተዋል።

እንዲሁም እስካሁን ምላሽ ያላገኙና በሕዝብ መካከል 
መከፋፈል የፈጠሩ ጉዳዮችን መስመር በማስያዝ ቀጣይ 
ማኅበራዊ፣ ኢኮኖሚያዊና ፖለቲካዊ አለመግባባት ይፈታል 
ሲሉ ተናግረዋል።

የሀገርን ሉዓላዊነትና አንድነት ማስቀጠልና ማጽናት 
የሚቻለው ዘላቂ ሠላም ሲሰፍን ነው ያሉት ተወካዩ፤ 
በመሆኑም የተለያዩ ፓርቲዎችም ሆነ የማኅበረሰብ አካላት 
ሀገራዊ በሆኑ የጋራ አጀንዳዎች ላይ መወያየትና መተጋገዝ 
አለባቸው ነው ያሉት።

ሁሉም አካል ለዚህ ሀገራዊ አንድምታ ባለው መድረክ 
ላይ በንቃት ከተሳተፉ የምክክሩን ሂደት ወደትልቅ ደረጃ 
የማይደርስበት ምክንያት እንደማይኖር ጠቁመው፤ ለዚህም 
እርሳቸውን ጨምሮ ሁሉም ተሳታፊዎች ከግለኝነት 
አስተሳሰብ በመውጣት በንቃት መሳተፍ እንደሚገባ 
አሳስበዋል። 

አቶ ታገል ሙሉጌታአቶ ማርቆስ ሰለሞንአቶ መክበሌ ኦቻኔአቶ ኦቶክ ኮንኖኩላን

ሞገስ ፀጋዬ

አዲስ አበባ፡- ኢትዮጵያ የኒውክሌር ሳይንስ 
ቴክኖሎጂን በመጠቀም በጤናው ዘርፍ ውጤታማ 
ስለመሆኗ የአፍሪካ ክልላዊ የትብብር ስምምነት (አፍራ) 
የኢትዮጵያ ብሔራዊ አስተባባሪ አበባ ጌቱ (ኢ/ር) 
አስታወቁ፡፡

የአፍሪካ ክልላዊ የትብብር ስምምነት (አፍራ) 
የኢትዮጵያ ብሔራዊ አስተባባሪ አበባ ጌጡ (ኢ/ር) 
እንደገለጹት፤ የአፍራ የአፍሪካ ሀገራት በኒውክሌር 
ሳይንስና ቴክኖሎጂ አብሮ ለመሥራት ያደረጉት ስምምነት 
ነው፡፡ የኒውክሌር ሳይንስ ቴክኖሎጂን በመጠቀም 
ኢትዮጵያ በጤናው ዘርፍ ውጤታማ መሆን ችላለች፡፡

 የኑክሌር መተግበሪያን በመጠቀም የካንሰር ሕክምና 
ላይ በትኩረት እየተሠራ ነው ያሉት አበባ(ኢ/ር)፤ በጥቁር 
አንበሳ ሆስፒታል የካንሰር ሕክምናን ለማከም ሁሉም 
የሕክምና አቅርቦት በአፍራና በዓለም አቀፉ የኒውክሌር 
ኃይል ኤጀንሲ የተደገፈ መሆኑን ገልጸዋል፡፡ 

ሐኪሞች በውጭ ሀገር ለአንድ ዓመት ተግባራዊ 
ሥልጠና የወሰዱ በመሆናቸው ኢትዮጵያ የኒውክሌር 
ሳይንስ ቴክኖሎጂን በመጠቀም በጤናው ዘርፍ ውጤታማ 
ሥራ እየሠራች ነው ብለዋል፡፡ 

እንደ አስተባባሪዋ ገለጻ፤ በኢትዮጵያ በኒውክሌር 
ሳይንስና ቴክኖሎጂ ያሉ ክፍተቶችን በመገምገም 
ፕሮጀክቶችን ነድፎ በርካታ ሥራዎች እየተሠሩ ነው፡
፡ የሚቀረጹ ሥራዎች ከብዙ ሀገሮች ጋር የሚሠሩ 
በመሆናቸው ዓላማቸው ቀጣናዊ ነው፡፡ አፍራ 
የኒውክሌር ሳይንስ ቴክኖሎጂን ለሠላማዊ፣ የማኅበራዊና 
ኢኪኖሚያዊ ጠቀሜታ ላይ ለማዋል ትኩረት አድርጎ 
እየሠራ ነው፡፡ 

ኢትዮጵያም የጤናውን ዘርፍ ከመደገፍና ከማሳደግ 
በላይ ኒውክሌር ሳይንስን በጤና፣ በግብርና፣ በትምህርት፣ 
ለሠላም፣ በኤሌክትሪክ፣ በኢንዱስትሪ፣ በሕዋ ሳይንስ 
ምርምር፣ በውሃ ማጣራት እና በሌሎችም ዘርፎች ጥቅም 

ላይ ለማዋል እየሠራች መሆኑን ተናግረዋል፡፡
በአፍሪካ ክልላዊ የትብብር ስምምነት መሠረት 

የተለያዩ 29 ቀጣናዊ ፕሮጀክቶች ተቀርጸው ወደ ሥራ 
ተገብቷል ያሉት አስተባባሪዋ፤ እንደ አሕጉር የኒውክሌር 
ሳይንስ ቴክኖሎጂን ለእድገትና ሠላም ዓላማ ለማዋል 
በርካታ ፕሮጀክቶች ተነድፈው ወደ ሥራ መገባቱን 
ገልጸዋል፡፡  

ከፕሮጀክቶች ኢትዮጵያ ተጠቃሚ ስለመሆኗ 
አመልክተው፤ ኢትዮጵያ በኒውክሌር ዘርፍ ይበልጥ 
ተጠቃሚ ለመሆን ከአፍራ ጋር በቅርበት እየሠራች 
ነው፡፡ ይህም ኢትዮጵያ የጤና፣ የግብርና፣ የሳይንስና 
ቴክሎኖሎጂ የምርምር ሥራዎችን በቀላሉ ለማሳደግ 
እየረዳት ነው ብለዋል፡፡  

ኢትዮጵያ የአፍራ መሥራች እንደመሆኗ የጤናው 
ዘርፍ ለማዘመንና በቴክኖሎጂ ለመደገፍ ብዙ የቤተ 
ሙከራ (የላብራቶሪ) መሣሪያዎች ድጋፎችን አግኝታለች። 
እንዲሁም በዘርፉ ለሚሠሩ ባለሙያዎች አቅማቸውን 
ለማሳደግ በማሰብ ሥልጠናዎችን እንዲያገኙ የማድረግ 
ሥራ እየተሠራ መሆኑንም አስረድተዋል፡፡

አፍራ ዓመታዊ በጀቱ ከ10 ሚሊዮን ዩሮ በላይ ሲሆን 
ኢትዮጵያም ከዚህ ብዙ ተጠቃሚ እየሆነች ትገኛለች ሲሉ 
አስተባባሪ ገልጸዋል፡፡ 

ኢትዮጵያ የኒውክሌር ሳይንስ ቴክኖሎጂን በመጠቀም 
በጤናው ዘርፍ ውጤታማ ናት  

ልጅዓለም ፍቅሬ 

አዲስ አበባ፡- በተጠናቀቀው በጀት ዓመት በተሰጠ 
የፍትሕ አገልግሎት ከአምስት ነጥብ ሁለት ቢሊዮን ብር 
በላይ የሕዝብና የመንግሥት ሀብት ከምዝበራ ማዳን መቻሉን 
የአዲስ አበባ ፍትሕ ቢሮ አስታወቀ፡፡ መሬት፣ መኖሪያ ቤቶች 
እና ሼዶችን ወደ መንግሥትና ባለንብረቶች እንዲመለሱ 
ማስቻሉንም ቢሮው ጨምሮ ገልጿል፡፡

የአዲስ አበባ ከተማ ፍትሕ ቢሮ ኃላፊ አቶ ተክሌ 
በዛብህ ለኢትዮጵያ ፕሬስ ድርጅት እንዳስታወቁት፤ ቢሮው 
በተጠናቀቀው በጀት ዓመት በሰጠው የፍትሕ አገልግሎት 
አምስት ቢሊዮን 253 ሚሊዮን 821 በላይ ብር ከምዝበራ 
ማዳን ችሏል፡፡

ክርክር ከተደረገባቸው ስምንት ሺህ 514 የፍትሐብሔር 
መዝገቦች ውስጥ አምስት ሺህ 352 ውሳኔ አግኝተው ከነዚህም 
ውስጥ አምስት ሺህ 44 የሚሆኑት ቢሮው በአሸናፊነት 
ያጠናቀቃቸው መሆናቸውን አቶ ተክሌ ጠቁመዋል፡፡

ከተከፈቱት አጠቃላይ መዝገቦችም የተቀሩት ሦስት ሺህ 
162 መዝገቦች ወደ 2017 ዓ.ም በጀት ዓመት ተላልፈዋል 
ብለዋል፡፡

ቢሮው በተረታባቸው 308 መዝገቦች ከአምስት 
ሚሊዮን ብር በላይ የሚገመት የመንግሥት ጥቅም ታጥቷል 
ያሉት ኃላፊው፤ ለማስመለስ በቀጣይ በይግባኝና በሰበር 
የሚሰጡ ውሣኔዎች እየተጠባበቀ እንደሚገኝ ተናግረዋል፡፡

እንደ አቶ ተክሌ ገለጻ፤ ዜጎች እኩል ፍትሕ እንዲያገኙ 
ከማድረግ ባሻገር የሕግ እውቀት የሌላቸውና ተከራክረው 
ሰብዓዊ እንዲሁም ዲሞክራሲያዊ መብቶቻቸው ማስጠበቅ 
የማይችሉ ዜጎች በሚኖሩበት ቀበሌ አቅም እንደሌላቸው 
ሊያረጋግጥ የሚችል መረጃ በማምጣት የሕግ ምክርና ነፃ 
የሕግ ድጋፍ ይሰጣል፡፡

በተጠናቀቀው በጀት ዓመትም 36 የከተማዋ ነዋሪዎች 
ነፃ የሕግ ድጋፍ እንዲሁም ለአንድ ሺህ 475 ግለሰቦች የነፃ 
ሕግ ምክር አገልግሎት ተሰጥቶ በዚህም የማስፈጸም ምጣኔን 
መቶ በመቶ ማሳካት ተችሏል ሲሉ ገልጸዋል፡፡

ቢሮው በ275 የሕግ ርዕሰ ጉዳዮችና በ376 የሥልጠና 

መድረኮች ለ60 ሺህ 175 አስፈፃሚ አካላት እና የከተማው 
ነዋሪዎች የንቃተ ሕግ ሥልጠና መስጠት መቻሉን የገለጹት 
አቶ ተክሌ፤ ከ10 ሺህ 66 የግል አቤቱታ የወንጀል ምርመራ 
መዝገቦች ውስጥ ስምንት ሺህ 354 በዕርቅ ለመጨረስ ታቅዶ 
ስምንት ሺህ 519 መዛግብት በእርቅ የተዘጉ መሆናቸውን 
ጠቁመዋል፡፡

አቶ ተክሌ አክለውም፤ በፍትሐብሔር ጉዳዮች የሚሰጥ 
ፍርድ የማስፈፀም ምጣኔ ከ96 በመቶ ወደ 97 ነጥብ ሁለት 
በመቶ ለማሳደግ ታቅዶ 31 መዝገቦች ተከፍቶ 27 ተፈጻሚ 
መሆናቸውን አስረድተዋል፡፡

መሬት፣ መኖሪያ ቤቶች እና ሼዶችን ወደ መንግሥትና 
ባለንብረቶች እንዲመለሱ ማስቻሉንም ኃላፊው ጨምረው 
አብራርተዋል፡፡

1 ሺህ 153 ነጥብ 42 ሄክታር መሬት፣ 257 ቤቶች፣ አንድ 
የንግድ ሕንጻ፣ አንድ ሺህ 15 ኮንዶሚኒየም ቤቶችና 746 
ሼዶች ወደ መንግሥት እና ግለሰቦች እንዲመለሱ አድርጓል 
ብለዋል፡፡ 

በተጨማሪም በፍርድ ቤት የአፈፃፀም ፋይል 
የማይከፈትባቸውና ለአስተዳደሩ የተወሰኑ በአንድ ሺህ 224 
የሁከት ይወገድልኝ፣ በ109 የመንግሥት ፕሮጀክቶች፣ በ804 
በሕገ-ወጥ መንገድ በተያዙ የመሥሪያ ቦታዎች፣ እንዲሁም 
ከሁለት ሺህ 178 ጉዳዮች ውስጥ በሁለት ሺህ 164 መዝገቦች 
ላይ በፍርድ ቤት የተሰጡ ዕግዶች ክርክር በማድረግ 
አስተዳደራዊ ርምጃ እንዲወሰድ መደረጉን ጠቁመዋል፡፡

ቢሮው በሰጠው የፍትሕ አገልግሎት ከአምስት ነጥብ 
ሁለት ቢሊዮን ብር በላይ ከምዝበራ ማዳን ችሏል

አቶ ተክሌ በዛብህ
አበባ ጌቱ (ኢ/ር)

ዜና

ዘላለም ግዛው  

አዲስ አበባ:- የጢያ ትክል ድንጋይ ጎብኚዎችን 
በሚስብና የቆይታ ጊዜያቸውን ሊያራዝም በሚችል 
መልኩ ማራኪ የቱሪስት መዳረሻ ተደርጎ እንዲለማ 
የቅድመ ዝግጅት ሥራ መጠናቀቁን የማዕከላዊ ኢትዮጵያ 
ክልል ርዕሰ መስተዳድር አቶ እንዳሻው ጣሰው ገለፁ።  

አቶ እንዳሻው ለኢትዮጵያ ፕሬስ ድርጅት 
እንደገለጹት፤ የጢያ ትክል ድንጋይ በሃላላና ጎርጎራ 
እንዲሁም በሌሎች አካባቢዎች እንደተሠሩት የቱሪስት 
መዳረሻዎች ሁሉ ማራኪ በሆነ መልኩ የሚሠራበት 
ፕሮጀክት ተቀርፆለታል፡፡    

ኢትዮጵያ በተባበሩት መንግሥታት የትምህርት፣ 
የሳይንስና የባሕል ድርጅት (ዩኔስኮ) በዓለም ቅርሶች 
መዝገብ ውስጥ ከተካተቱላት የማይንቀሳቀሱ ቅርሶች 
መካከል ባሕላዊ የአርኪዮሎጂ ግኝት ስፍራ የሆነውን 
የጢያ ትክል ድንጋዮች አካባቢን ለማልማት ዝግጅት 
መደረጉንና በቀጣዩ ዓመት የመሠረት ድንጋይ በማስቀመጥ 
ወደትግበራ እንደሚገባ አመልክተዋል፡፡ 

የጢያ ትክል ድንጋይ በዓለም አቀፍ ቅርሶች 
የተመዘገበ በመሆኑ ባለቤትነቱ የእኛ ብቻ አይደለም። 
የሚመለከተውን አካል በማማከር ተስማሚ ዲዛይን 

ተሠርቶለታል ሲሉ ርዕሰ መስተዳድሩ ተናግረዋል፡፡  
ክልሉ ከጢያ ትክል ድንጋይ ጀምሮ እስከ 777 

ተራራ ድረስ በቱሪዝም ዘርፍ ያልተነካ ሃብትና በተፈጥሮ 
ፀጋ የታደለ መሆኑን  በመጠቆምም፤ ገና ያልተጀመሩ 
ብዙ ሐይቆች አሉ፣ ጥናትን መሠረት ባደረገ መልኩ 
አካባቢዎቹን በመለየት የቱሪስት መዳረሻ ለማድረግ 
የሚያስችሉ ሥራዎች ለመሥራት ዝግጅት ላይ እንገኛለን 
ብለዋል፡፡    

በሌላ በኩል የአረንጓዴ ዐሻራ መርሐ ግብር በተለያዩ 
ሁኔታዎች ተካትቶ እየተሠራ መሆኑን ጠቁመዋል፡፡ 
ነሐሴ 13 ቀን ለሚከናወነው የአንድ ቀን ጀምበር ተከላ 
መርሐ ግብር ቅድመ ዝግጅት በየአካባቢው ዘጠኝ 
የሚሆኑ ቦታዎች ተለይተው የችግኝ እና ጉድጓድ ዝግጅት 
እየተከናወነ እንደሚገኝ ጠቁመዋል፡፡   

ከአረንጓዴ ዐሻራ ጋር አያይዘን የምንሠራቸው ልዩ ልዩ 
ኢንሼቲቮች አሉን፤ የትምህርትና የሃይማኖት ተቋማትን 
በማሳተፍ   የፍራፍሬ ማዕከል ለማድረግ እየተሠራ ነው፡፡ 

በተለይም አቮካዶና አፕልን በሁሉም ቦታ እንዲለማ 
ታቅዶ በመጀመሪያው መርሐ ግብር በዋቻሞ ዩኒቨርሲቲ 
ዱራሜ ካምፓስ እስከ 20 ሺ የሚደርስ ለምቷል፡፡ 
አረንጓዴ ዐሻራ በተጠናከረ የሕዝብ ተሳትፎ እየተሠራ 
ይገኛል ብለዋል፡፡  

የጢያ ትክል ድንጋይ ማራኪ የቱሪስት መዳረሻ 
እንዲሆን  ተደርጎ ይለማል     

ልጅዓለም ፍቅሬ 

አዲስ አበባ፡- በኢትዮጵያ ለመጀመሪያ ጊዜ የወባ 
በሽታ መድኃኒቶች በትክክል ለታካሚው መድረሳቸውንና 
የጥራት ደረጃቸውን ለማረጋገጥ ኦዲት መጀመሩን 
የኢትዮጵያ ምግብና መድኃኒት ቁጥጥር ባለሥልጣን 
አስታወቀ፡፡

በባለሥልጣኑ የደቡብ ምስራቅ አዲስ አበባ 
ቅርንጫፍ ጽሕፈት ቤት ኃላፊ አቶ ገዛኸኝ እንዳለ 
ለኢፕድ እንዳስታወቁት፤ ለጤና ተቋማት በመንግሥት 
የሚሰራጩ የወባ በሽታ መድኃኒቶች በትክክል 
ለታካሚው መድረሳቸው አለመድረሳቸውን እና የጥራት 
ደረጃቸውን ለማረጋገጥ እንዲሁም በሕገወጥ መንገድ 
ወደሀገር ውስጥ የሚገቡ መድኃኒቶችን ለማስቀረት ኦዲት 
ተጀምሯል፡፡

የተጀመረው የወባ በሽታ መድኃኒቶች ኦዲት 
ከመንግሥት ጤና ተቋማት ተሰርቀው የሚወጡ 
መድኃኒቶች ከመከላከል ጎን ለጎን በሕገወጥ መልኩ ወደ 
ሀገር ቤት የሚገቡ መድኃኒቶችን ለመቆጣጠር እንዲሁም 
የጥራት ሁኔታ ለማወቅ የሚያስችል መሆኑን አቶ ገዛኸኝ 
ተናግረዋል፡፡

በተለይ ከጤና አጠባበቅ ጋር ተያይዞ ችግሩ ምን ያህል 
እንደሆነ ለማሳየትና አግባባዊ የመድኃኒት አጠቃቀም 
እንዲሰፍን ለማድረግ የሚያግዝ መሆኑን የጠቀሱት አቶ 
ገዛኸኝ፤ በሽታው በአንገብጋቢ ደረጃ ላይ ስለሚገኝና 
ሁሉንም የመድኃኒት ዓይነቶች በአንድ ጊዜ ኦዲት 
ለማድረግ የማይቻል በመሆኑ የወባ በሽታ መድኃኒት 
ኦዲት ለማድረግ እንደተመረጠ አስረድተዋል፡፡

እንደ አቶ ገዛኸኝ ገለጻ፤ እስካሁን በኦዲት ሥራው ምን 
ያህል መድኃኒት እንደገባና ለየትኛው ተቋም ምን ያህል 
ደረሰው የሚሉ ሪፖርቶች ተወስዶ የመረጃ ማሰባሰብ 
ሂደት ተጠናቋል፡፡ ኦዲቱ በአዲስ አበባና በዙሪያ ባሉ 15 
ሆስፒታሎች እንዲሁም በሁሉም ክልሎች ይተገበራል፡፡

መድኃኒቶችን ኦዲት ማድረግ የባለሥልጣኑ ኃላፊነት 
ባይሆንም በ2017 በጀት ዓመት በተወሰኑ ጤና ተቋማት 
ላይ የኦዲት ሥራ ለመሥራት አቅጣጫ ተቀምጦ ወደ 
ተግባር ተገብቷልም ነው ያሉት፡፡

እንደ አጠቃላይ ሕገወጥ የመድኃኒት አጠቃቀምና 
ስርጭት ለመግታት የክትትልና ቁጥጥር ላይ በርካታ 
ሥራዎች እየተሠሩ መሆኑን አቶ ገዛኸኝ ተናግረዋል፡፡

የተቋማት የብቃት ማረጋገጫ ማጣራት፣ የምርት 
ጥራትና አያያዝ መፈተሽ፣ ተቋማት የውስጥ ኦዲት 
እንዲያደርጉ ምቹ ሁኔታዎችን መፍጠር እና የአገልግሎት 

ጊዜያቸው ያለፈ መድኃኒቶች በትክክል እንዲወገዱ 
መከታተል ከተሠሩ ሥራዎች ተጠቃሽ መሆናቸውን 
አብራርተዋል፡፡

አቶ ገዛኸኝ አክለውም፤ በሕጋዊ መንገድ ተመዝግቦ 
ያልገባ መድኃኒት ሲሸጡ የተደረሰባቸው አምስት 
መድኃኒት ቤቶች እንዲሁም ሦስት መድኃኒት አከፋፋዮች 
በሕግ እንዲጠየቁ ተደርጎ የንግድ ፈቃዳቸው መሰረዙን 

በሀገር አቀፍ ደረጃ የወባ በሽታ መድኃኒቶች 
ኦዲት ተጀመረ  

አብራርተዋል፡፡
በተጨማሪም በገበያ ላይ ያሉ ምርቶች በሕጋዊ 

መንገድ ተመዝግበው ሀገር ውስጥ የገቡ ስለመሆናቸው፤ 
ያለባለሙያዎች ድጋፍ የሚሸጡ መድኃኒቶችን ለማስቆም 
እና መድኃኒቶች ለተፈለገላቸው ዓላማ ለኅብረተሰቡ 
ተደራሽ እንዲሆኑ በትክክል መቀመጣቸውን ግምገማ 
ተደርጓል፡፡

ሔርሞን ፍቃዱ

አዲስ አበባ፡- በሲዳማ ክልል በአንድ ጀንበር አስር 
ሚሊዮን ችግኝ ለመትከል ዝግጅት መጠናቀቁን የክልሉ 
የደን እና የአካባቢ ጥበቃ ባለሥልጣን ገለፀ፡፡

የሲዳማ ክልል የደን እና የአካባቢ ጥበቃ ባለሥልጣን 
ዳይሬክተር አቶ ሽታዬ ዩሙራ ለኢትዮጵያ ፕሬስ ድርጅት 
እንደገለፁት፤ በሲዳማ ክልል ከሚያዝያ ጀምሮ ችግኝ 
እየተተከለ ቆይቷል፤ በመሆኑም ነሐሴ 13 ቀን 2016 ዓ.ም 
በአንድ ጀንበር አስር ሚሊዮን ችግኝ ለመትከል ዝግጅት 
አጠናቀናል፡፡

ከሚተከለው ችግኝ መካከል ሁለት መቶ ሄክታር 
ላይ አራት መቶ ሺ ችግኞች በመትከል ጊነስ ቡክ ላይ 
ለማስመዝገብ መታቀዱንም ገልፀዋል፡፡ በመርሐ ግብሩ 
የሚተከሉት ችግኞች ስልሳ በመቶ የምግብ ዋስትና 
የሚያረጋግጡ አቮካዶ፣ ማንጎ እና ሌሎች ፍራፍሬዎች 
ሲሆኑ አርባ ፐርሰንቱ የደን ዕፅዋት መሆናቸውን 
ጠቅሰዋል፡፡

የችግኝ ተከላው በሰባት ከተሞች፣ በሠላሳ ስምንት 
ወረዳዎች እና በሃያ አንድ ቀበሌዎች እንደሚከናወን 
ጠቅሰው፤ እስከ አሁን በተሠሩ ያሉ ሥራዎች የጉድጓድ 
ቁፋሮ እንዲሁም በዝናብ ምክንያት የተደፈኑ ጉድጓዶች 
ማፅዳት እና የሚተከሉ ችግኞች የት ቦታ እንደሚተከሉ 
የማመቻቸት ሥራ በአስተባባሪዎች መሠራቱን 
አመልክተዋል፡፡

ኃላፊው የችግኝ ተከላው ለማስተባበር ከፌዴራል 
የመጣ ቡድን መኖሩን ጠቅሰው፤ ኅብረተሰቡ በዕለቱ 
በመገኘት ለመትከል ራሱን ማዘጋጀቱን ጠቁመዋል።  
ቀደም ሲል የተተከለው ችግኝ ከቡና ተከላው ጋር 
መጀመሩን አስታውሰው፤ የተተከለው ችግኝ እስከ 
መጨረሻ እንዲፀድቅ የመንከባከብ ኃላፊነት ቅድሚያ 
እንደሚሰጥ አስረድተዋል፡፡ 

በሲዳማ ክልል በአንድ 
ጀንበር አስር ሚሊዮን ችግኝ 
ለመትከል ዝግጅት ተጠናቋል

አቶ ሽታዬ ዩሙራ

ከ1ኛ ገጽ የዞረ ከ1ኛ ገጽ የዞረ

ገጽ 4

ዜና

በተቋማቱ ተማሪዎች እንዳይቀሩ፣ እንዳይደግሙ ትልቅ 
ቁጥጥር የሚደረግ ቢሆንም የተማሪዎች በቂ የሆነ ዕውቀትና 
ክህሎት ማግኘት ትኩረት አላገኘም፡፡ 

በመሆኑም ይህን ሂደት አልፈው ወደ ኮሌጅ የሚመጡ 
ተማሪዎች በሚሰጣቸው ፈተና ጥሩ ውጤት ማምጣት 
አለመቻላቸው ሊደንቀን አይገባም ሲሉ ያስረዳሉ፡፡

ቅድሚያ ትኩረት በሚያስፈልጋቸው የታችኛው 
ክፍል ተማሪዎች ላይ አልተሠራም የሚሉት በላይ (ዶ/ር)፤ 
ተማሪዎች ለመማር የሚያስፈልጋቸውን መሠረታዊ ብቃት 
መያዝ አለመያዛቸውን እየለኩ ማብቃት የሚያስችል ሥርዓት 
አለመዘርጋቱን ይናገራሉ፡፡

መምህራን ላይም ብዙ ቀሪ ሥራዎች መኖራቸውን 
የሚናገሩት መምህሩ፤ ብቃት ያላቸው መምህራን ወደ ሥርዓቱ 
እንዲገቡ በማድረግ በቂ ሥልጠና እና ድጋፍ እንዳልተሰጣቸው 
ነው የሚገልጹት፡፡ 

እንደ በላይ (ዶ/ር) ገለጻ፤ የትምህርት ሥርዓቱ 
ካልተስተካከለ በስተቀር የመውጫ ፈተና እየተሰጠ ቢሄድም 
አሁን የሚታየው ውጤት እየቀጠለ ይሄዳል፡፡ መንግሥት 
የትምህርት ሥርዓቱን የመቀየር ሂደት በማጠናከር የመሪነት 
ሚናውን ሊወጣ ይገባዋል፡፡

በሌላ በኩል መሠረታዊ ለሆነ ዕውቀት ትልቅ ትኩረት 
መሰጠት እንዳለበትም ያመላክታሉ፡፡

ከፍተኛ ትምህርት ተቋማት ቢገነቡም እንኳን ከታች ክፍል 
ጀምሮ ካልተሠራ ውጤታማ መሆን እንደሚከብድ የሚገልጹት  
በላይ (ዶ/ር)፣ የትምህርት ፋይናንሱ ትኩረት ማድረግ ያለበት 
በታኛው የትምህርት ደረጃ ነውም ይላሉ፡፡

በተጨማሪም የትምህርት ተቋማት ላይ የተጠያቂነት 
ሥርዓት መዘርጋት እንደሚኖርበት አመላክተው፤ ከታችኛው 
የትምህርት ደረጃ ጀምሮ ተማሪዎቻቸውን ብቁ ማድረግ 
ያልቻሉት እንደተቋም መቀጠል እንደማይኖርባቸው 
ምክረሃሳብ ያቀርባሉ፡፡ የተጠያቂነት ትግበራውም 
በመንግሥትና በግል ተቋማት ያለ ልዩነት የሚተገበር መሆን 

እንደሚኖርበትም አመላክተዋል፡፡
በመውጫ ፈተናው 22 የግል ከፍተኛ ትምህርት ተቋማት 

ምንም ተማሪ አለማሳለፋቸው ጥናት ሊደረግበት የሚገባና 
ችግር መኖሩን የሚያመላክት ነው የሚሉት ደግሞ በአዲስ አበባ 
ዩኒቨርሲቲ የሥነ ትምህርት መምህር ካሣ ሚካኤል (ዶ/ር)  
ናቸው፡፡

የትምህርት ጥራት ችግር የግል ከፍተኛ ትምህርት ተቋማት 
ብቻ አይደለም የሚሉት መምህሩ፤ እንደ ሀገር የትምህርት 
ጥራት ችግሮችን ለመቅረፍ መሠራት እንዳለበት ይናገራሉ፡፡

የመውጫ ፈተናው አዲስ ልምምድ በመሆኑ ተቋማቱ 
ተማሪዎችን ዝግጁ በማድረግ ሂደት ላይ ክፍተቶች እንዳሉ 
ጠቁመው፤ የሚዘጋጀውም የመውጫ ፈተና በራሱ በትክክል 
ተማሪዎች የተማሩት መሆኑን ማየት ያስፈልጋል ይላሉ፡፡

የተሰጠው የመውጫ ፈተና ላይ ትንተና መሠራት 
እንደሚኖርበት ጠቁመው፤ ይህ መደረጉ በትምህርት 
ሥርዓቱ እንዲሁም በጥያቄ አዘገጃጀት የሚስተዋሉ ችግሮችን 
ለማስተካከል እና ተማሪዎችም አስፈላጊውን ዝግጅት 
እንዲያደርጉ እንደሚያግዝ ይናገራሉ፡፡

ካሣ (ዶ/ር) አክለውም፤ ኮርስ ኦዲቲንግ መሥራትና 
ፈተናው ሲዘጋጅ የብቃት ትንተና ማዘጋጀት ተገቢ ነው ሲሉ 
ይጠቁማሉ፡፡

ተማሪዎች የሚሰጣቸው የብቃት ማረጋገጫ ፈተና 
ጥቅል በመሆኑ ባለፉት ዓመታት የተማሯቸውን ትምህርት 
ሊዘጋጁባቸው እንደሚገባ ተናግረው፤ ዲግሪ፣ ዲፕሎማ 
ማግኘታቸውን ሳይሆን ብቃቱ ኖሮኝ መመረቅ አለብኝ የሚል 
እሳቤ መያዝ አለባቸው ሲሉ ይገልጻሉ፡፡

የግል ኮሌጆች ለትርፍና እውቅና ብቻ ሳይሆን ለጥራትም 
ሊሠሩ እንደሚገባም ነው የጠቆሙት፡፡

እንደሀገር የተጀመረው የትምህርት ጥራት ሥራ የተሟላ 
ሊሆን የሚችለው፣ ሁለንተናዊ ትብብርና የባለቤትነት 
ስሜት ሲኖር መሆኑን ጠቅሰው፤ ተቋማቱ ለተማሪዎቻቸው 
ተገቢውን ትምህርት በመስጠት ማብቃት ይጠበቅባቸዋል 

ሲሉ ያስገነዝባሉ፡፡  
በተጨማሪም መንግሥትና የግል ተቋማት የትብብር 

መስተጋብር በመፍጠር ግንኙነታቸው በአሠራር ሥርዓት 
የተሟላ እንዲሆን ማድረግ እንደሚያስፈልግ ያብራራሉ፡፡ 

በፈተና ዝግጅት እና በተቋማት ሊስተዋሉ የሚችሉ 
ክፍተቶችን በጥናት፣ በምርምርና የጋራ ትብብር በማድረግ 
ነገ ብቃት ያለው ተማሪ የሚፈጥር ሥርዓት መዘርጋት ተገቢ 
መሆኑን ይገልጻሉ፡፡

በትምህርትና ሥልጠና ባለሥልጣን የከፍተኛ ትምህርት 
ፍቃድ አሰጣጥ መሪ ሥራ አስፈጻሚ ወይዘሮ ሕይወት አሰፋ 
መማር ብቻውን ውጤት እንደማይሆን ጠቅሰው፤ ከፍተኛ 
ትምህርት ተቋማት የሚያስመርቋቸውን ተማሪዎች ብቁ 
ማድረግ እንዳለባቸው ይናገራሉ፡፡

የግል ከፍተኛ ትምህርት ተቋማት የመውጫ ፈተና 
ከሚያስፈትኗቸው ተመራቂዎች መካከል ቢያንስ 25 
በመቶውን ማሳለፍ ይጠበቅባቸዋል ሲሉም ያብራራሉ፡፡

በሂደት እየሠሩ ቢያንስ 50 በመቶ ማሳለፍ የሚችሉበት 
አቅም ላይ መድረስ ያለባቸው በመሆኑ ይህ እንዲሆን አዲስ 
መመሪያ ተግባራዊ ይደረጋል ሲሉ ያስረዳሉ፡፡

ዜጎች ትክክለኛ የከፍተኛ ትምህርት ተቋም መርጠው 
እንዲገቡ የሚያስችልና ተቋማቱም ተመራጭ የሚሆኑበት 
የአሠራር ሥርዓት እንደሚዘረጋ የሚያነሱት ወይዘሮ 
ፍሬሕይወት፤ በቅርቡ ተግባራዊ የሚደረገው የግል ከፍተኛ 
ትምህርት ተቋማት ዳግም ምዝገባ ተቋማቱም የትምህርት 
ጥራትን በማምጣት ተወዳዳሪ እንዲሆኑ በር ከፋች እንደሚሆን 
ይገልጻሉ፡፡

ተቋማቱ በሚሰጡት የትምህርት ጥራት መሠረት 
ተመዝነው የሚመዘገቡና እውቅና ፈቃድ እንደሚሰጣቸው 
ጠቅሰው፤ ዘርፉ ለትርፍ የሚሠራ ሳይሆን ለሀገር ብቁ 
ዜጋ ለማፍራት የሚሠራበት በመሆኑ ተቋማቱ ከዓመታዊ 
ትርፋቸው 25 በመቶውን ትርፍ ለአቅም ግንባታ ማዋል 
እንዳለባቸው ይናገራሉ፡፡

ተጠያቂነት ሊያስከትል...
ማረጋገጡን ይጠቅሳሉ፡፡ 

ዋናው ማነቆ በአዳጊ ሀገራት ያለው የፋይናንስ እጥረት 
መሆኑን ጠቁመው፤ የፋይናንስ እጥረትን ለመፍታት 4ኛው 
የፋይናንስ ለልማት ጉባኤን ለማካሄድ መወሰኑን ተናግረዋል፡፡

እንደ አምባሳደሩ ገለጻ፤ የታዳጊ ሀገራት የዘላቂ ልማት 
ግቦችን ለማሳካት እ.ኤ.አ ከ2015 ጀምሮ ትግል እየተደረገ 
ነው፡፡ ኢትዮጵያም በዚህ ጉዳይ ላይ በግንባር ቀደምትነት 
እየሠራች ነው፡፡ 

ሚዛኑን ያልጠበቀ የዓለም የፋይናንስ ሥርዓት 
እንዲሻሻል ኢትዮጵያ እየጠየቀች መሆኑን የሚያስገነዝቡት 
አምባሳደሩ፤ በቀጣይ ዓመት ስፔን በሚካሄደው 4ኛው ዓለም 
አቀፍ የፋይናንስ ለልማት ጉባኤ ላይ ትልቅ የመወያያ አጀንዳ 
እንደሚሆን ያመላክታሉ፡፡ 

በጉባኤው ታዳጊ ሀገራት የሚወከሉበት፣ አሠራሩ 
ግልጽነት እንዲኖረው እና የታዳጊ ሀገራት ዘላቂ የልማት 
ግቦችን ለማሳካት አስፈላጊው የፋይናንስ ድጋፍ እንዲደረግ 
ግፊት እየተፈጠረ እንደሚገኝ አስቀምጠዋል፡፡ በተጨማሪም 
ዓለም ባንክ አካታች የሆነ ሥራ እንዲሠራና የፋይናንስ 
ድጋፉ አሁን ያለውን ነባራዊ ሁኔታ ያገናዘበ እንዲሆን ትግል 
እየተደረገ ነው ብለዋል፡፡ 

ኢትዮጵያ የዓለም የፋይናንስ ሥርዓት እንዲስተካከል 
ከታዳጊ ሀገሮች ጋር አንድ አይነት አቋም አላት የሚሉት ደግሞ 
በውጭ ጉዳይ ሚኒስቴር የዓለም አቀፍ ተቋማት ጉዳዮች 
ጄኔራል ዳይሬክተር አምባሳደር ልዑልሰገድ ታደሰ ናቸው፡፡ 

የአለም አቀፉ የገንዘብ ሥርዓት ከ1940ዎች ጀምሮ የነበረ 
መሆኑን ጠቅሰው፤ አሁን ያለውን የታዳጊ ሀገሮች የልማት 
ጥማት የሚመልስ እንደማይሆን ያስረዳሉ፡፡ 

ውሳኔ አሰጣጡ እና የገንዘብ ስርጭቱ የአፍሪካ የታዳጊ 
ሀገሮች የልማት ትልሞችን በሚመልስ መልኩ እንደ አዲስ 
መሻሻል አለበትም ባይ ናቸው፡፡ 

ዓለም አቀፍ ተቋማት የገንዘብ አሰጣጥ የሀገር ውስጥን 
የልማት ፍላጎት ከግምት ባስገባ መልኩ ሊደረግ ይገባል ያሉት 
አምባሳደር ልዑልሰገድ፤ ይህ በተለይ ዘላቂ የልማት ግቦችን 
ለመፈጸም አስፈላጊ ጉዳይ መሆኑን ያነሳሉ፡፡ 

እንደ አምባሳደር ልዑልሰገድ ገለጻ፤ ኢትዮጵያ ረዘም ላለ 
ጊዜ አሁን ያለውን የፋይናንስ ሥርዓት የሁሉም ሀገሮች ድምፅ 
የሚሰማበትና ለሁሉም ሀገሮች ልማት የተመቸ መሆን አለበት 
በሚል ሀሳብ ስታቀርብ ቆይታለች፡፡ በቀጣይ የታዳጊ ሀገሮችን 
ፍላጎት በዓለም አቀፍ መድረኮች ማንፀባረቋን ትቀጥላለች፡፡

የአዲስ አበባ የድርጊት አጀንዳ በዋናነት የወሰነው 
ፍትሐዊ የዓለም አቀፍ የፋይናንስ ሥርዓት መዘርጋትን 
ነው ያሉት አምባሳደሩ፤ ጉባኤውን በዚህ ረገድ በስፋት 
መመካከሩን ገልጸዋል፡፡ 

የአዲስ አበባ የድርጊት አጀንዳና በዋናነት የዘላቂ ልማት 
ግቦችን ለማስፈጸም አዲስ አበባ ላይ በተደረገው እ.ኤ.አ 
በ2015 3ኛው ዓለም አቀፍ የፋይናንስ ለልማት ጉባኤ ላይ 
ስምምነት መደረጉንም ያነሳሉ፡፡ 

በዓለም ላይ በቂ የፋይናንስ አቅርቦት አለ የሚሉት 
አምባሳደሩ፤ በፍትሐዊነት ጥቅም ላይ ለማዋል የፖለቲካ 
ቁርጠኝነት ወሳኝ ስለመሆኑ በጉባኤው መልዕክት መተላለፉን 
ይጠቅሳሉ፡፡ 

ለዘላቂ ዕድገት የሀገር ውስጥ ሀብትን ማሰባሰብ ሌላው 
ወሳኝ ጉዳይ መሆኑን እና የሳይንስ፣ ቴክኖሎጂና የፈጠራ 
ጉዳዮች ታዳጊ ሀገሮች በሚፈልጉት መልኩ ሊቀርቡላቸው 
ይገባል የሚሉት ጎልተው የወጡ መልዕክቶች መሆናቸውን 
ገልጸዋል፡፡

እንደ አምባሳደር ልዑልሰገድ ማብራሪያ፤ የታዳጊ 
ሀገሮችን ፍላጎት ለማሳካት፣ ያጋጠማቸውን የዕዳ ጫና እና 
ቀውስ የሚፈታ  የፋይናንስ ሥርዓት ሊኖር ይገባል የሚለው 
በጉባኤው ትኩረት ተሰጥቶታል፡፡ 

ኢትዮጵያም በመሪነትና በማስተባበር የዘላቂ ልማት 
ግቦች የፋይናንስ አቅርቦት እንዲኖር እየሠራች ስለመሆኑም 
አብራርተዋል፡፡

የተባበሩት መንግሥታት የኢኮኖሚ እና ማኅበራዊ 
ጉዳዮች ምክትል ዋና ፀሐፊና የ4ኛው ዓለም አቀፍ የፋይናንስ 
ለልማት ጉባኤ ዋና ፀሐፊ ሊ ጁንዋ በበኩላቸው፤ ዘላቂ 
የልማት ግብን ለማሳካት ዓለም አቀፍ የፋይናንስ ሥርዓት 
በሚሻሻልበት ሁኔታ ላይ ውይይት መደረጉን ጠቅሰው፤ 
ታዳጊ ሀገራት ዘላቂ ልማትን ለማረጋገጥ ከዓለም አቀፍ 
ፋይናንስ ተጠቃሚ ሊሆኑ ይገባል ይላሉ፡፡ 

ለታዳጊ ሀገራት የፈጠራ ሥራዎችን፣ በግብርና ዘርፍ 
እና የአየር ንብረት ለውጥ ለመከላከል ለሚሠሩ ሥራዎች 
አስፈላጊውን የፋይናንስ ድጋፍ በማድረግ ድህነትን መቀነስ 
እና ዓለም አቀፍ ቀውሶችን ማርገብ እንደሚቻል ያስረዳሉ፡፡

በተለይ በአይ ኤም ኤፍና የዓለም ባንክ ውስጥ ታዳጊ 
ሀገራት በቂ ውክልናና ድርሻ እንደሌላቸው መረጃዎች 
ይጠቁማሉ፡፡ ይህን ለማስተካከል ታዳጊ ሀገራት ድምፃቸውን 
ማሰማት መቀጠል እንዳለባቸውም ይመክራል፡፡ 

ለፍትሐዊ...

ለኢንዱስትሪዎች ብቁ የሰው ኃይል ከማፍራት አንጻር 
እና የሚኖረውን ፋይዳ የዘርፉ ምሑራን እንደሚከተለው 
ያብራራሉ፡፡

የትምህርት ሚኒስትር ፕሮፌሰር ብርሃኑ ነጋ በሀገሪቱ 
ከ40 በላይ ዩኒቨርሲቲዎች መኖራቸውን ጠቅሰው፤ በነዚህ 
ዩኒቨርሲቲዎች የትምህርት ተቋማትና ኢንዱስትሪዎችን 
የሚያስተሳስር ሕግ ባለመኖሩ በሚሊዮን የሚቆጠሩ ዜጎችን 
በንድፈሃሳብ ብቻ በማሠልጠን እንዲመረቁ ሲደረግ ቆይቷል።

ሆኖም ሥልጠና እና ትምህርትን በተግባርና በቴክኖሎጂ 
መደገፍ ካልተቻለ ብቁ የሰው ኃይል ማፍራት፣ ተወዳዳሪ 
ኢኮኖሚ መገንባት እና የማኅበረሰቡን ሕይወት መለወጥ 
አይቻልም ይላሉ፡፡ 

ይህን ችግር ለመፍታት እንዲሁም የትምህርት ጥራትን 
ለማረጋገጥ፣ ችግር ፈቺ ጥናትና ምርምር ለማካሄድ፣ ብቁ 
የሰው ኃይል ለማፍራት እና ተወዳዳሪ ኢኮኖሚን ለመገንባት 
የትምህርት ተቋማትና የኢንዱስትሪዎች የትስስር ሕግ 
መውጣቱን ያነሳሉ፡፡ 

ይህንን አዋጅ የሚመለከታቸው ባለድርሻ አካላት 
በፍጥነት ተግባር ላይ በማዋል ዘርፉን ውጤታማ ማድረግ 
እንደሚገባ አሳስበው፤ በኢንዱስትሪዎች የሚደረግ ልምምድ 
ሠልጣኞች በተጨባጭ እውቀትና ክህሎቶችን ይዘው 
እንዲወጡ ከማድረጉም ባሻገር ብቁና ተወዳዳሪ እንዲሆኑ 
ያደርጋቸዋል ሲሉ ያስረዳሉ፡፡

የኢንዱስትሪ ሚኒስትር አቶ መላኩ አለበል በበኩላቸው፤ 
የትምህርት ዘርፉ ከኢንዱስትሪዎች ጋር ካልተሳሰረ በክፍል 
ውስጥ በሚሰጥ ትምህርትና ሥልጠና ብቻ የዘርፉን ችግሮች 
መፍታትና ለውጥ ማምጣት አይቻልም ይላሉ።

የትምህርት፣ የምርምርና የሥልጠና ተቋማት ለሀገር 
ዕድገት ቁልፍ ሚና ከሚጫወቱ ወሳኝ ተቋማት መካከል 
ዋናዎቹ ናቸው የሚሉት ሚኒስትሩ፤ እነዚህን ተቋማት 
ከኢንዱስትሪዎች ጋር በማስተሳሰር እንዲሁም ምርምርን፣ 
ኢኖቬሽንና ቴክኖሎጂን በመጠቀም በሀገሪቱ የሚፈለገውን 
ለውጥ ማምጣት እንደሚገባ ያስረዳሉ፡፡

እንደ አቶ መላኩ ገለጻ፣ በኢትዮጵያ ፈጣን የኢኮኖሚ 
ዕድገት ለማምጣት የሪፎርም ሥራ እየተሠራባቸው ካሉት 
ተቋማት መካከል አንዱ የትምህርት ዘርፉ ነው። በዚህም 
ተማሪዎች በክፍል ውስጥ በሳይንስ ከሚማሩት በተጨማሪ 
ከኢንዱስትሪዎችም በተግባር እንዲማሩ ምቹ ሁኔታን 
በመፍጠር የዘርፉን ስብራት መጠገን ይገባል፡፡

በሌላ በኩል በኢትዮጵያ የአምራች ኢንዱስትሪዎች 
የአስተዳደር እና የክህሎት ችግር እንዳለባቸው ተለይቷል 
የሚሉት አቶ መላኩ፤ ይህንን ችግር መፍታት የሚቻለው 
አምራች ኢንዱስትሪው በምርምር ሲደገፍና የሠለጠነ የሰው 
ኃይል ሲያገኝ በመሆኑ ከትምህርት ተቋማት ጋር በቅንጅት 

መሥራቱ ወሳኝ መሆኑን ያስገነዝባሉ፡፡
በኢንዱስትሪና በትምህርት ዘርፉ ያለውን ትስስር 

ለማጠናከር፣ በሀገሪቱ የተጀመረውን የትምህርትና ሥልጠና 
ጥራትና ተገቢነት ለማረጋገጥ እና የዘርፉን ችግሮች ለመፍታት 
እንደሚረዳ ታምኖበት የወጣውን አዋጅ በተገቢው መልኩ 
ተግባር ላይ ለማዋል የሚመለከታቸው ባለድርሻ አካላት 
ኃላፊነታቸውን ሊወጡ ይገባል ይላሉ፡፡

የትምህርትና የምርምር ዘርፉን ከኢንዱስትሪው ጋር 
በበቂ ሁኔታ ማስተሳሰር ምርታማነትን ይበልጥ ለማሳደግና 
የዘርፉን ችግሮች በዘላቂነት ለመፍታት ወሳኝ መሆኑንም 
አስምረውበታል፡፡

የትስስር አዋጁ በተለይ ተማሪዎች በንድፈ ሃሳብ 
የሚያገኙትን እውቀት ወደ ተግባር በመለወጥ ኢንዱስትሪውን 
ለመደገፍና በጋራ ለመሥራት ከፍተኛ ሚና እንደሚኖረው 
ያስረዳሉ፡፡

ትምህርት፣ ሥልጠናና ምርምርን ማበረታታት ፈጣን 
የኢኮኖሚ እድገት ለማምጣት እንደሚያስችል የሚጠቅሱት 
አቶ መላኩ፤ ለስኬታማነቱ የትምህርት ተቋማቱን 
ከኢንዱስትሪዎች ጋር ማስተሳሰር ወሳኝ ነው ሲሉ ይገልጻሉ፡፡

በትምህርት ሚኒስቴር የከፍተኛ ትምህርት ልማት 
ዘርፍ ሚኒስትር ዴኤታ አቶ ኮራ ጡሹኔ በበኩላቸው፤ 
የትስስር አዋጁ ተበታትኖ የቆየውን የትምህርት ተቋማትና 
የኢንዱስትሪ ግንኙነት የሚያጠናክር እና አብረው መሥራት 
የሚያስችላቸውን ሕጋዊ ሽፋን የሚሰጥ መሆኑን ይናገራሉ።

ከዚህ በፊት በነበረው አሠራር ተማሪዎች በትምህርት 
ተቋማት ውስጥ ሆነው በኢንዱስትሪ ውስጥ የተግባር 
ልምምድ እንዲያደርጉ ከማድረግ አንፃር ተጠያቂነት የሰፈነበት 
አሠራርና የፖሊሲ ማዕቀፍ አለመኖሩን ያስታውሳሉ፡፡ 

አሁን ላይ የትስስር አዋጅ እንዲፀድቅ መደረጉ 
ተማሪዎች ከትምህርት ተቋማት ከመውጣታቸው በፊት 
በኢንዱስትሪዎች የሚያስፈልገውን እውቀት ይዘው 

እንዲወጡ የሚያደርግ መሆኑን ነው የተናገሩት፡፡
የትስስር አዋጁ የትምህርት ተቋማትንና ኢንዱስትሪዎችን 

ተጠቃሚ የሚያደርግ ነው የሚሉት ሚኒስትር ዴኤታው፤ 
ተማሪዎች በቀጣሪ ድርጅቶች ላይ በሚያደርጉት የተግባር 
ልምምድ ሀገሪቱ ምን ያስፈልጋታል የሚለውን የተረዱና 
ለሥራው ዓለም ዝግጁ የሆኑ ምሩቃንን ለማፍራት 
እንደሚያስችል ያስገነዝባሉ፡፡

በትምህርት ተቋማት ያለውን ሳይንሳዊ እውቀትና 
በኢንዱስትሪዎች ያለውን ተግባር ማገናኘት ሲቻል የተሟላ 
ሥነምሕዳር ይፈጥራል ይላሉ፡፡

በዚህም የሀገሪቱን ችግሮች በዘላቂነት መፍታት፣ 
ቴክኖሎጂን፣ ኢንዱስትሪዎችንና ፈጠራን ማስፋፋት፣ 
የትምህርትና የሥልጠና ጥራትን ማረጋገጥ እንዲሁም 
ለመቀጠር ሳይሆን ለፈጠራ ዝግጁ የሆኑ ምሩቃንን ማፍራት 
እንደሚቻል ያስረዳሉ፡፡

እንደ ሚኒስትር ዴኤታው ገለጻ፣ የትስስር አዋጁ ብቁ 
ዜጋን ማፍራት የሁሉም ኃላፊነት መሆኑን የሚያመላክት 
ነው፡፡ አዋጁም ሁለቱንም ተቋማት ተጠቃሚ የሚያደርግ 
ነው፡፡ 

የትስስር አዋጁ የሀገሪቱ የትምህርት ጥራትና 
የኢንዱስትሪዎች ምርታማነት ላይ ተጨባጭ ለውጥ 
የሚያስገኝ በመሆኑ ለተግባራዊነቱ ትኩረት ማድረግ 
እንደሚገባ ያሳስባሉ፡፡  

በአዋጁ መሠረት ሥራውን ለማስፈጸም ሀገር አቀፍ 
የትስስር ምክር ቤት ተቋቁሞ ትምህርት ሚኒስቴር ዋና 
ሰብሳቢ፤ ኢንዱስትሪ ሚኒስቴር ደግሞ ምክትል ሰብሳቢ 
ሲሆን በትብብር የሚሠሩ በርካታ ተቋማት በሥሩ 
እንደሚይዝ መረጃዎች ያሳያሉ፡፡

አዋጁ ንድፈሃሳባዊነትን ወደ ተፍታታ እጅ የሚቀይር እና 
በክህሎትና በዕውቀት የዳበረ ዜጋ ለመፍጠር አጋዥ በመሆኑ 
ለተግባራዊነቱ ትኩረት ተሰጥቶ ሊሠራ ይገባል እንላለን፡፡

ንድፈ ሃሳብን ከተግባር...
ከ1ኛ ገጽ የዞረ

ፕሮፌሰር ብርሃኑ ነጋ          አቶ መላኩ አለበል          አቶ ኮራ ጡሹኔ

ርዕሰ አንቀፅ ነፃ ሃሳብ
ይህ አምድ በተለያዩ ፖለቲካዊ ኢኮኖሚያዊና 

ማህበራዊ ጉዳዮች ዙሪያ ዜጎች ነፃ ሀሳባቸውን 
የሚሰጡበት ነው።በዓምዱ ላይ የሚወጡ ጽሁፎች 

የዝግጅት ክፍሉን አቋም አያመለክቱም።

ግንቦት 30 ቀን 1933 ዓ.ም ተቋቋመ

አዲስ ዘመን
የኢትዮጵያ ፕሬስ ድርጅት ዋና ስራ አስፈጻሚ

ስልክ ቁጥር - 011-126-42-22
ኢሜል ፡- epa@press.et

ዋና አዘጋጅ
አንተነህ ኃ/ብርሃን ወ/መድህን 

አድራሻ 
ንፋስ ስልክ ላፍቶ ክ/ከ 

ኢሜይል - anteneh.hailebirhan@press.et
ስልክ ቁጥር - 011-1-26-42-40

የገበያ ልማትና ፕሮሞሽን ዘርፍ
ኢሜይል - etpresspromotion@gmail.com 

ስልክ - 011-126-43-41
ፋክስ - 011-811-13-15

የዝግጅት ክፍል ፋክስ - 251-011-1-56-98-62

ማከፋፈያ :- ስልክ ቁጥር - 011-157-02-70

የማስታወቂያ መቀበያ ክፍል
ስልክ ቁጥር - 011-156-98-73
ፋክስ - 011-126-58-12
ቴሌግራም - 097- 608-47-07 - Press

የማስታወቂያ ሽያጭ ማስተባበሪያ
ስልክ - 011-1-26-43-39

የአዲስ ዘመን ማኔጂንግ ኤዲተር
ወንድወሰን ሽመልስ ታደሰ 
ስልክ፡- 011 126 4200 
Email:- wendweson.shimelis@press.et

       wendwesonshimelis@gmail.com 

የዜና ማዕከል ዋና አዘጋጅ 

ወርቁ ማሩ
Email:- workumaru2@gmail.com

የአዲስ ዘመን ምክትል ዋና አዘጋጆች 
• ኃይሉ ሣህለድንግል
• እስማኤል አረቦ
• ቦጋለ አበበ  

ቡና ከኢትዮጵያ አልፎ የአፍሪካውያን የኢኮኖሚ ዋልታ እና የኑሮ መሠረት ነው። ከአፍሪካ ሀገራት 
32 የሚጠጉት ኢኮኖሚያቸው የተመሠረተው ቡና ላይ ሲሆን 70 በመቶ የሚጠጉ አፍሪካውያንም 
ገቢያቸው የተሳሰረው ከቡና ጋር ነው። በአጠቃላይ ከየትኛውም ምርት በላቀ መልኩ ቡና የአፍሪካውያን 
የገቢ ምንጭ ነው ማለት ይቻላል። ይህንኑ መሠረት በማድረግም የአፍሪካ ኅብረት ሰሞኑን ቡናን 
በስትራቴጂክ ሸቀጥነት ዕውቅና ሰጥቶታል። 

የአፍሪካ ኅብረት ያሳለፈው ውሳኔ ቡና በዓለም ላይ ያለውን ተፈላጊነት ከፍ እንዲል ከማድረጉም 
ባሻገር በዘርፉ የሚታዩትን የምርታማነት፤ የተጠቃሚነትና ዕሴትን ጨምሮ ለገበያ የማቅረብ ችግሮችን 
ለመቅረፍ በር የሚከፍት ነው። ከዚህም ባሻገር  በዘርፉ ውስጥ ያሉትን አምራቾች ተጠቃሚነት 
ለማረጋገጥ ትልቅ ርምጃ ነው።

አፍሪካ የቡና መገኛና እና ዋነኛ አምራች ብትሆንም ከዘርፉ ያላት ተጠቃሚነት እዚህ ግባ የሚባል 
አይደለም። መረጃዎች እንደሚያሳዩት በዓለም ላይ 250 ሚሊዮን የሚሆኑ ሰዎች ኑሯቸው ቀጥታ ከቡና 
ጋር የተያያዘ ሲሆን በቀን በአማካኝ 2ነጥብ 8 ቢሊዮን የሲኒ ቡናዎች ለገበያ ቀርበው ይሸጣሉ። በዚህም 
በዓመት እስከ 100 ቢሊዮን ዶላር የሚንቀሳቀስበት ግዙፍ ዘርፍ ለመሆን በቅቷል። ሆኖም የዘርፉ ዋነኛ 
ተዋናዮች የሆኑት አምራች አርሶ አደሮች የሚያገኙት ገቢ ከአንድ ስድስተኛ ያነሰ ነው።

እንደ አሕጉርም ቢሆን አፍሪካ ከቡና ምርት ተጠቃሚ አይደለችም። እ.ኤ.አ. በ2023 በዓለም አቀፍ 
ደረጃ 495 ቢሊዮን ዶላር ገቢ ከቡና ምርት የተገኘ ሲሆን አፍሪካ ከዚህ ውስጥ ያገኘችው ከአንድ 
በመቶ በታች መሆኑን ጥናቶች ያሳያሉ። በመሆኑም የቡና ዘርፍ ለዘመናት ኢ-ፍትሐዊነት የነገሠበትና 
አፍሪካውያንም ከሃብታቸው በአግባቡ መጠቀም እንዳልቻሉ አመላካች ነው።

ይህንኑ ችግር ከመሠረቱ ለመለወጥ በነሐሴ ወር 2015 ዓ.ም በካምፓላ በተካሄደው የቡድን 25 
የአፍሪካ ቡና አብቃይ ሀገራት ጉባኤ የቡና ምርትና ምርታማነትን ለማሳደግና ንግዱን ለማስፋፋት ቡናን 
ከአፍሪካ ኅብረት አጀንዳ የማጣጣምና የኅብረቱ ስትራቴጂክ ሸቀጥ ሆኖ እንዲሰየም ውሳኔ አሳልፏል።

በመቀጠልም ባለፈው የካቲት ወር 2016 ዓ.ም በተካሄደው 37ኛው የአፍሪካ የመሪዎች መደበኛ 
ጉባዔ ላይ ቡናን  የአፍሪካ ኅብረት 2063 አጀንዳ እንደ አንድ ስትራቴጂካዊ ሸቀጥ ያፀደቀ ሲሆን 
የአፍሪካ ቡና አብቃይ ሃገራት ድርጅትንም የአፍሪካ ኅብረት ልዩ ኤጀንሲ አድርጎ መሾሙ ይታወቃል።። 

 ቡና የኅብረቱ ስትራቴጂካዊ ሸቀጥ ተደርጎ  መሰየሙ ከኢኮኖሚ አንጻር ትልቅ ለውጥ የሚያመጣ 
ነው። ውሳኔው ለአፍሪካ  ቡና አምራች ገበሬዎች መልካም ዜና ነው። ከዚህም ባሻገር ከአንዱ የአፍሪካ 
ጫፍ ወደ ሌላኛው የአሕጉሪቱ  ጫፍ ቡናን በተመሳሳይ ታሪፍ፣ ጥራት፣ ሕግና መመዘኛ መገበያየት 
እንዲቻል በማድረግ ለአፍሪካ ሀገራት ነፃ የንግድ ስምምነት እውን መሆን የላቀ ድርሻ ያበረክታል  ።

የአፍሪካ ሀገራትም በቡና ምርት ዙሪያ የተባበረ ድምፅ እንዲኖራት የሚያደርግ ከመሆኑ ባሻገር 
ዓለም ላይ ቡናን በተመለከተ የትኛውም ውሳኔ ላይ በአንድ ድምፅ እንዲወስኑና በቡና አምራቾች ላይ 
የሚደርሰውን ብዝብዛ በጋራ እንዲከላከሉ በር ይከፍታል።

የአፍሪካ ኅብረት ውሳኔ በእጅጉ ከሚጠቅማቸው ቡና አምራችና ላኪ ሀገራት አንዷና ዋነኛዋ 
ኢትዮጵያ ነች። ኢትዮጵያ የቡና መገኛና እና በአፍሪካም ቀዳሚዋ ቡና ላኪ ሀገር ብትሆንም በተዛባ 
የግብይት ሠንሠለት ምክንያት ተገቢውን ጥቅም ሳታገኝ ቆይታለች። ውሳኔውም የተዛባውን የንግድ 
ሠንሠለት በማስተካከል ኢትዮጵያና መሰል ሀገራት ተገቢውን ጥቅም እንዲያገኙ የሚያስችል ነው።

ኢትዮጵያ ዘንድሮ ለመጀመሪያ ጊዜ ከቡና የወጪ ንግድ አንድ ነጥብ አራት ቢሊዮን ዶላር ያገኘች 
ሲሆን በቀጣይም በመጠንም ሆነ በገቢ ረገድ የኢትዮጵያ የቡና ዘርፍ መነቃቃት እንደሚኖረው 
ይታመናል።

በተለይም ኢትዮጵያም የአፍሪካ ቡና አብቃይ ድርጅትን በሊቀመንበርነት እንድትመራ መደረጉ 
የኢትዮጵያን ቡና ለሌሎች ሀገራት ለማቅረብ፣ ለመገበያየት እና የንግድ መዳረሻዎችን ለማስፋት ትልቅ 
ዕድል ይዞ የመጣ ነው ።

በአጠቃላይ የአፍሪካ ኅብረት ቡናን ዋነኛ ስትራቴጂክ ሸቀጥ አድጎ መውሰዱ ከ70 በመቶ በላይ 
የሚሆነውን በቡና ላይ ኢኮኖሚውን የተመሠረተውን አፍሪካዊ ከመጥቀሙም ባሻገር አፍሪካውያን 
የተፈጥሮ ሃብታቸውን በአግባቡ እንዲጠቀሙ የሚያነሳሳ ነው!

ቡና ስትራቴጂክ ሸቀጥ መደረጉ አፍሪካውያን የተፈጥሮ 
ሀብታቸውን በአግባቡ እንዲጠቀሙ የሚያነሳሳ ነው ! እስማኤል አረቦ 

መንግሥት የማክሮ ኢኮኖሚ ማሻሻያ ፕሮግራም 
ይፋ አድርጓል። አዲሱ የሀገር በቀል ኢኮኖሚ ማሻሻያ 
ፕሮግራም  የማክሮ ኢኮኖሚ መረጋጋትና ዘላቂነትን 
በሚደገፍ ዘመናዊና ጤናማ የማክሮ ኢኮኖሚ ፖሊሲ 
ማዕቀፍ ለመመሥረት የሚያስችል ነው። 

ማሻሻያው ፈጠራን የሚያበረታታና ምቹ 
የኢንቨስትመንትና የንግድ ዘርፍ ከባቢና ተወዳዳሪነትን 
የሚያሳድግ ይሆናል ተብሎ ታምኖበታል። የሀገር ውስጥ 
ምርትና ምርታማነት አቅምን የሚያጠናክርና ጥራት 
ያለው አገልግሎትን በብቃት ለማቅረብ የመንግሥትን 
አቅም ማሳደጊያ እንደሚሆንም ይጠበቃል ። 

ማሻሻያው ኢትዮጵያን ተወዳዳሪ ወደሆነና 
በገበያ ላይ ወደተመሠረተ የውጭ ምንዛሪ ሥርዓት 
እንደሚያሸጋግራትና በኢኮኖሚ ውስጥ ለረጅም ጊዜ 
ተንሰራፍቶ የቆየውን የማክሮ ኢኮኖሚ አለመረጋጋትና 
መዛባት እንደሚያሻሽል  ታምኖበታል።

ማሻሻያው ቀጣዩን የኢትዮጵያን የዕድገት ደረጃና 
ከቀረው የዓለም ሀገራት ጋር ያላትን እና እያደገ የመጣውን 
ትስስር ለማጠናከር የሚረዳ ነው። የውጭ ምንዛሪ 
ማሻሻያው የሀገሪቱ የውጭ ምንዛሪ ገቢ በተገቢው 
መንገድ ወደ ሀገር ውስጥ መግባቱንና ለነዋሪዎችና 
ለአምራች ዘርፎች ጥቅም መዋሉን ለማረጋገጥ ይረዳል። 

ከውጭ የሚገቡ ምርቶችን በሀገር ውስጥ 
የሚያመርቱ ኢንዱስትሪዎችን ያበረታታል፤ የማምረት 
ሥራቸውን እንዲያስፋፉና የገበያ ድርሻቸውን 
እንዲያሳድጉ ይረዳቸዋል። በኢንዱስትሪና በፍጆታ 
ዕቃዎች ምርት ዘርፎች የተሠማሩ ተኪ ኢንዱስትሪዎች፣ 
በተለይም በአሁኑ ወቅት ‹‹ኢትዮጵያ ታምርት›› በተሰኘው 
ዕቅድ ውስጥ ተሳታፊ የሆኑ በርካታ ኢንዱስትሪዎች፣ 
ከማሻሻያው ተጠቃሚ ይሆናሉ ተብሎ ይታመናል። 

ሆኖም ሁለንተናዊ ለውጥ ያረጋግጣል የተባለለት 
የማክሮ ኢኮኖሚ ማሻሻያው የተፈለገውን ውጤት 
እንዲያመጣ ጎን ለጎን ሊሠሩ የሚገባቸው ተግባራት 
አሉ። ከእነዚህ ውስጥ የመጀመሪያው በማሻሻያው 
ምክንያት ሊፈጠር በሚችል የዋጋ ግሽበት ዝቅተኛውን 
የኅብረተሰብ ክፍል ሊጠብቁ የሚችሉ ስልቶችን 
በማያቋርጥ መልኩ መተግበር ነው።

በብዙ ሀገራት እንደታየው የማክሮ ኢኮኖሚ 
ማሻሻያ ሲደረግ እና የገንዘብ ማስተካከያ ፖሊሲ ሲሻሻል 
አብረው ከሚከሰቱ ችግሮች ቀዳሚው የዋጋ ግሽበት 
ነው። ይህ ደግሞ በመጀመሪያ የሚጎዳው ዝቅተኛውን 
የኅብረተሰብ ክፍል ነው። ስለዚህም ይህን የኅብረተሰብ 
ክፍል ሊታደግ የሚችል አቅጣጫ ማስቀመጥና በአግባቡ 
መተግበርም ይገባል።

የማክሮ ኢኮኖሚ ማሻሻያው በተተገበረበት ወቅት 
እንደተገለጸው በሕዝቡ በተለይም አነስተኛ ገቢ ባላቸው 
ላይ ሊደርስ የሚችለውን ጫና ለማቃለል መንግሥት 
ከውጭ የሚገቡ የአንዳንድ መሠረታዊ ሸቀጦችን ዋጋ 
በጊዜያዊነት እንደሚደጉም መንግሥት ይፋ አድርጓል። 

በዚህም ነዳጅን፣ ማዳበሪያን፣ መድኃኒትና 
የምግብ ዘይትን የመሳሰሉ ከውጭ የሚገቡ የአራት 
መሠረታዊ ሸቀጦች የዋጋ ጫና በአንድ ጊዜ ወደ ሸማቹ 
እንዳይተላለፍ መወሰኑ አንድ እርምጃ ነው።  ያለውን 
የገንዘብ ምንጭ በመጠቀምና የመንግሥትን የበጀት 
ጉድለት በማያባብስ መልኩ ለመንግሥት ሠራተኞች 
የኑሮ ውድነት መደጎሚያ ደሞዝ ለመጨመር መታሰቡና  
በከተማም ሆነ በገጠር ለሚገኙ በሚሊዮን ለሚቆጠሩ 
አነስተኛ ገቢ ላላቸው ቤተሰቦች የሚደረገው የሴፍቲኔት 
እርዳታ በከፍተኛ ደረጃ እንዲያድግ መደረጉ በበጎ ጎኑ 
የሚታይ ነው። 

ሆኖም እነዚህ እርምጃዎች ውጤት እንዲያመጡ 
የመንግሥት ክትትልና ቁጥጥር ያስፈልጋቸዋል። 
በተለይም የኢኮኖሚ ሪፎርሙን ተከትሎ የዋጋ ጭማሪ 
የሚያደርጉ ነጋዴዎች መበራከታቸው የመንግሥት 
ቁጥጥርና እርምጃ ወሳኝ መሆኑን የሚያመላክቱ ናቸው።

መንግሥት የኢኮኖሚ ማሻሻያ ሪፎርም ማድረጉን 
ባስታወቀበት በጥቂት ደቂቃዎች ውስጥ ሸቀጦችን 
በመደበቅ፤ በማከማችትና ከልካቸው በላይ ዋጋ 
በመቆለል የሸቀጦች ዋጋ እንዲንር እና ኑሮ ውድነቱ 
እንዲባባስ ለማድረግ ሲሞክሩ ታይተዋል። ስለዚህም 
የድሃው ኑሮ በእነዚህ ስግብግቦች እንዳይነጠቅ 
መንግሥት ቆንጠጥ ያለ እርምጃ ሊወስድ ይገባል።

ከዚሁ ጎን ለጎን ምርትና ምርታማነትን ማሳደግ 

የማክሮ ኢኮኖሚ ለውጡ መሬት እንዲነካ እና የታሰበው 
የኢኮኖሚ መነቃቃት እንዲፈጠር ያስችላል። የትኛውም 
አይነት የኢኮኖሚ ማሻሻያ ውጤት ሊያመጣ የሚችለው 
በሀገር ውስጥ ምርትና ምርታማነት ሲያድግ ብቻ ነው።

በዚህ ረገድ ቀደም ሲል የተጀመሩ ሥራዎች አሉ። 
በተለይም በግብርናው ዘርፍ የታየው ምርታማነት 
አበረታች ነው። የሀገሪቱን መልክዓ ምድርና የአየር 
ፀባይን መሠረት ያደረጉ ሥራዎች በመሠራታቸው ጤፍን 
የመሳሰሉ ምርቶች ምርታማነት ከመጨመሩም ባሻገር 
ኢትዮጵያ በታሪኳ አምርታቸው የማታቃቸው የበጋ 
ስንዴና ሩዝን የመሳሰሉ ሰብሎች ከራስ ፍጆታ አልፈው 
ለውጭ ገበያም ለመቅረብ ችለዋል።

ጤፍን ብንመለከት የለውጡ መንግሥት እውን 
እስከሆነበት ጊዜ ድረስ በአጠቃላይ የነበረው ዓመታዊ 
ምርት ከ300 ሚሊዮን ኩንታል ብዙም የዘለለ 
አልነበረም። ባለፉት አምስት ዓመታት ጤፍን በክላስተር 
ማረስ በመቻሉ ምርቱ  በጥቂት ዓመታት ውስጥ 
ዓመታዊ ምርቱ 639 ሚሊዮን ኩንታል ሊደርስ ችሏል። 
ዘንድሮም ከ800 ሚሊዮን ኩንታል በላይ ለማምረት 
ጥረቶች ተጀምረዋል።

ባለፉት አምስት ዓመታት ኢትዮጵያ በአዲስ የልማት 
ጎዳና እንድትራመድ ካደረጓት የግብርና እንቅስቃሴ 
አንዱ የስንዴ ልማት ነው። ቀደም ሲል በጥቂት 
መጠን፤ በተወሰኑ አካባቢዎች፤ በክረምት ብቻ ይመረት 
የነበረውን የስንዴ ልማት ወደ በጋም በማሸጋገር የስንዴ 
ምርትን ከራስ ፍጆታ አልፎ ለውጭ ገበያም የማቅረብ 
አቅም ላይ ተደርሷል።

ኢትዮጵያ እንደ ስንዴው ሁሉ ለሩዝ ምርት 
ትኩረት በመስጠት ከሀገራዊ ፍጆታ አልፎ ለውጭ ገበያ 
ለመላክ በትኩረት በመሥራት ላይ ትገኛለች። ዘንድሮም 
80ሚሊዮን ኩንታል በማምረት ከሀገር ውስጥ ፍጆታ 
አልፎ ለውጭ ገበያ ለማቅረብ ጥረቶች እየተደረጉ ነው። 
አበረታች ውጤቶችም መታየት ጀምረዋል።

የሀገሪቱን የውጭ ምንዛሪ ከ35-40 በመቶ 
የሚሸፍነው ቡናም ምርታማነቱ ጨምሯል። 500ሺ 
የነበረው ዓመታዊ ምርትን ወደ 800ሺ ማሳደግ 
ተችሏል። በዚህም 700ሚሊዮን ዶላር የነበረው የውጭ 
ገቢ ወደ 1ነጥብ 4 ቢሊዮን ዶላር ሊደርስ ችሏል። የሻይና 
ቅመማ ቅመም ዘርፍን ምርታማነት ማሳደግ በመቻሉ 
ለሀገሪቱ እስከ 20 ሚሊዮን ዶላር የማምጣት አቅም ላይ 
ደርሷል።

ከዚህ በሻገርም በሌማት ትሩፋት ንቅናቄ በሁሉም 
ክልሎች ከፍተኛ ምርታማነት ታይቷል። በማር፤ 
በእንስሳትና በእንስሳት ተዋፅዖ፣ በጓሮ አትክልትና 
በፍራፍሬ ምርት ላይ የጎላ ለውጥ መጥቷል። በዚህም 
ዜጎች እየተፈጠረ ያለውን የዋጋ ግሽበት እንዲቋቋሙ፣ 
ተጨማሪ የሥራ ዕድል እንዲያገኙና ብሎም ከራሳቸው 
ተርፎ ለገበያ እንዲያቀርቡ አስችሏል።

በአጠቃላይ በግብርናው ዘርፍ ያለው መሻሻል 
ስንዴን፤ ሩዝንና አቦካዶን የመሳሰሉ ምርቶችን ከሀገር 
ውስጥ አልፎ ለውጭ ገበያም እንዲቀርብ ያደረገ ነው። 
ይህ ደግሞ በውጭ ታዛቢዎች ጭምር የተመሰከረለትና 
ኢትዮጵያም በግብርናው ዘርፍ እምርታ እያሳየች 
መምጣቷን ያሳየ ነው። እነዚህ የምርታማነት ጥረቶች 
ተጠናክረው ከቀጠሉ የታሰበው የማክሮ ኢኮኖሚው 
ማሻሻያው የሚፈለገውን ውጤት ይዞ እንደሚመጣ 
ማሳያዎች ናቸው።

በኢንዱስትሪው ዘርፍም ምርታማነትን ማሳደግ 
ይገባል። በአሁኑ ወቅት በግብዓትና በውጭ ምንዛሪ 
እጥረት ኢንዱስትሪዎች ካላቸው አቅም እያመረቱ 
ያሉት ከ50 በመቶ ብዙም የዘለለ አይደለም። በሌላ 
በኩልም ከውጭ የሚገባውን ምርትም በመተካት 
ረገድ ከ40 በመቶ የዘለለ ድርሻ የላቸውም። ስለዚህም 
ኢንዱስትሪዎች ያሉባቸውን የውጭ ምንዛሪ እና 
የግብዓት እጥረት በመቅረፍ በሙሉ አቅማቸው 
እንዲያመርቱ ማበረታታት ያስፈልጋል። ከውጭ 
የሚገቡ ምርቶችንም ሽፋን ከ40 በመቶ ወደ 70 በመቶ 
ማሳደግ ይገባል። ይህ ሲሆን ኢንዱስትሪዎች የሀገር 
ውስጥ ፍጆታን ከመሸፈን አልፈው የውጭ ምንዛሪንም 
ማስገኘት ይችላሉ።

ከዚሁ ጎን ለጎንም የቢሮክራሲ ማነቆዎችን መፍታትና 
በቴክኖሎጂ የታገዙ አገልግሎቶችን ማስፋፋት ትኩረት 
ሊሰጠው ይገባል። ከሁሉም በላይ ግን ሠላም እንዲሰፍን 
መሥራት እና ግጭትን ማስወገድ የሁሉም ዜጋ ትኩረት 
ሊሆን ይገባል።

የማክሮ ኢኮኖሚ ማሻሻያው  ውጤታማ እንዲሆን

ነፃ ሃሳብ
ፖለቲካ እና ወቅታዊ

ቁምላቸው አበበ በአማራ ባህል፣ ቱሪዝምና ማስታወቂያ ቢሮ፤ በኢትዮጵያ ዜና አገልግሎት፤ በደቡብ መገናኛ ብዙኀን፤ በጋዜጠኝነትና በታሪክ ባለሙያነት ያገለገሉ ሲሆን፤ የደቡብ ኤፍ ኤምን 

ከባልደረቦቻቸው ጋር በመሆንም አቋቁመዋል።  በፌዴራል ውሃ ስራዎች ኮንስትራክሽን ድርጅትና በአለ በጅምላ በኮሙዩኒኬሽን ዳይሬክተርነት አገልግለዋል።      ከአአዩ በቋንቋና ታሪክ 

የመጀመሪያ ዲግሪያቸውን የሰሩ ሲሆን፤ በዚሁ ዩኒቨርሲቲ በጋዜጠኝነትና ኮሙዩኒኬሽን ሁለተኛ ዲግሪያቸውን በማጠናቀቅ ላይ እያሉ ባጋጠማቸው ድንገተኛ ህመም ተስተጓጉሏል። ጥልቅ 

ሀሳብ ያዘሉ ወቅታዊ ጉዳዮች ላይ የሚያተኩሩ ፁሑፎችን በማህበራዊ ሚዲያና በተለያዩ ጋዜጦች በማውጣት ይታወቃሉ።        

በቁምላቸው አበበ ይማም (ሞሼ ዳያን) 
fenote1971@gmail.com

በሀገራችን የተለያዩ አካባቢዎች እየጣለ ያለው 
ከባድ ዝናብ የመሬት መንሸራተትን ጨምሮ የጎርፍ 
መጥለቅለቅን እያስከተለ በመሆኑ በሰዎች ሕይወት 
በንብረትና በኢኮኖሚው ላይ ጫና እያሳደረ ነው። በጎፋ 
በተከሰተው የመሬት መንሸራተት በመቶዎች የሚቆጠሩ 
ዜጎች ሕይወት አልፏል። ንብረት ወድሟል። ዜጎች 
በክረምት በዚህ ጭንቅ ሰዓት ከቀያቸው ተፈናቅለዋል። 
የመሬት መንሸራተቱ እንዲሁ በወላይታና በሌሎች 
አካባቢዎች ተከስቶ ሰዎች ሞተዋል። ንብረት 
ወድሟል። ወገኖቻችን ተፈናቅለዋል።

የአየር ንብረት ለውጥ እንበለው የከባቢ አየር 
ሙቀት ሰደድ እሳት፣ ከባድ ዝናብና ጎርፍ፣ ድርቅ 
እያስከተለ የበለጸጉ ሀገራትን ሳይቀር እየተፈታተነ 
ይገኛል። በአሜሪካ ግዛቶች፣ በአውሮፓ በግሪክ፣ 
በስፔን፣ በፈረንሳይ፣ በእስያ በቻይና፣ በአፍሪካ 
ሀገራችንን ጨምሮ በበርካታ ሀገራት፣ በላቲን አሜሪካ 
የጎርፍ መጥለቅለቅ፣ የሰደድ እሳትና የሱናሚ አደጋ 
ዜጎችን እያፈናቀለ፣ ሕይወት እየቀጠፈ፣ በአንዳንድ 
ሀገራት ላይ ደግሞ የህልውና ስጋት እየደቀነ ይገኛል።

የበለጸጉ ሀገራት ሳይቀር ዜጎቻቸውን ከዚህ አደጋ 
ለመታደግ ሲቸገሩ እየታዘብን ነው። ይህን የታዘቡት 
የቬኒዞላ የቀድሞው ፕሬዚዳንት ሁጎ ቻቬዝ አሜሪካ 
በኤልኒኒዮ ክፉኛ መፈተኗን፤ ኩባ እንደ ኤልኒኒዮ 
ወይም እንደ ሱናሚ ያለ የተፈጥሮ አደጋ ሲያጋጥማት 
ውሻና ዶሮ ሳይቀር ከአደጋ ቀጣና አካባቢ ስታወጣ 
አሜሪካ ግን ዜጎቿን በቅጡ መታደግ ይቸግራታል 
ሲሉ መተቸታቸው ይታወሳል። ይህ የተደራጀ የቅድመ 
ማስጠንቀቂያ ሥርዓት ላላቸው ሀገራት እንኳ ምን 
ያህል ፈታኝ እንደሆነ ያሳያል።

አደጋው  የሚደርሰውን ሰብዓዊና ቁሳዊ ጉዳት 
ለመቀነስ የቅድመ ማስጠንቀቂያ ጥናቶች ዛሬም 
የማይተካ ሚና እንዳላቸው መዘንጋት የለበትም። 
የቅድመ ማስጠንቀቂያ ሥርዓቶች Early Warn-
ing Systems (EWS) በድርቅ፣ በጎርፍ እና በሌሎች 
አደጋዎች በተደጋጋሚ የምትጎዳ ሀገር በሆነችው 
ኢትዮጵያ የተፈጥሮ አደጋዎችን ተፅእኖ በመቀነስ 
ረገድ ወሳኝ ሚና ይጫወታሉ። ከቅድመ ማስጠንቀቂያ 
የሥርዓቶች ዋና ዋናዎችን እንመልከት፦
1.ወቅታዊ መረጃን ማሰራጨት፦ስለሚመጡ 

አደጋዎች ወቅታዊ ማንቂያዎችን ያቀርባል፣ ይህም 
ማህበረሰቦች እንዲዘጋጁ እና ተገቢውን ምላሽ 
እንዲሰጡ ያስችላቸዋል። ይህ የአየር ሁኔታዎችን፣ 
ሊኖሩ ስለሚችሉ የጎርፍ አደጋዎችና የመሬት 
መንሸራተት ወይም የድርቅ ሁኔታዎች መረጃን 
ያካትታል።

2.የአደጋ ምዘና እና ካርታ ሥራ፦ የቅድመ 
ማስጠንቀቂያ ሥርዓቶች አደጋዎችን እና 
ተጋላጭነቶችን መገምገም፣ አደጋ የተጋለጡ 
አካባቢዎችን ለመለየት ይረዳል። ይህ መረጃ 
ለውጤታማ እቅድ ማውጣት እና ሀብትን 
ለማከፋፈል አስፈላጊ ነው።

3.የማህበረሰብ ተሳትፎ፦ የአካባቢ ማህበረሰቦችን 
በቅድመ ማስጠንቀቂያ ልማት እና አተገባበር 
ውስጥ ማሳተፍ ማንቂያዎች ተገቢ መሆናቸውን 
እና ማህበረሰቦች እንዴት ምላሽ እንደሚሰጡ 
እንደሚያውቁ ያረጋግጣል። የስልጠና እና 
የግንዛቤ ማስጨበጫ ዘመቻዎች የአካባቢ አቅምን 
ሊያሳድጉ ይችላሉ።

4.ከአካባቢያዊ እና ሀገራዊ ሥርዓቶች ጋር 
ውህደት፦ የቅድመ ማስጠንቀቂያ ሥርዓቶች 
በአካባቢም ሆነ በሀገር አቀፍ ደረጃ ወደ ሰፊ የአደጋ 

ስጋት አስተዳደር ማዕቀፎች መካተት አለበት። ይህ 
የተቀናጀ ምላሽ እና ቀልጣፋ የሀብት ማሰባሰብን 
ያረጋግጣል።

5.ቴክኖሎጂ እና ዳታ መጠቀም፦ የሳተላይት 
ምስሎችን፣ የአየር ሁኔታ መረጃዎችን እና የርቀት 
ዳሳሾችን መጠቀም የቅድመ ማስጠንቀቂያዎችን 
ትክክለኛነት ያሻሽላል። የሞባይል ቴክኖሎጂም 
ለርቀት ማህበረሰቦች የማንቂያዎችን ፈጣን 
ግንኙነት ያመቻቻል።

6.የፖሊሲ ልማት፦ የቅድመ ማስጠንቀቂያ ሥርዓቶች 
ለፖሊሲ አውጪዎች እንደ መሠረተ ልማት ላይ 
መዋዕለ ንዋይ ማፍሰስ እና ለአደጋ ተጋላጭነትን 
የሚቀንሱ ዘላቂ የመሬት አስተዳደር ልማዶችን 
የመሳሰሉ ቀዳሚ ርምጃዎችን አስፈላጊነት ማሳወቅ 
ይችላሉ።

7.የአደጋ ጊዜ ዝግጁነት ዕቅዶች፦ የቅድመ 
ማስጠንቀቂያ ሥርዓቶች የአደጋ ጊዜ ዝግጁነት 
እና ምላሽ ዕቅዶችን እንዲያዘጋጁ እና እንዲተገብሩ 
ያግዛሉ፣ ይህም አደጋ ሲከሰት ርምጃ ለመውሰድ 
ዝግጁ መሆናቸውን ያረጋግጣል።

8. ክትትልና ግምገማ፦ የአደጋዎችን ቀጣይነት 
ያለው ክትትል እና የቅድመ ማስጠንቀቂያ 
ሥርዓቶችን ውጤታማነት መገምገም በጊዜ ሂደት 
ትክክለኛነታቸውን እና አስተማማኝነታቸውን 
ሊያሻሽል ይችላል ይህም ለአደጋ ዝግጁነት የተሻለ 
አቅም ይፈጥራል።

9.መንግሥታዊ ካልሆኑ ድርጅቶች እና ዓለም 
አቀፍ ድርጅቶች ጋር ትብብርን መፍጠር፦ 
መንግሥታዊ ካልሆኑት ድርጅቶች እና ከዓለም 
አቀፍ አካላት ጋር ያለው ትብብር የቅድመ 
ማስጠንቀቂያ ሥርዓትን አቅም በእውቀት 
መጋራት፣ በቴክኒክ መደገፍ እና በገንዘብ ለማገዝ 
ያስችላል።

10.የአየር ንብረት ለውጥ መላመድ፦ 
በመጨረሻም የቅድመ ማስጠንቀቂያ ሥርዓት፤ 
ተለዋዋጭ የአየር ንብረት ሁኔታዎችን ለመቋቋም 
ልምዶቻቸውን እንዲያስተካክሉ የሚያግዝ መረጃ 
በማቅረብ በአየር ንብረት ለውጥ መላመድ ስልቶች 
ውስጥ ሚና መጫወት ይችላል። ሀገራችን በቅድመ 
ማስጠንቀቂያ ሥርዓቶች ላይ ኢንቨስት በማድረግ 
እና በማጠናከር የተፈጥሮ አደጋዎችን የመቋቋም 
አቅሟን ማሳደግ፣ በመጨረሻም ሕይወትን ማዳን፣ 
ኢኮኖሚያዊ ኪሳራዎችን መቀነስ እና አጠቃላይ 
የማህበረሰብ ደህንነትን ማሻሻል ትችላለች።
ኢትዮጵያ ለተፈጥሮና ለሰው ሠራሽ አደጋዎች 

ተጋላጭ ሀገር ናት። ለረጅም ዘመናት ድርቅ ቶሎ ቶሎ 
የሚጎበኛት፣ በጎርፍ በተደጋጋሚ ጉዳት የሚደርስባት፣ 
አልፎ አልፎ በመሬት መንሸራተት የምትጠቃ፣ በጣም 
በተደጋጋሚ በመለስተኛና በከፍተኛ ግጭቶችና 
በአውዳሚ ጦርነቶች መከራዋን የምታይ ሀገር መሆኗ 
ይታወቃል።

 ሰሞኑን በደቡብ ኢትዮጵያ ክልል ጎፋ ዞን ገዜ 
ጎፋ ወረዳ ኬንቾ ሳቻ ጎዝዲ ቀበሌ በደረሰ የመሬት 
መንሸራተት ሳቢያ፣ ቢያንስ ከ260 በላይ ወገኖች 
ሕይወታቸውን ከማጣታቸውም በላይ በአደጋው 
ምክንያት የደረሱበት ያልታወቁ ሰዎች ፍለጋ እየተደረገ 
ነው። ከሟቾችና የደረሱበት ካልታወቀ ሰዎች 
በተጨማሪ፣ በበርካታ የአካባቢው ነዋሪዎች ላይ ጉዳት 
ሲደርስ መጠኑ ያልታወቀ ንብረት ወድሟል። በጣም 
ብዙዎቹ ለሕልፈትና ለአካላዊ ጉዳት የተዳረጉት፣ 
ከነፍስ አድን ሠራተኞች ጋር በናዳው ምክንያት የአፈር 

ክምር ውስጥ የተቀበሩ ሰዎችን ለማትረፍ ሲረባረቡ 
እንደሆነ ከአካባቢው የወጡ መረጃዎች ያመለክታሉ።

ኢትዮጵያ ለአደጋ መከላከልና ዝግጁነት ልዩ 
ትኩረት ተሰጥቶ ተቋም እንዲኖር የተደረገው በ1965 
ዓ.ም. በሰሜን ኢትዮጵያ በተከሰተው ድርቅ ምክንያት 
ነበር። በወቅቱ ‹‹ድብቁ ረሃብ›› ተብሎ በውጭ 
የመገናኛ ብዙኃን ሰፊ ሽፋን ያገኘው ድርቅ ለ1966 
ዓ.ም. አብዮት መፈንዳት አንደኛው ምክንያት ሲሆን፣ 
በተበታተነ መንገድ ይከናወን የነበረውን የዕርዳታ 
ማሰባሰብ ሥራ በተቋማዊ መንገድ ለማካሄድ የዕርዳታ 
ማስተባበሪያና ማቋቋሚያ ኮሚሽን (ዕማማኮ) በዘመነ 
ደርግ መጀመሪያ ላይ ተመሠረተ። 

በኮሚሽኑ አማካይነት ከሀገር ውስጥና በብዛት 
ከውጭ ከፍተኛ ዕርዳታ በማሰባሰብ ድርቁን 
ለመቋቋም ከፍተኛ ርብርብ የተደረገ ሲሆን፣ በሒደት 
ኮሚሽኑ ራሱን እያሰፋና እያጠናከረ በአፍሪካ ትልቁ 
ተቋም ለመሆን በቅቶ ነበር። ምንም እንኳ በተለያዩ 
ምክንያቶች ድርቁ እየደጋገመ ቢከሰትም፣ ኮሚሽኑ 
ግን ትልልቅ መጋዘኖችን ከበርካታ ተሽከርካሪዎችና 
ከአውሮፕላኖች ጭምር ባለቤት መሆን ችሎ ነበር።

በዘመነ ኢሕአዴግ ስሙ ተቀይሮ የአደጋ 
መከላከልና ዝግጁነት ኮሚሽን (አመዝኮ) ተብሎ 
ለተወሰነ ጊዜ ከሠራ በኋላ፣ በግብርና ሚኒስቴር ውስጥ 
እንደ አንድ መምሪያ ሆኖ ተዋቅሮ ያን የነበረውን ቁመና 
አጥቶ ነበር። የተለመደው ድርቅና ሌሎች ሰው ሠራሽና 
የተፈጥሮ አደጋዎች ሲደጋገሙ ደግሞ፣ የአደጋ ሥጋትና 
ሥራ አመራር ኮሚሽን ተብሎ ተቋቁሞ እየሠራ ይገኛል። 

በዚህ ሁሉ ጊዜና ቅብብሎሽ ውስጥ ድርቅ 
ወይም አደጋ ሲያጋጥም መንግሥትና የተባበሩት 
መንግሥታት ድርጅትን ጨምሮ ሌሎች የውጭ አጋር 
አካላት በትብብርና በተናጠል ድጋፍ ቢያደርጉም፣ 
የኢትዮጵያን አደጋ የመከላከልና የዝግጁነት አቅም 

ለመገንባት ጥረት ባለመደረጉ ችግር ባጋጠመ ቁጥር 
ወደ ውጭ ማንጋጠጥ የተለመደ ተግባር ነው። የሰሞኑ 
የጎፋ ዞን የመሬት ናዳ አደጋ ቢቻል በወረዳው ካልተቻለ 
በዞኑ፣ ካልሆነ ደግሞ በክልሉ ፈጣን ምላሽ ማግኘት 
ነበረበት።

አካባቢው ከዚህ ቀደም በመሬት መንሸራተት 
አደጋ ይጠቃ እንደነበር ይታወቃል። በመሬት ጥበት 
ምክንያት ሰዎች ለም አፈር ፈልገው ከእነ ሥጋቱ 
በአካባቢው ሰፍረው ቢያርሱም፣ ባልታሰበ ሰዓት 
ሊከሰት የሚችለው የመሬት መንሸራተት አደጋ ዝግጅት 
ያስፈልገው ነበር። ለዚህም ሲባል በፌዴራል፣ በክልል፣ 
በዞንና በወረዳ ደረጃ በመናበብ የአደጋ መከላከልና 
ዝግጁነት አቅም መገንባት ነበረበት።

ከዚህ ቀደም የአዋሽ ወንዝ ተፋሰስ ውስጥ የሚገኙ 
አካባቢዎች በጎርፍ ምክንያት ሲደርስባቸው የነበረው 
አደጋ በአንፃራዊነት የቀነሰው፣ ለበርካታ ዓመታት 
በአካባቢዎቹ ነዋሪዎች ላይ ሕይወት ማጣትን ጨምሮ 
በንብረት ላይ ከፍተኛ ጉዳት ከደረሰ በኋላ ነው። 
አሁንም ቢሆን ጎርፉ ሙሉ በሙሉ ሊገታ ባለመቻሉ 
ከፍተኛ ሥጋት አለ። ሊያጋጥሙ ለሚችሉ አደጋዎች 
ልዩ ትኩረት ሲሰጥ የመከላከልና የዝግጁነት አቅም 
ስለሚገነባ ጉዳቱ በጣም ዝቅተኛ ነው የሚሆነው።

ከግጭቶችና ከአውዳሚ ጦርነቶች በተጨማሪ 
በተደጋጋሚ ሰው ሠራሽና የተፈጥሮ አደጋዎች 
በሚከሰቱባት ሀገር ውስጥ፣ ለአደጋ መከላከልና 
ዝግጁነት ልዩ ትኩረት መስጠት የግድ ይላል። 
በክረምት ወቅት ከሚያጋጥሙ እንደ መሬት ናዳና ጎርፍ 
ከመሳሰሉ አደጋዎች ባሻገር፣ በበጋ ወቅት በከፍተኛ 
ሙቀት ምክንያት በደኖች ላይ ቃጠሎ እየደረሰ በርካታ 
ሀብት ወድሟል። ደኖች ላይ በሚደርስ የሰደድ እሳት 
ምክንያት ከዕፅዋት በተጨማሪ በዱር እንስሳትና 
በአዕዋፍ ላይ ከፍተኛ ጉዳት ያጋጥማል።

 ሰደድ እሳቱን ለማጥፋት የሚደረገው ባሕላዊ 
ርብርብ ከአደጋው ጋር ስለማይመጣጠን ውድመቱ 
ከፍተኛ ነው። በዘመናዊ የአደጋ መከላከል ዘዴዎች 
ችግሩን ለመቅረፍ ከፍተኛ ሀብትና የሰው ኃይል 
ሥልጠና የሚያስፈልግ ሲሆን፣ መንግሥት ለአደጋ 
መከላከልና ዝግጁነት አቅም ግንባታ አስፈላጊውን 
ሁሉ ለማድረግ ቁርጠኝነት ሊኖረው ይገባል። ለዚህ 
የሚውል ኢንቨስትመንት ከጥፋት ይታደጋል።

ክረምትና በጋ ሲፈራረቁ እንደ አየሩ ጠባይ 
ወይም ሁኔታ የሚያጋጥሙ የተፈጥሮ ክስተቶች 
ይኖራሉ። እነዚህ ክስተቶች በአብዛኛው ከፍተኛ አደጋ 
የሚያስከትሉ ስለሆኑ ልዩ ትኩረት ይሻሉ። በደኖች 
ላይ ከሚደርሱ የሰደድ እሳት አደጋዎች በተጨማሪ 
በአነስተኛና በከፍተኛ የእርሻ ልማቶች፣ በፋብሪካዎች፣ 
በኃይል ማመንጫዎች፣ በቴሌኮምና በኤሌክትሪክ 
መሠረተ ልማቶች፣ በጤና ማዕከላት፣ በትምህርት 
ቤቶች፣ በምርት ማከማቻ መጋዘኖች፣ በመኖሪያ 
መንደሮችና በተለያዩ ተቋማት ላይ ሰደድ እሳት ሊነሳ 
ይችላል።

ጎርፍ ደግሞ አሁን ከተፋሰሶች ባሻገር በከተሞች 
ውስጥ በስፋት እየተከሰተ ጉዳት እያደረሰ ነው። 
እነዚህና ሌሎች ክስተቶች ሲያጋጥሙ አደጋን በብቃት 
የመመከት አቅም ማጎልበት አስፈላጊ ነው። ከሁሉም 
በላይ ደግሞ የሰው ሕይወትን ለመታደግ ሁሌም ዝግጁ 
መሆን የግድ መሆን አለበት። አደጋን ቀድሞ ለመከላከል 
ዝግጁ አለመሆን በሕይወትም ሆነ በንብረት ከፍተኛ 
ዋጋ ያስከፍላል። ከጎፋ ዞን የመሬት ናዳ ዕልቂትና 
ውድመት በመማር አቅም መገንባት ተገቢ ነው።

ሻሎም ! አሜን።

የበለጠ ትኩረት ለቅድመ ማስጠንቀቂያ ሥራ

በዘመናዊ የአደጋ መከላከል 
ዘዴዎች ችግሩን ለመቅረፍ ከፍተኛ 

ሀብትና የሰው ኃይል ሥልጠና 
የሚያስፈልግ ሲሆን፣ መንግሥት 

ለአደጋ መከላከልና ዝግጁነት አቅም 
ግንባታ አስፈላጊውን ሁሉ ለማድረግ 

ቁርጠኝነት ሊኖረው ይገባል

ወጣቶች  
ማህበራዊ 

ክብረአብ በላቸው 

የማህበራዊ አገልግሎት አሰጣጥ ለመሻሻል፣ 
ለደህንነት፣ ለትምህርት፣ ለግብርናና፣ ለጤና አገልግሎት፣ 
በአጠቃላይ በሁሉም ዘርፍ ውጤታማ ለመሆን 
በቴክኖሎጂና በአዲስ የፈጠራ ሥራ መታገዝ የግድ ሆኗል፤ 
ያለ ቴክኖሎጂ ያለሙበት መድረስ ከባድ እየሆነ መጥቷል። 

ያደጉትም ሆነ በማደግ ላይ ያሉ ሀገራት ቴክኖሎጂን 
በሚያስፈልጋቸው ዘርፍ እንደ አስፈላጊነቱ እየተጠቀሙ 
ችግሮቻቸውን እየፈቱና እድገታቸውን እያፋጠኑ ይገኛሉ። 
ኢትዮጵያም ከቅርብ ዓመታት ወዲህ ለቴክኖሎጂ 
ፈጠራ ትኩረት ሰጥታ እየሰራች ትገኛለች። በኢትዮጵያ 
ቴክኖሎጂን በመጠቀም የግብርና፣ የጤና፣ የደህንነት፣ እና 
መሳል ዘርፎችን አቅም ለማሳደግ እየተሰራ እንደሚገኝ 
በተደጋጋሚ ይገለጻል። 

ወጣት የሱፍ አብዱልሃሚድ ይባላል። ውልደቱ 
በመዲናችን አዲስ አበባ (መርካቶ) አካባቢ ቢሆንም 
ቤተሰቦቹ በሥራ ምክንያት የመኖሪያ ሠፈራቸውን 
በተለምዶ ካራቆሬ ተብሎ ወደሚታወቀው አካባቢ 
በመቀየራቸው ልጅነቱን ያሳለፈው በዛ አካባቢ ነው። 
ከመጀመሪያ እስከ ሁለተኛ ደረጃ ያለውን ትምህርቱን 
ልጅነቱን ባሰለፈበት አካባቢ በሚገኘው ረጲ የመጀመሪያና 
ሁለተኛ ደረጃ ትምህርት ቤት ነው የተከታተለው።

በ12ኛ ክፍል ብሔራዊ ፈተና ወደ ከፍተኛ ትምህርት 
የሚያስገባውን ውጤት ማምጣት የቻለው ወጣት የሱፍ፤ 
ምንም እንኳ ውጤቱ ጥሩ ሆኖ የዩኒቨርሲቲ ምደባ 
ቢያገኝም ይህንን በመተው የቴክኒክና ሙያ ስልጠና 
ለመከታተል ተግባር እድ የቴክኒክ ኮሌጅ ገብቷል። 

የከፍተኛ ትምህርት ዕድሉን በመተው ለምን የቴክኒክና 
ሙያ ትምህርት ለመማር እንደወሰነ ወጣት የሱፍ ሲናገር፤ 
ሁለት ምክንያቶችን ይጠቅሳል፤ የመጀመሪያው አሳዳጊ 
ወላጅ እናቱ ወደ ዩኒቨርሲቲ ቢሄድ ካላቸው የኢኮኖሚ 
አቅም አንፃር ''እኔን ለማስተማር ይቸገራሉ'' ከሚል ሃሳብ 
ሲሆን በሁለተኛ ደረጃ ከልጅነቱ ጀምሮ የተለያዩ ብልሽት 
የገጠማቸውን የኤሌክትሮኒክስ ምርቶችን በመጠገን 
ገቢ ያገኝ ስለነበረ ሥራውን ጎን ለጎን እየሰራ ትምህርቱን 
ለመከታተልና ወላጅ እናቱን ለመደገፍ ካለው መሻት 
አንፃር ይህንን ውሳኔ እንደወሰነ ይናገራል። ሁለተኛ ደግሞ 
ለፈጠራ ሥራ የላቀ ፍላጎት ስለነበረው ነው፡፡

በተግባር ዕድ የቴክኒክ ኮሌጅ የዲፕሎማ 
የአውቶሞቲቪ ቴክኖሎጂ ትምህርቱን በማዕረግ 
በማጠናቀቅ የመምህርነት ሥራውን በዛው ኮሌጅ 
የጀመረው ወጣት የሱፍ፤ በትምህርት አቀባበሉ ባሳየው 
የላቀ አፈፃፀም የመጀመሪያ ዲግሪ የትምህርት ዕድል 
አግኝቶ በተለምዶ ኢትዮ ቻይና ተብሎ ከሚጠራው 
ዩኒቨርሲቲ ኮሌጅ በመጀመሪያ ዲግሪ ተመርቋል።

ወደ ቴክኖሎጂና ፈጠራ ሥራ እንዴት እንደገባ 
ወጣት የሱፍ ስናገር፤ ከልጅነቱ ጀምሮ ለምግብ ማብሰያ 
የሚያገለግሉ (ስቶቮችን) ኃይል ቆጣቢ እንዲሆን አድርጎ 
የተለያዩ ማሻሻያዎችን በማድረግ እየሰራ እንደሚሸጥ 
ተናግሮ፤ ይህ ፍላጎትና ልምዱ ሙሉ ትኩረቱን ቴክኖሎጂ 
ላይ እንዲያደርግ መነሻ እንደሆነው ይናገራል።

«በፈጠራ ሥራ ደረጃ የመጀመሪያ ሥራዬ የሞባይል 
ስልክን በመጠቀም የሠራሁት የደህንነት መቆጣጠሪያ 
ቴክኖሎጂ ነው›› የሚለው ወጣት የሱፍ፤ ይህ ቴክኖሎጂ 
ሶስት ዓይነት አማራጮችን በመጠቀም ማለትም በድምፅ፣ 
በምስል፤ በቪዲዮ ሰዎች የመኖሪያ ቤታቸውን፣ የንግድ 
ሱቃቸውን፣ የመኪናቸውን በአጠቃላይ ያላቸውን ንብረት 
ስልካቸውን በመጠቀም ብቻ ባሉበት ሆነው መጠበቅ 
እንዲችሉ የሚያደርግ ቴክኖሎጂ እንደነበር ይናገራል።

በአሁኑ ወቅት የፈጠራ ሥራውን በማጎልበት ለተለያየ 
አገልግሎት የሚውሉ ሰው አልባ የመሬት ድሮኖችን 
እያመረተ የሚገኘው ወጣት የሱፍ ወደ ድሮን ምርቶቹ 
እንዲገባ ምን ምክንያት እንደሆነው ሲናገር፤‹‹ ሰው አልባ 
ድሮኖች በአሁኑ ወቅት በተለያዩ የዓለም ክፍሎች ለተለያየ 
አገልግሎት ይውላሉ፤ እንደ ኢትዮጵያ ባሉ ሀገራት ላይ 
ጥቅም ላይ እንዲውል ግን የቴክኖሎጂ አምራች ተቋማቱ 
ፍላጎት አነስተኛ ነበር፤  ይህንን መነሻ በማድረግ ከዛሬ 
ስድስት ዓመት በፊት በሀገር ውስጥ ለማምረት በመወሰን  
ድሮን ማምረት ጀመርኩ ››ይላል።

የድሮን ምርቱ ዓላማ በመጀመሪያ የነበረው በተለያዩ 
የጦርነት ወቅቶች የተጣሉ ነገር ግን ያልፈነዱ ቦንቦችን 
በመለየት ሰዎች ላይ አደጋ ከማድረሳቸው በፊት በመለየት 
ማምከን ማስቻል  ነበር የሚለው ወጣት የሱፍ፤ ነገር ግን 

የተለያዩ ማሻሻያዎችን በማድረግ አስፈላጊ ሆኖ ሲገኝ 
በተለየ በጦርነት ወቅት በራሳቸው በመለየት ጠላት ላይ 
ጥቃት መሰንዘር የሚችሉ እንዲሆኑ በማድረግ መሥራት 
እንደቻለ ይናገራል።

በሀገሪቱ ባለፉት ዓመታት በነበሩ ጦርነትና ግጭቶች 
በተጣሉና ተቀብረው በቀሩ ፈንጂዎች ከ18 ሚሊዮን በላይ 
ዜጎች ተጋላጭ ሆነዋል የሚለው ወጣት የሱፍ፤ አሁን 
ባለው ሁኔታ እነዚህን ፈንጂዎች ለማምከን የቴክኖሎጂ 
እጥረት ስላለ አሰሳው እየተደረገ ያለው በሰው ኃይል 

መሆኑን ያስረዳል፡፡ በሰው የሚደረግ ፍለጋ ደግሞ አደገኛ 
ነው። ከዚህ አኳያ ይህ ቴክኖሎጂ ፋይዳው ከፍተኛ ነው 
ይላል።

የሰራው ድሮን  ካሜራ የተገጠመለት በመሆኑ ሰዎች 
በጨለማ እገታ ሲፈፀምባቸው አሰሳ በማድረግ ያሉበትን 
ቦታ ማወቅ እንዲቻል ከማድረግ በተጨማሪ የተሰራበት 
ወጪ በአንፃራዊነት አነስተኛ በመሆኑ እራሱን ከጠላት 
እይታ ሰውሮ  የተሰጠውን ትዕዛዝ እንዲፈጽም  ተደርጎ 
የተሰራ ነው ይላል።

ከዚህ ቴክኖሎጂ ጋር ተያይዞ በቅርቡ በሳይንስ 
ሙዚየም በተካሄደው የአቪዬሽን ቴክኖሎጂ ኢግዚብሽን 
ላይ የተገኙት ጠቅላይ ሚንስቴር ዐቢይ አሕመድ (ዶ/ር) 
ሥራዎቻችንን አይተው በተለይ የፈንጂ ማምከን ሥራዎችን 
በተመለከተ ከሀገር መከላከያ ጋር በጋራ መሥራት 
የሚቻልበት ሁኔታ እንዲኖር አቅጣጫ መስጠታቸውን 
ይናገራል።

የድሮን መጠኑን በመቀነስና በመጨመር የመተኮስና 
የማምከንን ሥራ እንዲሰራ ማድረግ ይቻላል የሚለው 
ወጣት የሱፍ፤ የወታደራዊ አገልግሎትን በተመለከተ 
ሌሎች ሀገራት ከደረሱበት የቴክኖሎጂ አቅም አንፃር 
ኢትዮጵያም በራስ አቅም ዘመናዊ መሣሪያዎችን መሥራት 
እንደምትችል ማሳያ የሚሆን ነው ይላል።

«ሥራዎችን በተለያዩ የቴክኖሎጂ ኤግዚቢሽኖች 
በማቀርብበት ጊዜ ሰዎች ቴክኖሎጂው በሀገር ውስጥ 
የተሰራ አይመስላቸውም» የሚለው የሱፍ፤ አንዳንድ ጊዜ 
በራስ አቅም የተሰራ ቴክኖሎጂ እንደሆነ ለማስረዳት ጥረት 
በማደርግበት ወቅት ሰሚ እንደማያገኝ ይናገራል። ይህም ‹‹ 
ለራሳችን ካለን ዝቅተኛ አመለካከት የመነጨ ነው» ይላል።

ወጣት የሱፍ እንደሚናገረው፤ ይህንን የድሮውን ሥራ 
ለመሥራት ስድስት ወር ፈጅቶበታል፡፡ ‹‹በቴክኖሎጂው 
ቋንቋ ኮዲንግና ፕሮግራም ማድረግ ሙሉ በሙሉ አዲስና 
በራስ አቅም የሚሰራ ነው። ሌሎች የሲቪል አውሮፕላን 
ዓይነቶች ቢሆን የተለያዩ አጋዥ ዳታዎችን ማግኘት ይቻል 
ነበር፤ ይህ ሥራ ግን ምንም ዓይነት አመቺ ሁኔታ ሳይኖር 
እራሴን ለመፈተን በማሰብ ሰርቼ እውን ያደረኩት ነው›› 
ይላል።

ከዚህ ቴክኖሎጂ በተጨማሪ የግብርና ሥራን 
ውጤታማ ለማድረግና የነዳጅ ፍጆታን በመቀነስ በንፋስና 
በፀሐይ ኃይል የሚሰራ የውሃ መሳቢያ ፓምፕ መስራቱን 
የሚናገረው ወጣት የሱፍ፤ ይህንን መሳሪያ ከተመሳሳይ 
ምርት አንፃር ዋጋውን እርካሽ በማድረግ ለገበያ የማቅረብ 
እቅድ እንዳለው ይናገራል።

በሚሰራቸው ሥራዎች ከ17 በላይ የተለያዩ የእውቅና 

የምስክር ወረቀቶችን እንደተቀበለ የሚናገረው ወጣት 
የሱፍ፤ ይህ እንዳለ ሆኖ በጅምር ላይ ያሉ የቴክኖሎጂ 
ፈጠራ ሥራዎችን ወደ ገበያ ለማምጣት የፋይናንስ ድጋፍ 
ለማግኘት ጥረት በሚያደርግበት ወቅት አብዛኛውን ጊዜ 
አውንታዊ ምላሽ እንደማያገኝ ይገልጻል።

በሌላ በኩል የተለያዩ የጥበቃ ደህንነት ቴክኖሎጂዎች 
በስፋት እያመረተ እንደሚገኝ የሚናገረው ወጣት የሱፍ፤ 
ሰዎች በሚፈልጉት መልኩ ንብረታቸውን መጠበቅ 
እንዲችሉ የሚያደርግ ቴክኖሎጂዎች መሆናቸውን  
ይናገራል፤ ለአብነት ወንጀለኛ በተለመደ ቴክኖሎጂ 
የሚጠበቅ ቤት ወይም መኪና ሲሆን የት ቦታ ጉድለቱ 
እንዳለ አውቆ ቴክኖሎጂውን በመለማመድ ወንጀል 
ይፈፅማል፤ ይህ አዲስ ቴክኖሎጂ ግን ለአንድ ተቋም 
ወይም ግለሰብ ብቻ ታስቦ የሚሰራ በመሆኑ ሲስተሙን 
ተጠቅሞ ጥቃት ማድረስ አይቻልም ይላል።

ተመሳሳይ የቴክኖሎጂ ውጤቶች ከውጭ ሀገር 
እንደሚገቡ የሚናገረው ወጣት የሱፍ፤ ይህ የውጭ 
ምንዛሬ ከማስወጣቱም ባሻገር ከሀገር ደህንነት አንፃር 
ትኩረት የሚሰጠው በመሆኑ ቴክኖሎጂውን በራስ አቅም 
በሀገር ውስጥ ለማምረት በሚደረገው ጥረት መንግሥት 
እገዛ ማድረግ እንደሚገባው ይናገራል።

ለአብነት የኢኖቬሽንና ቴክኖሎጂ ሚንስቴር የተለያዩ 
የፈጠራ ሥራዎችን የሰሩ ወጣቶች አወዳድሮ የእውቅና 
የምስክር ወረቀቶችን ይሰጣል የሚለው ወጣት የሱፍ፤ ነገር 
ግን ቀጣይነት ባለው መልኩ  ቢያንስ በውድድር ያሸነፉ 
የቴክኖሎጂ ባለሙያ ወጣቶችን እውቅና ከመስጠት ባለፈ 
ሥራቸውን በመጀመሪያ ውጤታማ መሆን እንዲችሉ 
ድጋፍ  ከማድረግ አኳያ ውስንነት አለ ይላል።

‹‹ኢትዮጵያ አቅም አላት፤ ብዙ መሥራት ትችላለች›› 
የሚለው የሱፍ፤ ነገር ግን የሚመለከታቸው አካላትና 
በቴክኖሎጂ ዘርፍ በተገቢው መንቀሳቀስ የሚጠበቅባቸው 
ተቋማት በዛ ልክ እየሰሩ እንዳልሆነ ይናገራል። ይህም 
ኢትዮጵያ በቴክኖሎጂ ዘርፍ  በዘርፉ በቶሎ ውጤት 
እንዳታመጣ እንቅፋት የሚሆን በመሆኑ ችግሩን በተቻለ 
መጠን ለመቅረፍ ጥረት ማድረግ እንደሚገባ ይናገራል።

አሁን ያለንበት ዘመን ሁሉንም ነገር በቀላሉ በእጃችን 
ማግኘት የሚቻልበት የቴክኖሎጂ ዘመን በመሆኑ አንድን 
ነገር ለመከወን በሙሉ ልብ ከተነሱ የማይቻል ነገር 
እንደሌለ ይናገራል፡፡‹‹ ገንዘብ የለኝም ፤ የሚያግዘኝ 
ሰው የለም፤ በማለት እጃቸውን አጣጥፈው የተቀመጡ 
ወጣቶች አሉ፡፡ ሆኖም እነዚህ ወጣቶች ተስፋ ሳይቆርጡ 
በአካባቢያቸው ባለው ጸጋ ተጠቅመው እራሳቸውን 
ለውጤት ማብቃት ይችላሉ›› የሚል ምክር ያስተላልፋል፡፡ 

ቴክኖሎጂ በጥቂት የሰው ኃይልና ቦታ ትላልቅ 
ሥራዎች ለመሥራት ምቹ መሆኑ ዘርፉን በብዙ ተመራጭ 
እንደሚያደርገው የሚናገረው ወጣት የሱፍ፤ በሚመጣው 
ዘመን ተወዳዳሪ ሆኖ ለመገኘት ለቴክኖሎጂ ሥራና 
ምርምር ትልቅ ትኩረት  መስጠት  እንደሚያስፈልግ 
ይናገራል። ከዚህ አንፃር የኢትዮጵያ መንግሥት የነቃ 
ተሳትፎ በማድረግ ቴክኖሎጂን ከግምት በማስገባት 
የፖሊሲ ማሻሻያ በማድረግ ብሎም በቴክኖሎጂ ላይ 
ለተሰማሩ ተቋማትና ግለሰቦች አቅም በፈቀደ መጠን 
ሁሉ የፋይናንስ ድጋፍ በማድረግ መደገፍ እንዳለበት 
ያስገነዝባል።

ቴክኖሎጂ መጠቀም  ሲባል ኮምፒዩተር ወይም 
ኤሌክትሮኒክስ ብቻ መነካካት ወይም መጠቀም 
ማለት አይደለም የሚለው ወጣት የሱፍ፤ ሁሉም ሰው 
በተሰማራበት የሥራ መስክ ላይ ቴክኖሎጂን ተጠቅሞ 
ቢሰራ በገበያው አሸናፊ ሆኖ እንደሚወጣ ይናገራል፡፡  
በመሆኑም ወጣቱ  ቴክኖሎጂ መፍጠር ባይችል እንኳን  
የተሰራውን ነገር በአግባቡ መጠቀም መቻል እንደሚገባው 
ይናገራል።

በመጨረሻም የፈጠራ ባለሙያው ወጣት የሱፍ፤ 
ባስተላለፈው መልዕክት በተለይ ወጣቱ መጪውን ዘመን 
በመረዳት፤ በዚህ የውድድር ዓለም አሸናፊ ለመሆን ምን 
ይፈልጋል? የወደፊቱስ ዘመን ምን ዓይነት ሊሆን ይችላል? 
የሚለውን በመለየት ዘመኑ ለሚፈልገው ነገር ዝግጁ 
መሆን አለበት ይላል።

ወጣት የሱፍ በመጨረሻ እንደሚለው አሁን ያለንበት 
የቴክኖሎጂ ዘመን እንደመሆኑ ዘርፉን መቀላቀል የግዴታ 
ውዴታ ነው። ከዚህ አኳያ ወጣቶች በዘርፉ ፍላጐት 
ኖሯቸው መሥራት አለባቸው፤ ነገሮች አልጋ በአልጋ 
ስለማይሆኑ ፈተናዎችን ተቋቁሞ ለማለፍ በሁሉም ረገድ 
እራሳቸውን ብቁ ማድረግ ይገባቸዋል።

 ድሮንና የደህንነት መሳሪያዎችን በመፍጠር  የተካነው ወጣት

የሰራው ድሮን  ካሜራ 
የተገጠመለት በመሆኑ ሰዎች 
በጨለማ እገታ ሲፈፀምባቸው 
አሰሳ በማድረግ ያሉበትን ቦታ 
ማወቅ እንዲቻል ከማድረግ 
በተጨማሪ የተሰራበት ወጪ 

በአንፃራዊነት አነስተኛ በመሆኑ 
እራሱን ከጠላት እይታ ሰውሮ  

የተሰጠውን ትዕዛዝ እንዲፈጽም  
ተደርጎ የተሰራ ነው 

ወጣት የሱፍ አብዱልሃሚድ

የምድር በረከት

ወርቅነሽ ደምሰው

የደቡብ ኢትዮጵያ ክልል በከፍተኛ የማዕድን 
ሀብት  ክምችቱ ይታወቃል። በክልሉ ለኢንዱስትሪ እና 
ለኮንስትራክሽን ግብዓት ሊውሉ የሚችሉ ማዕድናት 
በብዛት ይገኛሉ፤  ለጌጣጌጥና ለመሳሰሉት ሊውሉ 
የሚችሉ ልዩ ልዩ የከበሩ ማዕድናት እና ሌሎች  በርካታ 
ማዕድናትም ይገኙበታል። ከእነዚህ ማዕድናት መካከል  
የድንጋይ ከሰልና የከበሩ ማዕድናትን  በብዛት ወደ 
ማምረት ተገብቷል።       

የክልሉ  የማዕድን ሀብት በጥናት  እየተለየ  
ልማት ላይ እንዲውል እየተደረገ እንዳለ ሁሉ ጥናት 
ያልተደረገባቸውንም  በጥናት እንዲለዩ  እየተደረገ ነው። 
እነዚህን ማዕድናት በማልማት ረገድም በርካታ አምራቾች 
ፍቃድ የወሰዱበት ሁኔታ እንዳለም  ከክልሉ ያገኘነው 
መረጃ ያመላክታል።

የደቡብ ኢትዮጵያ ክልል የውሃ፣ ማዕድንና ኢነርጂ 
ዘርፍ ምክትል ቢሮ ኃላፊ እና የማዕድንና ኢነርጂ ዘርፍ 
ኃላፊ አቶ ኦላዶ ኦሎ  ክልሉ  እንደ አዲስ ከተቋቋመበት 
ጊዜ አንስቶ በማዕድን ዘርፍ በርካታ ሥራዎች ለመሥራት 
አቅዶ መንቀሳቀሱን ይገልጻሉ።

እሳቸው እንደሚሉት፤ ክልሉ ለኮንስትራክሽን እና 
ለኢንዱስትሪ  ግብዓት የሚውሉ ማዕድናት እንደ ድንጋይ 
ከሰል፣ ቪንቶናይት፣ ዶሎማይት፣ ካኦሊን የመሳሰሉ 
እንዲሁም የከበሩ ማዕድናት በብዛት ይገኙበታል። 
የብረትና ብረት ነክ ማዕድናት ክምችት መኖሩም በጥናት 
ተለይቷል። ከአርባ ምንጭ ዩኒቨርሲቲ ጋር በተደረገው 
ጥናት በክልሉ በጎፋ፣ በደቡብ ኦሞ እና በባስኬቶ ዞኖች  
የብረት ማዕድናት ክምችት  መኖሩን ማረጋገጥ ተችሏል። 
የከበሩ ማዕድናትም እንዲሁ በጋሞ፣ በኮንሶ፣ በደቡብ 
ኦሞ፣ በአማሮ እና በቡርጂ ዞኖች በስፋት እንደሚገኙ 
ተረጋግጧል። 

በክልሉ ሊትየም የተሰኘው ማዕድን  መኖሩን 
የሚጠቁሙ የድንጋይ ዓይነቶች መኖራቸውን  የጠቀሱት 
ምክትል ቢሮ ኃላፊው፣ በጋሞ፣ በኮንሶ እና በአሌ ዞኖች 
የሊትየም ማዕድናት   አመላካቾች መታየታቸውን 
ተናግረዋል። ማዕድናቱን ለማምረት የሚፈልጉ 
ባለሀብቶች የምርምራ ፍቃድ ወሰደው በፍለጋ ላይ 
መሰማራታቸውንም ይገልጻሉ። 

እሳቸው እንዳስታወቁት፤ ክልሉ በማዕድን ሀብቶች 
ላይ ጠቋሚ ጥናት ያደርጋል። ባለሀብቱ  ደግሞ  በዚህ  
መነሻነት  ዝርዝር ጥናት አድርጎ  ፍቃድ ወስዶ ወደ 
ማምረት ሥራ የሚገባበት አሠራርም ተዘርግቷል። 

ክልሉ በቀድሞው የደቡብ ብሔር ብሔረሰቦችና  
ሕዝቦች ክልል  በ2015 በጀት ዓመት የታቀደውን  መነሻ  
ያደረገና  የዚህ ክልል ድርሻ  ምን ያህል  ሊሆን ይችላል 
ተብሎ   የተዘጋጀ እቅድን ሲተገብር መቆየቱን ምክትል 
ቢሮ ኃላፊ  አስታውቀዋል።

በ2016 በጀት ዓመት ለማከናወን  ከታቀዱት 
ተግባራት  መካከል  ዋናዎቹ  የማዕድን አለኝታ(ሀብት) 
ጥናት ማካሄድ፣ የአነስተኛና ባሕላዊ የኮንስትራሽን 
ማዕድን ማምረት ሥራ ፈቃድ መስጠት፣ ከሮያሊቲ እና 
ከሌሎች ክፍያዎች ገቢ ማግኘት፣ በዘርፉ ሥራ አጥ 
ወጣቶች እንዲደራጁ  በማድረግ  የሥራ እድል መፍጠር 
እና የማዕድን ዘርፍ ምርት አቅርቦትን  ማሳደግ በሚሉት 
ላይ  ትኩረት በማድረግ ብዙ ተሰርቷል።

በተያዘው በጀት ዓመት የማዕድን አለኝታ ጥናትን 
በ150  ኪሎ ሜትር  ካሬ መሬት ላይ  ለማካሄድ ታቅዶ፤ 
105 ኪሎ ሜትር ካሬ መሬት የሚሸፈን ጥናት ተካሄዷል።  
ማዕድን ዘርፍ ለመሰማራት ለሚፈልጉ ፈቃድ ከመስጠት 
አኳያም ለአንድ ሺ102 የአነስተኛና  ባሕላዊ የኮንስትራሽን 
ማዕድን  አምራቾች ፈቃድ ለመስጠት ታቅዶ፣ ለ983 
አምራቾች ፈቃድ ተሰጥቷል።

በዚህም መሠረት  በተያዘው በጀት ዓመት ከሮያሊቲ  
እና ከሌሎች  ክፍያዎች  160 ሚሊዮን ብር  ገቢ 
ለመሰብሰብ ታቅዶ ፣ ከ206 ሚሊዮን ብር  በላይ  ገቢ 
ተገኝቷል ሲሉም አመልከተዋል። እቅዱ በሁለተኛው ሩብ 
ዓመት  የተከለሰበት ሁኔታ  እንደነበረም አስታውሰው፣  
እቅዱና የተገኘው ገቢ ግን ሊመጣጠን አልቻለም ብለዋል። 
ይህ የሆነበት ዋንኛ ምክንያት መነሻው በትክክል የክልሉን  
የማዕድን ገቢ ማሳየት ስላልቻለ  መሆኑን ይገልጻሉ። 

የክልሉ 80 በመቶ ያህል ገቢ የተገኘው በተፈጥሮ 
የማዕድን አለኝታ ካላቸው አምስቱ (ከጋሞ፣ ከወላይታ፣ 
ከኮንሶ፣ ከአሪ እና ከደቡብ ኦሞ) ዞኖች መሆኑን ጠቅሰው፣ 

ቀሪው ገቢ  የተገኘው  ከሌሎች ዞኖች፣ ከማዕድን ፈቃድ  
እና ከሌሎች ክፍያዎች  መሆኑን ገልጸዋል። 

ምክትል ቢሮ ኃላፊ  እንደሚሉት፤ የሮያሊቲ  ክፍያ  
ማለት  ማንኛውም ማዕድን አምራች ማዕድኑን  እንዳወጣ 
ከሚያደርገው ሽያጭ  ለመንግሥት የሚፈጽመው  
ክፍያ   ነው። ክፍያው እንደ የክልሉ ሁኔታ የተለያየ 
ቢሆንም፣ እንደ ደቡብ ኢትዮጵያ ክልል ግን  አምራቹ  
ከሽያጩ  አምስት በመቶ ያህሉን  ለክልሉ ገቢ ማስገባት 
ይጠበቅበታል። ከቅጣት፣ ከፈቃድ እድሳት፣ ከማህበረሰብ 
ልማት ክፍያዎች፣ ከአካባቢ ጥበቃ ማቋቋሚያ ፈንድ  እና 
የመሳሰሉት የተገኙትን  ገቢዎችንም  ያጠቃልላል። 

የማዕድን ዘርፍ ምርት አቅርቦትን ለማሳደግ 
ለኮንስትራክሽን ግብዓት የሚሆኑ ማዕድናት (አሸዋ፣ 
ድንጋይ እና የመሳሳሉትን) አራት ሚሊዮን ሜትር ኪዮብ 
ለማምረት ታቅዶ፤ ከሦስት ሚሊዮን ሜትር ኪዮብ በላይ  
ማምረት ተችሏል። በበጀት ዓመቱ  በጌጣጌጥ ማዕድን 
ምርት  39 ቶን  የጌጣጌጥ ማዕድናት ለማምረት ታቅዶ፤ 
28 ቶን በማምረት ለገበያ ማቅረብ ተችሏል።

ለኢንዱስትሪ ግብዓት የሚውሉ እንደ ድንጋይ ከሰልና 
ዶሎማይት የመሳሳሉትን 50ሺ ቶን ለማምረት ታቅዶ፤ 
569ሺ ቶን ተመርቷል። እነዚህ ምርቶች በአብዛኛው 
ከሁለት ዞኖች የተገኙ ሲሆን ፤ የጋሞ ዞን ቦረዳ ወረዳ 
የድንጋይ ከሰል እንዲሁም የደቡብ ኦሞ ዞን ሐመር 
ወረዳ የዶሎማይት ማዕድናትን  በማምረት ይታወቃሉ። 
ለኢንዱስትሪ  ግብዓት የሚውሉ ማዕድናት አፈጻጸሙ 
ከእቅድ በላይ የሆነበት ምክንያት የተያዘው መነሻ እቅድ 
ትክክለኛውን መረጃ  የሚያሳይ ባለመሆኑ ነው ሲሉ 
ምክትል ቢሮ ኃላፊው ይናገራሉ።     

የማዕድን ዘርፉ ለበርካታ ዜጎች የሥራ እድል 
መፍጠር  የሚችል እንደመሆኑ በክልሉ በተያዘው በጀት 
ዓመት ለ16ሺ ዜጎች የሥራ እድል ለመፍጠር ታቅዶ ነበር 
ያሉት ምክትል የቢሮ ኃላፊው፣ በበጀት ዓመቱ ለ15ሺ 
455 ዜጎች የሥራ እድል መፍጠር መቻሉንም ገልጸዋል። 
ይህም አፈጻጸም 96 ነጥብ 5 በመቶ ነው ብለዋል።

የክልሉ የማዕድን ሀብቶች የሚገኙባቸውን 
አካባቢዎች ለማወቅ የሚያስችሉ ተጨማሪ ጥናቶች  
መካሄዳቸውን  የጠቀሱት ምክትል ቢሮ ኃላፊው፤ 
የማዕድን አለኝታ (ሀብት) በተፈጥሮ በብዛት 
የሚገኝባቸው አካባቢዎች እንዳሉ ሁሉ በተወሰነ መልኩ 
ማዕድን ያላቸው ዞኖች  እንዳሉም ይገልጻሉ። ይብዛም 
ይነስም መጠኑ ይለያይ እንጂ  በክልሉ ሁሉም ዞኖች ላይ 
የማዕድን ሀብት ክምችት እንዳለ መረጋገጡን ጠቅሰው፣  
በጥናት ላይ ተመስርቶ ለማልማት የባለሀብቶችን የዘርፉ 
የነቃ ተሳትፎ  እንደሚጠይቅ ተናግረዋል። 

ምክትል የቢሮ ኃላፊው በክልሉ በማዕድን ልማት 
ላይ ብዙ ባለሀብቶች ተሰማርተው የሚገኙ ቢሆንም 
እንደብዛታቸው እየሰሩ አይደሉም ሲሉም ይገልጻሉ። 
ለእዚህም የቦረዳ የድንጋይ ከሰል ማምረት ሥራን 
በማሳያነት  ያነሳሉ። 

እሳቸው እንዳመለከቱት፤ በዚህ ቦታ 47 የሚሆኑ 

ባለሀብቶች የማምረት ፈቃድ ወሰደዋል። ይሁን እንጂ 
እስካሁን ባለው  ሂደት  ሥራውን የጀመሩት 17 ያህሉ ብቻ  
ናቸው። ከእነዚህ ውስጥም አምስቱ ሥራውን  ጀመረው  
ግብዓት በማጣት ወይም በገጠማቸው ፋይናንስ ችግር 
ምክንያት ሥራውን ያቆሙ ሲሆን፤ 12ቱ ግን በማምረት 
ሥራ ላይ ይገኛሉ።

  በተመሳሳይ በደቡብ ኦሞ ዞን  ዶሎማይት በማምረት 
ሥራ ላይ የተሰማሩት  17 ያህል አምራቾች ቢሆኑም፣ 
ከእነዚህ መካከል አሁን ላይ በሥራ ላይ የሚገኘው አንድ 
አምራች ብቻ ነው። ቀሪዎች በተለያዩ ምክንያቶች ወደ 

ሥራው አልገቡም። 
የማዕድን ሥራ ትልቅ ካፒታል ስለሚፈልግ አብዛኞቹ  

አምራቾች ፈቃድ ወስደው ጥናቱን ሲያሳኩና ወደ ምርት 
ሲገቡ አቅማቸው ይፈተናል። በተፈጥሮ የሚያጋጥሟቸው 
ተግዳሮቶች እንዳሉም አቶ አላዶ ጠቅሰው፣ ወደ ምርት 
ሲገቡ የጥራትና የግብዓት ብዛት መቀነስ ሲገጥማቸው  
ወደኋላ የሚመለሱበትና ሥራውን እስከ ማቆም 
የሚደርሱበት ሁኔታ እንዳለም አመልክተዋል።  

‹‹የማዕድን ዘርፍ የካበተ ልምድ ያላቸው የተማሩ  
ባለሙያዎች /ጂኦሎጂስቶችን  የማዕድን ኢንጂነሮችን/ 
ይፈልጋል፤ በጥናት የተደገፈ ሥራ  መሥራትንም 
ይጠይቃል›› ሲሉም ተናግረው፣ ክልሉ አዲስ ከመሆኑ ጋር 
ተያይዞ  የባለሙያ እጥረት ዋንኛ ተግዳሮት እንደሆነበትም 
ይናገራሉ። የበጀት እጥረት፣ የመሠረተ ልማት  አለመኖር፣ 
ሕገ ወጥነት መስፋፋት እና የገበያ ትስስር ከሚያገጥሙ 
ተግዳሮቶች መካከል ይጠቀሳሉ።

አቶ አላዶ እንዳብራሩት፤ ማዕድን በጣም ሩቅና ምንም 
ዓይነት መሠረተ ልማት ባልተሟላባቸው አካባቢዎች ላይ 
ሊገኝ ስለሚችል የመሠረተ ልማት አለመኖር ከፍተኛ 
ተግዳሮት ሊሆን ይችላል።  ሌላኛው የማዕድን ዘርፉ  
ትልቅ ተግዳሮት የሕገ ወጥነት (ሕገ ወጥ የማዕድን 
ማምረትና ማዘዋወር) መስፋፋት ነው። አንዳንዱ ማዕድን 
በቀላሉ ሊያዝ የሚችልና ለማዘዋወር ስለሚያመች ዘርፉ 
ለሕገ ወጥነት የሚጋለጥበት እድል ሰፊ ነው። በተለይ 
የከበሩ ማዕድናትን ሕገ ወጥ በሆነ  መልኩ በቀላሉ ከቦታ 
ወደ ቦታ ለማዘዋወር በእጅጉ ያመቻል፤ ይህም ሁኔታ 
በእነሱ ላይ የሚፈጸም ዝውውርን የመቆጣጠሩን ሥራ 
አስቸጋሪ እንዲሆን ካደረጉት መካከል ይጠቀሳል።   

እሳቸው እንዳሉት፤ የገበያ ትስስር  አለመኖሩም 
በማዕድን ዘርፉ የሚነሳ ሌላኛው ተግዳሮት ነው። በክልሉ 
በሚመረቱ ማዕድናት የገበያ ትስስር ላይ ትልቅ ተግዳሮት 
ይታያል። ተግዳሮቶቹን ለመፍታት እስከታች ያለው 
መዋቅር ድረስ  ግንዛቤን የማስፋት  ሥራ ከመሥራት 
ባሻገር ዘላቂ የሆነ መፍትሔ ለማምጣት እየተሰራ ይገኛል።

በገበያ ትስስር ረገድም  ግልጸኝነት የጎደላቸው 
አሰራሮች ስላሉ ይህን ችግር ለመቅረፍ ሥራዎች እየተሰሩ 
ናቸው። ‹‹በቅርቡ እንደ ክልል ማዕድኑ ከሚመረትበት 
ቦታ አንስቶ እስከ ፋብሪካ ድረስ ያለውን የገበያ ትስስር  
የሚያሳዩ ጥናቶች ለማየት ሞክረናል። ከሌሎች ክልሎች 
ተሞክሮ ለመወሰድ  በደቡብ ምዕራብ  እና ኦሮሚያ 
ክልሎች ያለውን  የገበያ ስንሰለቱ ለመመልከት ተሞክሯል። 
በርግጥ ሁለቱም ክልሎች  ተመሳሳይ ችግሮች ያለባቸው 
ቢሆንም፣ እንደ ሀገርም ተነጋግሮ መፍትሔ ለማስቀመጥ 
ይረዳ ዘንድ  ያሉትን ችግሮች ለመለየት ሞክረናል። 
በመሆኑም የገበያ ትስስር በሲስተም  እየተመራ እንዳልሆነ 
ለመገንዘብ ችለናል›› ይላሉ።

በቀጣይ  በገበያ ትስስር  ረገድ  እየተፈጠሩ ያሉ 
ችግሮችን በመለየት  ለመፍታትና ባለሀብቱ  ከዘርፉ  
ማግኘት የሚገባውን ትክክለኛ  ጥቅም እንዲያገኝ 
ለማድረግ እንዲሁም መንግሥትም የሚያገኘውን ገቢ 
እንዲያሳደግ ለማስቻል ከሌሎች ክልሎች ጋር በመሆን 
በጋራ  እንደሚሰራ  አመላክተዋል።

አሁን ላይ በክልሉ ያለው ማዕድን  በተበታተነ  
መልኩ ነው  እየለማ ያለው  የሚሉት ምክትል ኃላፊው፤ 
በዘርፉ የተሰማሩ አምራቾች ማዕድኑን በተበታተነ መልኩ 
የሚያለሙበት ሁኔታ መኖሩ ሥራውን ለመቆጣጠር 
የሚደረገውን ጥረት አስቸጋሪ  እንዲሆን አድርጓታል። 
በክልሉ በማዕድን ዘርፉ ተሰማርተው ለማምረት ፍቃድ 
የወሰዱትንም ሆነ በምርመራ ሂደት ላይ ያሉት በርካታ 
አምራቾች ወደ አንድ በማምጣት ማሰባሰብ ያስፈልጋል 
ይላሉ።         

በቀጣይ አቅሙ ያላቸውን አልሚዎች በመለየት 
በዘርፉ ለማሰማራት እንዲሁም የማዕድን አቅምን በጥናት 
በመለየት እንደሚሰራም ገልጸዋል፤ የማልማቱን ሥራ 
ጀምረው  የማይተውትን፣  አምርተው ራሳቸውንም ሆነ 
ሀገርን  እንዲጠቅሙ ማበረታታት  ያስፈልጋል ሲሉም 
ገልጸዋል። 

አቅም ያላቸው በከፍተኛ አቅምና ቴክኖሎጂ 
ማምረት የሚችሉ ትላልቅ ኩባንያዎች በዘርፉ እንዲሰማሩ 
ለማደረግ በትኩረት መሥራት ይጠይቃል ሲሉም 
አስታውቀው፣ በክልሉ የማዕድን ዘርፍ ላይ  ለመስማራት 
የሚፈልጉ አቅም ያላቸው ኩባንያዎች  በክልሉ ያለውን 
እምቅ የማዕድን ሀብት በማልማት ተጠቃሚ እንዲሆኑም 
ጥሪ አቅርበዋል። 

አበረታች ለውጥ የታየበት የክልሉ ማዕድን ልማት

አቶ ኦላዶ ኦሎ

በተያዘው በጀት ዓመት 
ከሮያሊቲ  እና ከሌሎች  

ክፍያዎች  160 ሚሊዮን ብር  
ገቢ ለመሰብሰብ ታቅዶ ፣ ከ206 

ሚሊዮን ብር  በላይ  ገቢ 
ተገኝቷል



በዩናይትድ ኪንግደም ከሳምንት በፊት የተጀመረውን 
ስደተኞች ጠል ነውጥ የሚቃወሙ የፀረ ዘረኝነት ሰልፎች 
ተካሄዱ። ስደተኞች ጠል ሰልፎች ይካሄዱባቸዋል 
በተባሉባቸው የሰሜናዊ ለንደን፣ ብሪስትል እና ኒውካስል 
አካባቢዎች ነውጦቹን በመቃወም ሠላማዊ ሰልፎች 
ተካሂደዋል።

ስደተኞች ጠል ነውጥን በሚቃወሙት ሰልፎች 
ላይ “ስደተኞች መምጣት ይችላሉ” የሚሉና ሌሎችም 
ዘረኝነትን የሚኮንኑ መፈክሮች ታይተዋል። ከ100 በላይ 
ሰልፎች ይካሄዳሉ ተብሎ የሚጠበቅ ሲሆን፣ በሺዎች 
የሚቆጠሩ ፖሊሶች ተሰማርተዋል።

ባለፈው ወር በሳውዝፖርት ሦስት ሕጻናት ልጆችን 
በስለት የወጋው ሙስሊም ጥገኝነት ጠያቂ ነው የሚል 
የተሳሳተ ዜና ከወጣ በኋላ ነው ነውጡ የተጀመረው። 
መጀመሪያ ላይ ጥቃት መሰንዘር የተጀመረው ጥገኝነት 
ጠያቂዎች የተጠለሉባቸው ሆቴሎችና መስጊዶች ላይ 
ሲሆን መደብሮችም ተቃጥለዋል፤ ተዘርፈዋል።

በዕለቱም ስደተኞች ጠል ነውጦችን በመፍራት ሱቆች 
ተዘግተው ውለዋል። የስደተኞችን ጉዳይ የሚመለከቱ 
ሠራተኞች ያሉባቸው የሕግ ተቋማት ስም ዝርዝር ይፋ 
ከተደረገ በኋላ ጥቃት እንዳይደርስባቸው በመስጋት 
ከቤት እንዲሠሩ ተነግሯቸዋል። የፀረ ዘረኝነት ሰልፎቹ 
በአብላጫው በሠላማዊ መንገድ እንደተካሄዱ ተገልጿል። 
የተወሰኑ ሰዎች መታሰራቸውም ሪፖርት ተደርጓል።

ከሠላማዊ ሰልፎቹ መካከል በሊቨርፑል የተካሄደው 
ሰልፍ በጥገኝነት ጠያቂዎች ቢሮ አቅራቢያ ነው። ይህ 
መሥሪያ ቤት በስደተኞች ጠል ነውጥ ቢጎዳም የፀረ ዘረኝነት 
ሰልፈኞቹ ለስደተኞቹ ድጋፋቸውን ገልጸውበታል።

በለንደን በሚገኙት ዋልትማስቶው እና ኖርዝ ፊንችሊ 
በሺዎችን የሚቆጠሩ ሰዎች ሠላማዊ ሰልፍ በማድረግ 
ፀረ ዘረኝነት አቋማቸውን አንፀባርቀዋል። በብሪስቶል 

ዓለም አቀፍ 

መዝናኛ

የብዕር ጠብታ  

በትረ ሙሴ (መልከ ኢትዮጵ)

ከእናቴ ጋር ነው የምተኛው..የምነቃውም አብሬያት 
ነው። እሷ ጓዳ ጎድጓዳውን ስትንጎዳጎድ ቀሚሷን ይዤ 
በሄደችበት ሁሉ እከተላታለሁ። በልጅነቴ የእናቴ 
ጭራ ነበርኩ። ከጎኗ፣ ከስሯ፣ ከጉያዋ፣ ከቀሚሷ ስር 
ማንም ፈልጎ የማያጣኝ። ስንተኛ እጇን አናቴ ላይ ጥላ 
ሳትዳብሰኝና ሳታሻሸኝ ቀርታ አታውቅም። ጭንቅላቴን 
ሙሉ በእጇ እየዞረች በጎረበጣት ቦታ ላይ ቅማል ያገኘች 
እየመሰላት በሌባ ጣቷ አናቴን እየቆፈረች በአውራ ጣቷ 
እገዛ የጎረበጣትን ነገር ከአናቴ ውስጥ መዛ ታወጣለች። 
አንዳንዴ ቅማል ይቀናታል አንዳንዴ ደግሞ ፎረፎር 
ዕጣ ፈንታዋ ይሆናል። እናቴ በጎረበጣት ቁጥር ቅማል 
ያገኘች እየመሰላት ብዙ ቀን የደረቀ የአናቴን ፎረፎርና 
እንዴት እንደገባ ያላስተዋልኩትን ብናኝ እድፍ ተጋፍጣ 
ታውቃለች።

ዳብሳኝ ዳብሳኝ ሁለት ነገሮች ከአፏ አይቀሩም..
አንድ..‹እንዳው ከየት አመጣኸው ይሄን ከርዳዳ 
ፀጉር? ድሮ እንዴት ያለ ሉጫ መሰለህ? ስትል 
ትጠይቀኛለች። ይሄን ወሬዋን ለዘመናት ሰምቼዋለሁ። 
እናቴ ፀጉሬን በዳበሰችኝ ቁጥር፣ አናቴ ላይ ቅማል 
ፈልጋ ባጣች ማግስት ከንፈሯ ላይ የሚጸነስ ወሬ ነው። 
አልመልስላትም..እሷም አታብራራልኝም። ‹እንዳው 
ከየት አመጣኸው ይሄን ከርዳዳ ፀጉር? ድሮ እንዴት ያለ 
ሉጫ መሰለህ› ብላኝ ዝም። ለምን እንደምትጠይቀኝ 
አላውቅም..ግን ትጠይቀኛለች..እጇ አናቴ ላይ ሲያርፍ፣ 
እንደ ሽቦ የጠነከረ ፀጉሬ መዳፏን ሲፈትነው አፏ ነፍስ 
ይዘራል።

ሁለተኛው ከእናቴ አፍ ላይ የማይጠፋው ቃል 
‹ፀጉርህ አድጓል..ያከሳህ እሱ ነው› የሚለው ቃል ነው። 
ፀጉሬን እየዳበሰችኝ ሰንብታ፣ ቅማል ፍለጋ ባዝና ባዝና 
አልሆን ባላት ሰሞን ‹ፀጉርህ አድጓል..ያከሳህ እሱ ነው› 

ትለኛለች። እንዲህ ሳትለኝ ቀርታ አታውቅም። መክሳቴን 
የማውቀው ያኔ ነው። አንድም ቀን ክሳቴን በመስተዋት 
አይቼው ወይም ደግሞ ከሌላ ሰው ሰምቼው አላውቅም። 
እንዲህ ባለችኝ በነጋታው ራሴን እናቴ ጉያ ስር አጎንብሼ 
አገኘዋለሁ። በግራ መዳፏ ወደ መሬት ደፍቃኝ ምላጭ 
በያዘ ቀኝ እጇ አናቴን እየላጨች። ለግማሽ ሰዓት 
ያክል በእናቴ መዳፎች ተፅዕኖ ደርሶብኝ እግሯ ስር 
ተደፍጥጬ ራሴን አገኘዋለሁ። ጫናዋ ሲበረታብኝ 
ራሴን ለማዝናናት በተደፈቁበት ላመል እላወሳለሁ። 

‹ምን ያቁነጠንጥሀል? ይልቅ እንዳልቆርጥህ አርፈህ 
ተቀመጥ› ትለኛለች። በሚያስፈራራና በሚያስጠነቅቅ 
ድምፅ። 

አርፌ መቀመጥ ሳልችል አርፌ ለመቀመጥ 
እሞክራለሁ። ግን አይሆንልኝም የእናቴ ድፍጠጣ 
ሲበረታብኝ ወዲያው ራሴን ካዘነበለበት ቀና ለማድረግ 
እሞክራለሁ።

‹አትሰማም እንዴ! እንዳታስቆርጠኝ አትንቀሳቀስ 
አልኩህ እኮ!› ስትል ትቆጣኛለች። በልጅነቱ መላጨት 
ስቃይ የሆነበት የመጀመሪያው ሰው እኔ ሳልሆን 
አልቀርም እላለሁ። መላጣነቴ ምኑ እንደሚያስደስታት 
አላውቅም ገና ፀጉሬ ባቆጠቆጠ በሠልስቱ ነበር እናቴ 
ፀጉሬን መላጨት እንዳለብኝ የምታረዳኝ። ደሞ 
ውጣ ውረዱ..ዝም ብላ ጉያዋ አድርጋ የምትላጨኝ 
መሰላችሁ? አይደለም። መጀመሪያ አረፋ ባለው ሳሙና 
ፀጉሬን ታጥበኛለች። አጥባ አትተወኝም..ድጋሚ ሳሙና 
ትመታኝና ሳሙናውን ፀጉሬ ላይ እንዳለ ወደ ጉያዋ 
ታስጠጋኛለች። የሳሙናው መኖር ለምን እንዳስፈለገ 
ቆይቼ ነው የገባኝ። አንድ ቀን ሳሙናው እያለ አልላጭም 
ብዬ ሳምጽባት ሳሙናው እኮ ጥሩ ነው..እንዳትቆረጥ፣ 
ጥሩ ሆኖ እንድትላጭ ያደርግሀል አለችኝ። የኔ ነበር 
ብልሀቷ የተገለጠልኝ። ተላጭቶ ለሚወድቅ ፀጉር ያ 
ሁሉ እንክብካቤና ሽር ጉድ ይገርመኝ ነበር።

አረፋው ዓይኔ ውስጥ እየተማገደ ስቃይ ፈጠረብኝ። 
ለነገሩ ለምጄዋለው..ስላጭ ከነአረፋዬ ስለሆነ ዓይኖቼ 
በሳሙናው መለብለባቸው ግድ ነበር። የሳሙናውን 
ቁጥቋጤ ሰበብ አድርጌ እናቴ ላይ እንደፈለኩ 
አርጎመጉማለሁ.. እቁነጠነጣለሁ..ለማልቀስ ይቃጣኛል።

በዚህ መሐል ‹ጨርሻለሁ..ትንሽ ብቻ ነው የቀረኝ› 
የሚል የእናቴን ድምፅ እሰማዋለሁ።

በቃሏ ላይ ተስፋን ጥዬ እረጋጋለሁ። ወዲያው 
በሳሙናው፣ በድፈቃው ባጎነበስኩበት እንደ ስንኩል 
ወዲያ ወዲህ እንፏቀቃለሁ..

‹አይዞህ..ጨርሻለሁ በቃ! ስትል ልታባብለኝ 
ትሞክራለች።

ለለቅሶ የቀረበ ሲቃ የሚመስል ድምፅ እያወጣሁ 
ባጎነበስኩበት ዝም እላለሁ.. 

‹ቁንጮ ላድርግልህ ወይስ ጋሜ? ስትል 
ትጠይቀኛለች።

አኩርፌ ዝም እላለሁ..
‹አትናገርም እንዴ?
ማኩረፌን የሚነግራት ዝምታዬ ነው። ዝምታዬ 

የእናቴን ልብ የሚያራራልኝ ሞገሴ ነው። እናቴ 
ስትላጨኝ ሳላኮርፍ ቀርቼ አላውቅም። እያኮረፍኩም 
ቢሆን ላጭታ ትጨርሰኛለች። ቁንጮም ጋሜም 
ሳታደርገኝ ራሴን ርቃኑን ታስቀረዋለች። አንዳንዴ በእኔ 
ይሁንታ ቁንጮ አድርጋልኝ ታውቃለች። ጋሜ ምን 
እንደሆነ አላውቅም። ግን በላጨችኝ ቁጥር ‹ቁንጮ 
ላድርግልህ ጋሜ? ብላ ትጠይቀኛለች። የቱን መምረጥ 
እንዳለብኝ ለአፍታ ዝም እላለሁ። የማላውቀውን 
ጋሜ መርጬ እዝራ እንዳያበሽቀኝ ስል ብቻ ቁንጮ 
አድርጊልኝ እላታለሁ።

ከተላጨሁ በኋላ የእናቴ ተቀዳሚ ሥራ ፀጉሮቼን 
ከሜዳ ላይ መሰብሰብ ነው። ‹ፀጉርና ጥፍር የትም 
አይጣልም› ብላ ፀጉሮቼን ሰብስባ አንድ ጥግ ላይ 

ትወሽቃቸዋለች። ቀጥላ ወደ ጓዳ ነው የምትገባው..
እሳት በገል ጭራ ትመጣና ከለቃቀመችው ፀጉሬ ጥቂት 
ታስቀርና እሳቱ ላይ ትጨምራቸዋለች። ከዛም ‹ምች 
እንዳይመታህ ታጠን› ስትል አንገቴን ይዛ ወደ ጭሱ 
ትደፍቀኛለች። 

ከተላጨሁ በኋላም ከመከራ አላርፍም። እናቴ 
እጇን አናቴ መሐል እያርመሰመሰች ‹ፀጉርህ አድጓል..
ያከሳህ እሱ ነው ካለችኝ ሰዓት ጀምሮ ባለመከራ ነኝ። 
በመዳፏ ተደፍቄ፣ በአረፋ እየተለበለብኩ ተላጭቼ 
እንደጨረስኩ ከሁሉም የሚከፋ መከራ ይጠብቀኛል። 
ወደ ቤት ታስገባኝና ከቅባት እቃው ውስጥ መጠነኛ 
ቅባት በሌባ ጣቷ ዝቃ መዳፏ ላይ እያሳረፈች በሁለት 
እጆቿ ታርመጠምጠዋለች። ከዛ መላጣ ራሴን 
ትቀባዋለች። አቤት ያኔ የምሆነው መሆን..ገና ቅባት 
ልትቀባኝ እንደሆነ ሳስብ ነበር ልቤ የሚርደው። እናቴ 
ሳትቆርጠኝ ላጭታኝ አታውቅም። ቅባቱን መላጣዬ 
ላይ ስትለቀልቀው በጣም ያቃጥለኛል። ያኔ ነፍሴ 
ከልቤ ውስጥ መሹለክ ይቃጣታል። ያኔ ምን ያክል 
እንደገበጠችኝ አውቃለሁ። 

ከመላጣነቴ በኋላ እናቴ ፀጉር ያለኝ እየመሰላት 
እጇን ወደ አናቴ ስትሰድ ከመላጣ አናቴ ጋር 
ትገናኛለች። በእናቴ መሳሳት በውስጤ እስቃለሁ። 
እሷም ጣቶቿን ለመላጣ ራሴ ሳትነፍግ ወዲያ ወዲህ 
ታርመሰምሳቸዋለች።

ከእናቴ ጋር ያለኝ ቁርኝት ሞቼም የሚከተለኝ 
ይመስለኛል። በወዲያኛውም ዓለም ከእናቴ ነፍስ 
ጋር ዳግም የምጫወት ይመስለኛል። የትም ይሁን 
መቼም እናቴ አጠገቤ ካለች እጇ ጭንቅላቴ ላይ ነው። 
ሲዳብሰኝ..ሲያሻሸኝ የማገኘው ደስታ ዛሬም ውስጤ 
ይላወሳል። ነፍሴ በዚህ ሁሉ የዘመን እንደናቴ መዳፍ 
ደስታ ጎብኟት አያውቅም። ከነፍሷ ያጋራችኝ ዛሬም 
ድረስ የሚከተለኝ ስውር ዳና አለ።

መልኬ ውስጥ የበቀሉ ሳቅና እዬዬዎች

የሠራተኞች ማኅበሮች የፀረ ፋሺስት ቡድኖች እንዲሁም 
ጥቁሮችና እስያውያን ሠላማዊ ሰልፍ አድርገዋል።

በኒውካስል አንድ ሺህ የሚጠጉ በአብዛኛው 
ሙስሊሞች የሆኑ ሰልፈኞች ለስደተኞች አገልግሎት 
በሚሰጠው ቤከን ሴንተር አካባቢ ድምፃቸውን 
አሰምተዋል። በአክሪግንተን ለሙስሊሞች ድጋፍ 
የሚያደርጉ የማኅበራዊ ሚዲያ ንቅናቄዎች ተደርገዋል።

በሳውዝሀምተን ከ300 እስከ 400 የሚሆኑ ሰዎች 
በገቨርነርስ ስኩዌር ተገኝተው “ዘረኞች ቤታችሁ 
ግቡ” “ዘረኛነት ከጎዳናችን ይጥፋ” የሚሉ መፈክሮች 
አሰምተዋል። 10 ስደተኞች ጠል ሰልፈኞች በቦታው 
ቢደርሱ ፖሊስ ሁለቱን ቡድኖች ለያይቶ ጥበቃ አድርጓል።

ባለፈው ሳምንት ከተነሳው ስደተኞች ጠል ነውጥ 
ጋር በተያያዘ 400 ሰዎች ታስረዋል። ከ140 በላይ 
ሰዎች ሲከሰሱ ከመካከላቸው ፍርድ የተላለፈባቸውም 
ይገኙበታል። ሳውዝፖርትና በሊቨርፑል ነውጥ ሦስት 
ሰዎች እስር ተፈርዶባቸዋል። ከእነዚህ እስሮች ጋር 
በተያያዘ በሚመስል ሁኔታ ነገሮች እየረገቡ ይመስላል።

ምክትል ጠቅላይ ሚኒስትር አንጅላ ሬይነር 
በሮተርዳም የሚገኘው ጥገኝነት ጠያቂዎች የሚጠለሉበት 
ሆሊደይ ኢን ኤክስፕረስ ሆቴልን ጎብኝተዋል። ይህ ሆቴል 
ባለፈው እሑድ በስደተኞች ጠል ነውጠኞች ጉዳት 
ደርሶበታል። ምክትል ጠቅላይ ሚኒስትሯ ነውጠኞቹ 
“በሕግ ይጠየቃሉ” ሲሉ ሌሎች ሰዎችም ከነውጡ 
“እንዲርቁ” አሳስበዋል፡፡

“ጎዳና ላይ ወጥቶ ፖሊሶች ላይ ጥቃት ማድረስ ወይም 
እንደዚህ ያሉ ሆቴሎችን መጉዳት ምክንያት አልባ ድርጊት 
ነው። በዚህ አገር ፖለቲካችንን የምናከናውንበት መንገድ 
አለ። ያንን የሚያፈርስ ነውጠኛና ሁከተኛ ነው” ብለዋል። 
አድማ በታኝ ፖሊሶች በቀጣይ ቀናትም ይሰማራሉ ተብሎ 
ይጠበቃል ሲል  ቢቢሲ ዘግቧል።

በዩናይትድ ኪንግደም ዘረኝነትን 
የሚነቅፉ ሰልፎች ተካሄዱ

አሜሪካ በየመን የሃውቲ ቡድን ይዞታዎችን 
በመደብደብ ድሮኖች እና ሚሳኤሎች ማውደሟን 
አስታወቀች። ቡድኑ ትናንት በኤደን ባሕረሰላጤ 
ሁለት የአሜሪካ የጦር መርከቦችን መምታቱን መግለጹ 
ይታወሳል። ይህን ተከትሎ በመካከለኛው ምስራቅ 
የሚንቀሳቀሰው የአሜሪካ እዝ (ሴንትኮም) የአጸፋ 
እርምጃ መውሰዱን አስታውቋል።

በተፈጸመው የአየር ድብደባ ሁለት የሃውቲ 
ድሮኖች፣ ሦስት ጸረ ሚሳኤል ክሩዝ ሚሳኤሎች 
እና የመቆጣጠሪያ ጣቢያው መውደማቸውን ነው 
ማዕከላዊ እዙ የገለጸው። የሃውቲዎችን ጥቃት 
“ኃላፊነት የጎደለውና አደገኛ ነው” መሆኑን በመጥቀስም 
ለቀጣናው መረጋጋት ሲባል የቡድኑን ይዞታዎች 

መደብደቡን እንደሚቀጥልም ጠቁሟል።
ማዕከላዊ እዙ የየመኑ ቡድን በሁለት የጦር 

መርከቦቹ ላይ ጥቃት ስለማድረሱ ግን ማረጋገጫ 
አልሰጠም። የሃውቲ ቃል አቀባይ ያህያ ሳሬ ግን 
የቡድኑ አየር ኃይል ድሮኖችን በማስወንጨፍ “ኮል” 
የተሰኘችውን የአሜሪካ የጦር መርከብን መምታቱን 
ገልጸዋል።

“ላቦን” የተባለችው የጦር መርከብ ደግሞ በባለስቲክ 
ሚሳኤል መምታቷን መናገራቸውን ሬውተርስ ዘግቧል።

ሃውቲዎች በቅርቡ በሰሜናዊ የመን ሳዳ ግዛት 
ተመቶ የወደቀውን ግዙፍ ሰው አልባ አውሮፕላን 
ስብርባሪዎች የሚያሳይ ምስል መልቀቃቸው ይታወሳል 
ሲል አል ዐይን ዘግቧል።

አሜሪካ የየመኑን ሃውቲ ድሮኖች እና 
ሚሳኤሎች አወደምኩ አለች

ሀገርኛ
ማህበራዊ

ዳግም ከበደ

ኢትዮጵያውያን በደስታ፣ በሀዘንም ሆነ በልዩ 
ልዩ ምክንያት በጋራ የሚቆሙባቸው ጠንካራ እሴቶች 
አሏቸው። ይህ ማህበራዊ መስተጋብር ከጥንት ጀምሮ 
የነበረ፤ ከትውልድ ትውልድ ተሻግሮ ዛሬ ላይ የደረሰ 
ጠንካራ ባሕላዊ አደረጃጀትም ያለው ነው። 

በዚህ በጎ ምግባር አንድ ሰው ብቻውን ሊወጣው 
የማይችለውን ችግር በኢትዮጵያዊ እሴት በደቦ፣ 
በእቁብ፣ በእድር እና በሌሎችም መሰል አደረጃጀቶች 
ተረባርቦ መፍታት ሲቻል ተኖሯል፤ እየተፈታም 
ይገኛል። ይህን ሰው በበጎ ፍቃደኝነት የሚያቀናው ወገን 
‹‹ነግ በኔን›› አስቦ ፈጥኖ ይደርስለታል።  ለዚህ ነው 
መረዳዳትና መተባበር  የኢትዮጵያውያን መገለጫ ሆኖ 
የሚጠቀሰው።  

በችግር ውስጥ የሚማቅቁ ሰዎችን የተመለከቱ 
አንዳንድ ኢትዮጵያውን ደግሞ ይህ በጎ ተግባር በማስፋት  
የበጎ አድራጎት ማህበር አቋቁመው በመሥራት አያሌ 
ዜጎችን ታድገውበታል፤ እየታደጉበትም ይገኛሉ። የበጎ 
አድራጎቱ ተግባር ግን በአብዛኛው በባሕላዊ መንገድ 
ሲካሄድ ነው የሚስተዋለው። 

የኢትዮጵያ መንግሥት ይህንን የቆየ እሴት ከባሕላዊ 
አደረጃጀት ባሻገር ዘመናዊና ተቋማዊ ቅርፅ እንዲኖረው 
ለማድረግ በትኩረት እየሰራ ይገኛል። በተለይ በተናጠል 
የማይቻልን ጉዳይ በቀላል ወጪና በተባበረ ክንድ 
በአጭር ጊዜ ውስጥ ለማሳካት የሚያስችለው የበጎ ፍቃድ 
አገልግሎት በኢትዮጵያ እንዲስፋፋ እየሰራ መሆኑን 
በተለያየ ጊዜ በሚወጡ መረጃዎች ይፋ አድርጓል። 

በአዲስ አበባ ከተማ በመንግሥት የሚመራ 
የህብረተሰብ ተሳትፎና በጎ ፈቃድ ማስተባበሪያ 
ኮሚሽንም ተቋቁሞ እየሰራ ነው። በተለይ ባለፉት 
አምስትና ስድስት ዓመታት ውስጥ በበጎ ሥራ ዙሪያ 
አያሌ ሥራዎች ሲከወኑ ተመልክተናል። በርካታ 
ወጣቶችም የበጎ ፍቃድ አገልግሎት አምባሳደር በመሆን 
አቅመ ደካሞችንን ሲያግዙ ቆይተዋል፤ አሁንም እያገዙ 
ይገኛሉ።

የዝግጅት ክፍላችን በዛሬው ሀገረኛ ዓምድ ላይ 
ከላይ ያነሳነውን ማህበራዊ ጉዳይ በስፋት ለመዳሰስ 
ወድዷል። በተለይ ተቋማዊ አደረጃጀት በመፍጠር 
እየተከናወነ ባለው ተግባር የተገኙ ውጤቶች ምን 
እንደሚመስሉ ይቃኛል። ለዚህ ጉዳይ መንደርደሪያ 
እንዲሆነን ከሁለት ሳምንት በፊት በተደረገ አንድ 
ጥናታዊ መድረክ ላይ የተቃኙ ሃሳቦችን እናነሳለን፤ 
የአዲስ አበባ ከተማ አስተዳደር የህብረተሰብ ተሳትፎና 
በጎ ፈቃድ ማስተባበሪያ ኮሚሽነርን ባነጋገርንበት ወቅት 
ያገኘናቸውን ሃሳቦችንም ይዘናል።    

በቅርቡ የአዲስ አበባ አመራር አካዳሚ ለአዲስ 
አበባ ማህበረሰብ ተሳትፎና በጎ ፈቃድ ማስተባበሪያ 
ኮሚሽን ያካሄዳቸውን ሁለት የጥናት ውጤቶች 
አስረክቧል። ጥናቶቹ በዋናነት በበጎ ፍቃድ አገልግሎትና 
በማህበረሰብ ተሳትፎ የተገኙ ውጤቶችና የሚያጋጥሙ 
ተግዳሮቶች ላይ ትኩረት ያደረጉ መሆናቸው በመድረኩ 
ላይ ተገልጿል። 

በዚህም በማህበረሰብ ተሳትፎ የተሰሩ ሥራዎች 
የመዲናዋን ሰላም ለማስጠበቅ ትልቅ አስተዋጽኦ 
ማበርከታቸውን የተደረገው የጥናት ውጤት ማሳየቱ 
ተመልክቷል። በተለይ የበጎ ፍቃድ አገልግሎት በደህነት 
ውስጥ የሚገኙ ዜጎች ኑሮን ለማቃለል ከፍተኛ ሚና 
መጫወቱን የጥናቱ ውጤት እንዳሳየም ተገልጿል። 

ጥናቱ ካመላከታቸው አሉታዊ ጎኖች መካከልም 
ሀብትን በሚገባ ጥቅም ላይ አለማዋል አንዱ ነው። 
አዳዲስ አሰራሮችን ለመተግበርና የሚያጋጥሙ 
ተግዳሮቶችን ለመቅረፍ ጥናት ላይ የተመሠረተ እቅድ 
ማዘጋጀትና ተግባራዊ ማድረግ እንደሚገባ የተመላከተ 
ሲሆን፣ በማህበራዊ ጉዳዮች ላይ ንቁ ተሳታፊ መሆን 
እንደሚያስፈልግም ተጠቁሟል። 

የአዲስ አበባ ከተማ አስተዳደር የህብረተሰብ 
ተሳትፎና የበጎ ፍቃድ ማስተባበሪያ ኮሚሽን ኮሚሽነር 
አቶ አብርሀም ታደሰ እንደሚሉት፤ ኮሚሽኑ ከተሰጡት 
ስልጣንና ተግባሮች አንደኛው የህብረተሰብ ተሳትፎና 
የበጎ ፍቃድ ሥራዎችን ማስተባበር፣ ወደ ተግባር 
እንዲገቡ ማስቻልና ህብረተሰቡ ተጠቃሚ እንዲሆን 
ማድረግ ነው። ላለፉት ዓመታትም በተቋም ደረጃ 

ተግባራቱ መሬት እንዲወርዱ ለማስቻል ዘርፈ ብዙ 
ሥራዎችን ሰርቷል። 

እንደ ኮሚሽነሩ ገለፃ፤ እነዚህ አፈፃፀሞች በየዓመቱ 
በሚደረጉ ተቋማዊ ግምገማዎች የሚታዩ ብቻ ነበሩ። 
አሁን ግን ሁሉም ህብረተሰብ በማህበር ተሳትፎና 
የበጎ ፈቃድ አገልግሎት ስለሚከናወኑ ተግባራት 
ያለውን ግንዛቤና እውቀት በጥናትና ምርምር ለመለየት 
ተሞክሯል። አሰራሩን አስመልከቶ ሳይንሳዊ ግንዛቤ 
እንዲኖር ለማድረግ አዲስ መንገድ መከተል ማስፈለጉንም 
ይገልፃሉ። በዚህም ሁለት ርእሰ ጉዳዮች ላይ በአዲስ 
አበባ አመራር አካዳሚ አማካኝነት ጥናቶቹ እንዲሰሩ 
መደረጋቸውን አስታውቀዋል። የመጀመሪያው ጥናት 
በህብረተሰቡ ተሳትፎ የሚሰሩ ተግባራት ያላቸው ፋይዳ 
ማመላከትን ታሳቢ ያደረገ መሆኑን ገልጸው፣ ጥናቱም 
የተገኘ ውጤትና ያጋጠሙ ችግሮች ላይ ያተኮረ መሆኑን 
ገልጸዋል። ሁለተኛው ደግሞ በበጎ ፍቃድ አገልግሎት ላይ 
የሚያጠነጥን እንደሆነ ገልፀዋል።

‹‹በበጎ ፍቃድ አገልግሎት ዙሪያ በዋነኝነት 
አገልግሎቱን ባሕል ማድረግና በህብረተሰቡ በራሱ 
እንዲመራ ማድረግ ያስፈልጋል›› የሚሉት ኮሚሽነሩ፤ 
በተለይ ደግሞ ማህበራዊ ኃላፊነትን ከመወጣት አንፃር 
በቀዳሚነት ሚናቸውን መወጣት ያለባቸው ተቋማትና 
የህብረተሰብ ክፍሎች የሚለዩበትንና ወደ ተግባር 
የሚገባበትን መንገድ ለማመቻቸት አዳዲስ ደንቦች 

መፅደቃቸውን ይናገራሉ። 
ይህንን ተግባራዊ ለማድረግም ሳይንሳዊ ጥናቱ 

መከናወኑ ትልቅ አቅም እንደሚፈጥርላቸው  ያስረዳሉ። 
በተለይ በጎ ፍቃደኝነት ባሕል እየሆነ መምጣቱን 
ጠቅሰው፣ በህብረተሰቡ ውስጥ እየመጣ ያለው ለውጥ 
በምን መልኩ  ማምጣት ቻለ? የእስካሁኑ ተግባርስ ምን 
ውጤት አሳይቷል? ለሚሉትም በጥናቱ መልስ ማግኘት 
እንደተቻለም ይገልፃሉ። 

‹‹ኮሚሽኑ ክረምት ጠብቆ ብቻ ሳይሆን ዓመቱን ሙሉ 
የበጎ ፍቃድ ሥራንና የህብረተሰብ ተሳትፎ ማስተባበርን 
ይሰራል›› ያሉት አቶ አብርሀም፤ በተጠናቀቀው የበጀት 
ዓመት ውጤታማ ተግባራት መከናወናቸውንም 
ጠቅሰዋል። በተለይ ህብረተሰቡ የመሠረተ ልማት 
ግንባታዎችን በቅንጅት እንዲሰራ፤ የራሱን ችግሮች በራሱ 
እንዲፈታ ማድረግ ያስቻሉ ተግባሮች መከናወናቸውን 
ያስረዳሉ። በተለይ በበጎ ፍቃድ ዘርፍ የህብረተሰቡ፣ 
የባለሀብቱ፣ የወጣቱና የአጠቃላይ የከተማው ነዋሪ 
ተሳትፎ ከታቀደው በላይ እንደነበርም ጠቅሰዋል። 
ይህን ተግባር በመምራት ብቻ ሳይሆን በተግባር ተሳታፊ 
በመሆንም ከከፍተኛ እስከ ዝቅተኛ  እርከን የሚገኘው 
አመራር ሚና ከፍተኛ መሆኑን ይገልፃሉ።

እንደ ኮሚሽነሩ ገለፃ፤ ተቋማዊ አፈፃፀም ከጊዜ 
ወደጊዜ ውጤታማ እየሆነ ነው። በአዲስ አበባ ከተማ 
አስተዳደር በ2016 በጀት ዓመት ብቻ በበጎ ፍቃድ 
ማስተባበር ከሀብት አንፃር እስከ 12 ቢሊዮን ብር 
የሚገመት ሀብት ለበጎ ፍቃድ ሥራ የዋለ መሆኑን 
አስታውቀዋል። 

በህብረተሰብ ተሳትፎ በሚሰሩ የመሠረተ ልማት 
ሥራዎች ደግሞ ከአንድ ነጥብ ዘጠኝ ቢሊዮን ብር 
በላይ ፈሰስ መደረጉንም ይናገራሉ። በልማትና በበጎ 
ፈቃድ ሥራ ላይ የሚውለው ሀብት በዋናነት ከራሱ 
ከህብረተሰቡ የሚወጣ መሆኑን ጠቅሰው፣ ይህ ሀብት 
ተግባር ላይ ሲውልም ራሱ ነዋሪው በሚመርጣቸው 
ተወካዮች አማካኝነት መሆኑን አስታውቀዋል።

‹‹በመኖሪያ ቤት ግንባታ ላይ ባለሀብቶች ከፍተኛ 
ሚና እየተጫወቱ ናቸው›› የሚሉት አቶ አብርሀም፣ 
ከአሥር በላይ ወለል ያላቸው ሕንፃዎች ተገንብተው 
በበጎነት ለሀገር ባለውለታዎች፣ ለአቅመ ደካሞች እና 
በልዩ ልዩ ምክንያት ራሳቸውን መደገፍ ላልቻሉ ነዋሪዎች 
እየተላለፉ መሆናቸውን ይናገራሉ። የበጎነት ተግባሩም 
በማህበረሰቡ ውስጥ ትልቅ ተስፋ ማሳደሩን ጠቅሰው፣ 
ቀጣይ ለሚከናወኑ ተመሳሳይ ተግባራት መሠረት 
መሆኑን ያነሳሉ። 

ኮሚሽነሩ እንዳሉት፤ ከቁሳዊው ጉዳይ በላይ 
በወጣቶች የስብዓና ግንባታና በማህበረሰቡ የመረዳዳት 
ባሕል ላይ ውጤት ያመጡ ሥራዎች እየተሰሩም ናቸው። 
የበጀት ዓመቱ ከጥቃቅን ጉድለቶች ባሻገር ውጤታማ 
የበጎ ፍቃድ አገልግሎት እንዲሁም የማህበረሰብ ተሳትፎ 
የተከናወነበት ነበር።

  የተያዘው ክረምትም በአብዛኛው ተማሪዎች 

የሚያርፉበት ከመሆኑ አንፃር ካሳለፍነው ግንቦት 18 
ጀምሮ የበጎ ፍቃድ ሥራ በይፋ መጀመሩን ኮሚሽነሩ 
አስታውቀዋል። ዜጎች በጎ ተግባር ላይ መሳተፍን 
እየተለማመዱና ባሕሉን በይበልጥ እያጠናከሩት ነው 
የሚሉት ኮሚሽነሩ፤ በተለይ ወጣቶች በዚህ ላይ ጉልህ 
ድርሻ እንዳላቸው ይናገራሉ። 

እንደሚባለው ወጣቶች በተቃርኖ ሃሳብ ላይ ብቻ 
የሚቆሙ አይደሉም፤ በመፍትሔ ሰጪ ተግባሮች ላይ 
የሚሳተፉ ጭምር ናቸው ያሉት ኮሚሽነሩ፣ ለዚህ ማሳያ 
የሚሆኑ ወጣቶች በርካታ መሆናቸውን ገልጸዋል። 
ይህ ኃይል በበጎ ተግባር ላይ እየተሳተፈ መሆኑን 
አስታውቀዋል።

አቶ አብርሀም የሚመሩት የህብረተሰብ ተሳትፎና 
በጎ ፈቃድ ማስተባበሪያ ኮሚሽን በየጊዜው የሚያወጣው 
መረጃ እንደሚጠቁመው ዓመቱን ሙሉ እቅድ 
በማውጣት በርካታ ሥራዎችን ያከናውናል። ከእነዚህ 
አፈፃፀሞች ውስጥ ደግሞ የበጎ ምግባር ሥራዎች ቀዳሚ 
ናቸው። የበጎ ፍቃድ አገልግሎት ለነገ ሀገር ተረካቢዎች 
መሠረት የሚጥሉ በጎነትን ፣ መረዳዳትንና የሀገር ፍቅርን 
ለማስተማር የማይተካ አበርክቶ እንዳላቸውም ግንዛቤ 
ይፈጥራሉ። 

በራስ በጎ ፍቃድ የሚከናወኑ ሰብዓዊ ተግባራት 
ታዳጊዎች በመልካም ስብዕና እንዲታነፁ፣ ያላቸውን 
እንዲያካፍሉ ፣ የተቸገሩ ወገኖችን እንዲደግፉና በፍቅርና 
በመልካም ሥነ ምግባር ተኮትኩተው ሀገራቸውን 
እንዲያገለግሉ እንደሚያግዙ በማመን ይህ መልካም 
እሴት እንዲቀጥል  እየተሰራ ስለመሆኑም መረጃዎች 
ይጠቁማሉ።

ማስተባበሪያ ኮሚሽኑ እያከናወናቸው ከሚገኙ 
የበጎ ፍቃድ አገልግሎት እና ምግባሮች ውስጥ በተያዘው 
ክረምት ለአቅመ ደካሞች የነፃ ሕክምና መስጠት አንዱ 
ነው። መረጃዎች እንደሚያመለክቱት፤ በዚህም ከፍለው 
መታከም ለማይችሉ በየቤታቸው ተኝተው በህመም 
ለሚሰቃዩ ወገኖች እፎይታ የሚሰጥ እድል ተመቻችቷል፤ 
ይህም ባለፉት ቀናት በአዲስ አበባ ከተማ ውስጥ ተግባር 
ላይ ውሏል። ነፃ የሕክምና አገልግሎት የሚሰጥባቸውን 
ቦታዎች ታካሚዎች በማህበራዊ ድረ ገፆች እንዲሁም 
በመገናኛ ብዙሃን እንዲያውቁ ምቹ ሁኔታ በመፍጠር 
የእድሉ ተጠቃሚዎች እንዲሆኑ ተደርጓል።

ሕክምናው ሲሰጥባቸው ከነበሩ ስፍራዎች መካከል 
መገናኛ የካ ክፍለ ከተማ አስተዳደር ግቢ ውስጥ በኤካ 
ኮተቤ ሆስፒታል ነፃ ሕክምና ሲሰጥ ነበር። በሆስፒታሉ 
አማካኝነት ‹‹በጎነት ለጤና›› በሚል መሪ ሃሳብ ለተከታታይ 
ቀናት ተግባሩ ቀጥሎም ነበር። 

ሆስፒታሉ በክረምት የበጎ ፈቃድ አገልግሎት ለ50 
ሺህ ከፍለው መታከም የማይችሉ ሰዎች  በየካ ክፍለ 
ከተማ ቅጥር ግቢ ውስጥ ነፃ ሕክምና ለመስጠት አቅዶ 
ወደ ሥራ መግባቱንና እቅዱንም ማሳካቱን ኮሚሽኑ 
ያወጣው መረጃ ያመለክታል። ለሰባት ቀናት በቆየው 
በዚህ አገልግሎት ከፍለው መታከም የማይችሉ የአዲስ 
አበባ ነዋሪዎች የእድሉ ተጠቃሚ እንዲሆኑም ጥሪ 
ሲተላለፍ ቆይቷል።

ሌላው በተመሳሳይ የበጎ ፍቃድ አገልግሎት ላይ 
የተሰማራው የጥቁር አንበሳ ሆስፒታል ነበር። ጥቁር አንበሳ 
ስፔሻላይዝ ሆስፒታል ከልደታ ክፍለ ከተማ የህብረተሰብ 
ተሳትፎና በጎ ፈቃድ ማስተባበሪያ ጽሕፈት ቤት ጋር 
በመተባበር ለሦስት ሺህ ከፍለው መታከም የማይችሉ 
ነዋሪዎች ነፃ የሕክምና አገልግሎት መስጠቱን መረጃዎች 
ያመለክታሉ። በተመሳሳይ ቅዱስ ጳውሎስ ሚሊኒየም 
ሜዲካል ኮሌጅም እንዲሁ ይህንኑ አገልግሎት መስጠቱን 
የኮሚሽኑ ሕዝብ ግንኙነት ክፍል አስታውቋል። 

የበጎ ፈቃድ አገልግሎቱ የክረምት በጎ ፈቃድ 
አገልግሎት በይፋ ከተጀመረበት ግንቦት 18 ጀምሮ 
በተያዘለት እቅድ መሠረት በውጤታማነት ፣ ሁሉንም 
ባሳተፈና ማህበራዊ ችግሮችን በሚያቃልል መልኩ 
ተግባራዊ እየተደረገ እንደሚገኝም ኮሚሽነሩ አቶ 
አብርሀም ለዝግጅት ክፍላችን በሰጡት ቃለ ምልልስ 
ገልጸዋል። ማህበራዊና ኢኮኖሚያዊ አስተዋጽኦ እየጎላ 
የመጣውን ይህን የበጎ ፈቃድ አገልግሎት አጠናክሮ 
መቀጠል እና የ2017 ዓ.ም የእቅድ ዝግጅት ሥራዎችን 
ማጠናቀቅ የኮሚሽኑ ቀጣይ የትኩረት አቅጣጫዎች 
እንደሆኑም ኮሚሽነሩ አስታውቀዋል።

በጎነትን በተግባር- የኮሚሽኑ አፈፃፀም

እስከ ዘጠኝ ወለል የሚደርሱ 
ህንፃዎች በማህበረሰብ ተሳትፎ 
እየተገነቡ ለአቅመ ደካሞች እና 
ዝቅተኛ ገቢ ላላቸው ነዋሪዎች 

መኖሪያ ቤቶች እየተሰጡ ናቸው

ስፖርት
ኢትዮጵያውያን አትሌቶች በ10ሺ ሜትር ለሜዳሊያ ይፋለማሉ

ብርሃን ፈይሳ
 

የሴቶች 10ሺ ሜትር ውድድር እአአ 1988 በሴዑል 
ኦሊምፒክ መድረኩን ሲቀላቀል፤ በቀጣዩ የባርሴሎና 
ኦሊምፒክ ደግሞ ጀግናዋ ኢትዮጵያዊት አትሌት ደራርቱ 
ቱሉ በታሪክ የመጀመሪያውን ድል በማስመዝገብ ለሃገሯና 
ለአፍሪካ ኩራት ለመሆን ቻለች። ይህቺ አትሌት በመድረኩ 2 
የወርቅ እና 1 የነሐስ ሜዳሊያዎችን በማስመዝገብ እስካሁንም 
ቀዳሚ ስትሆን፤ የአክስቷን ፈለግ የተከተለችው ሌላኛዋ 
ጀግና አትሌት ጥሩነሽ ዲባባም በተመሳሳይ የሜዳሊያ ቁጥር 
ትከተላታለች። አትሌት ጌጤ ዋሚ እና እጅጋየሁ ዲባባም 
ተጨማሪ የብር እና የነሐስ ሜዳሊያዎችን በማግኘትም 
ይጠቀሳሉ።

በጥሩነሽ እግር የተተካችው አልማዝ አያና ደግሞ እአአ 
በ2016 የሪዮ ኦሊምፒክ የወርቅ ሜዳሊያውን የዓለምን 
ክብረወሰን በመስበር ጭምር ማጥለቋ የሚዘነጋ አይደለም። 
በወቅቱ ርቀቱን 29:17.45 በሆነ ሰዓት ያሸፈነችው አትሌቷ 
ያሻሻለችው ሰዓት 23 ዓመታትን ያስቆጠረ መሆኑም 
አድናቆት አትርፎላት ነበር። ከአራት ዓመት በፊት ደግሞ 
ቶኪዮ ኦሊምፒክ ላይ በለተሰንበት ግደይ የነሐስ ሜዳሊያው 
ተገኝቷል። በአጠቃላይ በዚህ ርቀት የሜዳሊያ ሰንጠረዥ 
ኢትዮጵያ ብልጫውን የያዘች ሃገር ስትሆን፤ በ5 የወርቅ፣ 2 
የብር እና 4 የነሐስ በድምሩ 11 ሜዳሊያዎችን በመሰብሰብ 
በሰፊ ልዩነት ትመራለች።

በረጅም ርቀት ሩጫ ስኬታማ ሃገር እንደመሆኗም 
እየተካሄደ በሚገኘው 33ኛው የፓሪስ ኦሊምፒክ ለሜዳሊያ 
ከሚጠበቁ ሃገራት መካከል ቀዳሚዋ ናት። ዛሬ ምሽት 
3ሰዓት ከ55 ደቂቃ ላይ በሚደረገው በዚህ ውድድር 
ላይም ኢትዮጵያን በመወከል አትሌት ጉዳፍ ፀጋይ፣ ፎቴን 
ተስፋዬ እና ጽጌ ገብረሰላማ የሚካፈሉ ሲሆን፤ አትሌት 
አይናዲስ መብራቱ ደግሞ በተጠባባቂነት ተይዛለች። ጉዳፍ 

አትሳተፍም ቢባልም በይፋ አልተረጋገጠም። 
በኢትዮጵያ የርቀቱ ታሪክ በ8 ኦሊምፒክ ተሳትፎዎቿ 

ሜዳሊያ ያላገኘችበት ኦሊምፒክ ባለመኖሩ በዛሬው ሩጫም 
የስፖርት ቤተሰቡ ውጤት ይጠብቃል። በእርግጥም ይህ 
ቡድን ካለው ጥንካሬ አንጻር ለሜዳሊያ ተጠባቂ ይሁን እንጂ 
እጅግ ጠንካራ ፉክክር ሊገጥመው እንደሚችልም ግልጽ 
ነው።

ዘንድሮ በሦስት ርቀቶች በኦሊምፒኩ የምትሳተፈው 
የዓለም ሻምፒዮናዋ ጉዳፍ በ5ሺ ሜትር እንደታሰበው 
ባይሳካላት በዚህ ውድድር ግን ጠንካራ ፉክክር እንደምታደርግ 
ትጠበቃለች። በቡዳፔስቱ የዓለም አትሌቲክስ ሻምፒዮና 
ለመጀመሪያ ጊዜ በተሳተፈችበት የ10ሺ ሜትር ርቀት የወርቅ 
ሜዳሊያውን የግሏ ማድረጓ የሚታወስ ነው። ከጥቂት ወራት 
በፊትም በኦሪጎን ከተካሄደው የዳይመንድ ሊግ ጎን ለጎን 

በተደረገው የ10ሺ ሜትር ውድድር ላይ መሳተፏ ይታወሳል። 
እጅግ ፈጣን በነበረውና የዓለም ክብረወሰንም በተሰበረበት 
በዚህ ውድድር ላይም ጉዳፍ ኬንያዊቷን አትሌት ተከትላ 
ስትገባ ያስመዘገበችው 29:05.92 የሆነ ሰዓት የግሏ ፈጣን 
በሚል ተይዞላታል። በዚህም ምክንያት አትሌቷ በርቀቱ 
ሦስተኛዋ ፈጣን አትሌት ልትሆንና በዚህ ኦሊምፒክም 
ለሜዳሊያ እንድትጠበቅ አስችሏታል።

ሌላኛዋ ኢትዮጵያዊት አትሌት ፎቴን ተስፋዬ ደግሞ 
በስፔን በተካሄደው የሴቶች 10ሺ ሜትር ማጣሪያውን 
በቀዳሚነት በማጠናቀቋ በኦሊምፒኩ ሃገሯን ትወክላለች። 
የ26 ዓመቷ አትሌት የገባችበት 29:47.71 የሆነ ሰዓት በርቀቱ 
የግሏ ፈጣን እንዲሁም ከጉዳፍ ተቀራራቢ የሆነ ነው። 
የኢትዮጵያ ንግድ ባንክ አትሌቷ በሰሜናዊው የኢትዮጵያ 
ክፍል ተከስቶ በነበረው ጦርነት ምክንያት ለሦስት ዓመታት 

ከስፖርቱ ርቃ ብትቆይም በድጋሚ ራሷን በማጠናከርና 
ወደ ቀደመ ብቃቷ በመመለስ ለኦሊምፒክ ተሳትፎ የበቃች 
ጠንካራ አትሌት ናት። በመሆኑም ከቡድን አጋሮቿ ጋር 
ለተቀናቃኝ አትሌቶች ፈተና እንዲሁም የሜዳሊያ ተፋላሚ 
እንደምትሆን ይገመታል።

ኢትዮጵያን ለሁለተኛ ጊዜ በኦሊምፒክ የመወከል ዕድል 
የገጠማት ሌላኛዋ አትሌት ደግሞ ወጣቷ ጽጌ ገብረሰላማ 
ናት። እአአ በ2018 በወጣቶች ሻምፒዮና የነሐስ ሜዳሊያ 
በማጥለቅ የውጤታማነት መንገዷን የጀመረችው አትሌቷ 
በሁለት የዓለም ሃገር አቋራጭ ሻምፒዮናዎች 1 የወርቅ፣ 
2የብር እና 1 የወርቅ ሜዳሊያ ማስመዝገብ ችላለች። በቶኪዮ 
ኦሊምፒክ በዚህ ርቀት ተሳታፊ የነበረችው ጽጌ፤ ልምድ ያላት 
አትሌት ስትሆን 29:48.34 የሆነ ምርጥ ሰዓት ባለቤትም 
ናት። በርቀቱ ከዓለም 5ኛ ደረጃ ላይ መቀመጥ የቻለች ምርጥ 
አትሌት እንደመሆኗም በምሽቱ ውድድር ኢትዮጵያ ሜዳሊያ 
እንድታገኝ የሚኖራት ሚና ቀላል አይሆንም።

በኢትዮጵያ በኩል የሚሰለፉት ጠንካራ አትሌቶች 
ይሁኑ እንጂ በርቀቱ የዓለም ክብረወሰን ባለቤቷ እንዲሁም 
የቶኪዮ ኦሊምፒክ አሸናፊዋ አትሌቶች መሳተፋቸው 
ፍልሚያውን እንደሚያከብደው አያጠያይቅም። ሁለቱ 
አትሌቶች በተለይም ከጉዳፍ ጋር የሚኖራቸው የሜዳሊያ 
ትንቅንቅ ደግሞ የዕለቱ ትኩረት ማዕከል ነው። ከቀናት 
በፊት የ5ሺ ሜትር የወርቅ ሜዳሊያውን የግሏ ያደረገችው 
ኬንያዊቷ አትሌት ባትሪስ ቼቤት በተያዘው ዓመት 28:54.14 
በመሮጥ በአትሌት ለተሰንበት ግደይ እጅ የቆየውን 
ክብረወሰን ስትረከብ በሴቶች ከ29 ደቂቃ በታች ርቀቱን 
በመፈጸምም ቀዳሚዋ አትሌት ናት። አትሌቷ ሁለተኛውን 
የወርቅ ሜዳሊያ ለማጥለቅ የተዘጋጀች ሲሆን፤ ኔዘርላንድን 
የምትወክለው ትውልደ ኢትዮጵያዊቷ አትሌት ሲፈን ሃሰንም 
የቡዳፔስት ቁጭቷን ለመወጣት ሌላኛዋ የውድድሩ ከባድ 
ተፎካካሪ መሆኗ አያጠራጥርም። 

